
	I БҮЛЭГ : АЯН ЗАМД ГАРЛАА

	 

	Петровскийн байшингийн үүдэнд мөн л хоёр хөсөг авчирч зэхжээ. Нэг нь сүйх тэрэг байв. Түүнд Мими, Катенька, Любочка, зарц эмэгтэй нар сууж захирагч Яков өөрөө зална. Нөгөө нь мухлагтай тэрэг юм. Түүнд саяхан гувчуурт албанаас татагдаж ирсэн Василий, Володя бид хоёртой цуг сууж явна.

	Аав маань хэд хоноод бидний хойноос Москвад очих ёстой юм л даа. Одоо бол ч үүдний довжоон дээр, толгой нүцгэн зогсоод мөнөөх хоёр хөсгийн цонхыг загалмайлан адисалж байна.

	«Христос та нарыг минь ивээг! За хөдлөөрэй! гэхэд нь Яков болон бусад дэлбэгчид (бид өөрийнхөө унаагаар явж байгаа юм) малгайгаа авч загалмайлан мөргөнө. «Чү-чү Бурхан өршөөг! Сүйх, мухлагтай тэрэг хоёрыг овон товон зам дээр донслоход тэвш нь дэндгэнэнэ, замын хажуугаар эгнүүлэн тарьсан хус модод цонхон цаагуур жирэлзэн өнгөрнө. Бодлын минь нүд ард хоцорсон аливаа зүйлд биш харин угтан тосож байгаа болгоны зүг хандсан тул би огтхон ч уйтгарлахгүй байлаа. Саяхан болтол оюун санааг минь эзэмдэн, сэтгэлд нэн шаналгаатай нэгэн явдлыг байнга сануулан байсан юм бүхнээс холдох тусам ой тойнд хоногшсон тэрхүү өнгөрсөн явдал нэгэнт бүдгэрэн сарниж шинэ сэргэг агаад, хүч тэнхээ, итгэл зориг төгс аж төрөхийн тухай бодол ургана.

	Хөөрч догдолно гэхээс санаа минь нэг л зовоод байсан болохоор баясгалантай ч гэх нь хаашаа юм, гэхдээ л аян замын тэр дөрөв хоног шиг аятай тавтай өнгөрүүлсэн өдрүүд миний л хувьд ховор оо. Нүдний минь өмнө, хажуугаар нь өнгөрөх болгонд чичрүүдэс хүрдэг ээжийн өрөөний түгжээтэй хаалга ч үгүй, хэн ч гар хүрдэггүй хэр нь хүн бүхэн нэг л эмээж хардах хаалттай төгөлдөр хуур ч үгүй, гашуудлын өмсгөл ч үгүй (Бид бүгдээрээ жирийн аяны хувцастай байв) хэзээ ч нөхөшгүй гарзыг тод санагдуулахаас гадна талийгаачийн дурсгалыг гутаахаас эмээн биеэ барихад хүргэдэг эд юмс үгүй байлаа. Энд харин ч үзэсгэлэнт шинэ газар нутгийн сонин сайхан байдал анхаарлыг минь үргэлж татан сатааруулах бөгөөд хавар цагийн байгалийн байдал, энэ цагтаа хангалуун, ирэх цагтаа саруул итгэлтэй сайхан бодлыг төрүүлнэ.

	Өрөвдөж хайрлах гэгчийг мэддэггүй, ер шинэ тушаалд дөнгөж очсон аливаа хүний адил хэт хичээнгүй зан гаргах Василий хөнжлийг минь хар өглөөгүүр хуу татаж «явах боллоо, бүх юм бэлэн» гэж ятгана. Амтат сайхан нойроо харамлан хэдэн мөч ч атугай байзная хэмээн хоргодон атиралдаж, аргацааж уцаарлавч Василийн эрс шийдэмгий царайд өрөвдөх шинжгүй бөгөөд хорин удаа ч хонжил хуу татахад бэлэн байгаа нь ил тул би босон харайж нүүр гараа угаахаар гүйж гарав.

	Пинд халуун тогоо буцалж байх агаад, минчийтлээ улайчихсан форейтор Митька түүнийг хөөргөдөж байна; малын содон үнэрт шинэхэн бааснаас баахан уур дэгдсэн мэт гадаа чийгтэй бөгөөд манантай; наран хурц гэгээн гэрлээр, тэнгэрийн зүүн хаяаг хийгээд хашаа тойрсон уужуу саравчны шүүдэр гялтганасан сүрлэн дээврийг гийгүүлнэ. Саравчийн доор онгоцон тушаа уяатай байгаа морьд үзэгдэх бөгөөд тэдний тайвуухан хивэх нь сонстоно. Овоолоостой хомоол дээр дуг хийсэн нэгэн сэгсгэр хав нохой нар мандахын өмнөхөн нозооронгуй суниаснаа, сүүлээ шарвалзуулан хашааны нөгөө этгээд рүү шогшлоо. Уймраа байрын авгай хашааныхаа хаалгыг чахруулан онгойлгож хэдэн номхон үнээгээ малын хөлийн чимээ, мөөрч майлах дуун дуулдах гудам тийш залаад нойрмоглон зогсоо хөрш авгайтайгаа хэдэн үг солино. Филипп ханцуйгаа шамлаад, гүн худгийн дугуйг эргүүлэн ховоо татаж цэнгэгхэн усыг цалгиулан царсан онгоц руу цацлах бөгөөд тэр тушаа нь хэдийн сэрсэн нугас шувуу шалбааг туучин палчигнаж үзэгдэнэ. Филиппын бавайсан ич сахалтай гүндүүгүй түвшин царай хийгээд тэнхээлэг гарынх нь гүрэлзэн зангирах бүдүүн бүдүүн судас шөрмөсийг би ихэд таашаан ширтэв.

	Мими болон бусад охид нөгөө талд нь унтсан, орой нь бид цаана наанаас нь ярилцан байсан хашлаганы ард ямар нэг юм хөдөлж мэдэгдэнэ. Машаг бошинздоо янз янзын юм хийж бидний сониуч нүднээс нуун нааш цааш шур шур хийн баахан гүйсний дараа хаалга онгойв. Биднийг цайгаа уу гэж дуудлаа.

	Василий хэт махарч улайрсандаа өрөөнд зогсоо зайгүй орж гарч энэ ч юмыг, тэр ч ачааг зөөж бидэн рүү нүд ирмээд, эртхэн шиг замдаа гаръя гэж Марья Ивановнагаас учирлан гуйна. Морьдоо хөллөчихсөн байх бөгөөд тэд нь хааяа хааяа хонхоо хангинуулна. Энэ нь чилж, байж ядсаны тэмдэг ажээ. Замдаа авдар, том жижиг хайрцаг савыг янзалж тавих зуур бид тус тусын суудлыг эзэлнэ. Гэвч хөсөгтөө орох болгонд л суудал дээр бөөн юм овоорчихсон байх ажээ. Тийм болохоор түрүүнд нь тэр бүхнийг яаж аятайхан тавиад байсныг ч мэдэхгүй хэрхэн сууж явахаа ч мэдэхгүй болчихно; ялангуяа гурвалжин тагтай, самрын модоор хийсэн, нэг цайны хайрцаг бүр уур хүргэчхэж билээ. Гэвч Василий, яах вэ явдал дунд эв нь олдоно гэнэ. Би ч за тийм л юм байлгүй гэж санахаас өөр аргагүй болно. Тэнгэрийн зүүн хаяаг бүрхсэн цагаан үүлсийн цаанаас наран хөөрөхөд орчин тойрон жавхлантай сайхнаар гэрэлтэв. Эргэн тойрон чухамдаа тийм л таатайд сэтгэл өөдрөг болоод уужуу байв. Зэлүүд зам өргөн тууз мэт урд хөврөн тариаг нь хэдийн хадсан гандаж шарласан талбай хийгээд шүүдэр гялалзах өвс ногооны дундуур мурилзаж; хааяа замын хажууд навч нахиа нь унжийсан бургас эсвэл зунгааралдсан жижигхэн жижигхэн навчтай залуухан хус дайралдах бөгөөд уртаа гэгчийн хөдөлгөөнгүй сүүдрээ зам ба зам зайж ургасан тачирхан ногоон дээр унагажээ... Дугуйны нэгэн хэвийн чимээ хонхны дуу, замын хажуугаар дэрвэн нисэх болжморын жиргээнийг эс дарах ажээ. Манай тэргэн доторх цагаан эрвээхэйд идэгдсэн цэмбэ, тоос исийн үнэр, өглөөний агаарт дарагдахад сэтгэл баясан догдолж ямар нэгэн зүйлийг хийж бүтээх хүслэн төрөх нь үнэнхүү таашаалын тэмдэг билээ.

	Дэн буудалд байхдаа би залбирч амжаагүй юм; гэвч ямар нэгэн шалтгаанаар тэр ёслолыг гүйцэтгээгүй өдөр надад заавал золгүй явдал тохиолдоод байдаг нь урьд мэдэгдсэн болохоор би алдаагаа цайруулахыг оролдон саравчит малгайгаа авч бүхээгийн булан руу эргээд уншлага уншиж, сэмхнээр хүрмийнхээ энгэрт загалмайлан мөргөв. Тэгэвч түмэн янзын зүйлд анхаарал сарниад, би нэг уншлагаа хэд хэд давтчихлаа.

	Замын хажуугаар мурилзах явган жимээр хэдэн хүн гэлдэрч харагдсан нь мөргөлч авгайчууд ажээ. Тэд хиртэй алчуур боож, үйсэн сав үүрээд, хөлөө мөн л хир тоос болсон ороолтоор ороож хүнд сүлжмэл гутал өмсжээ. Мөргөлч авгайчууд таяг модоо нэгэн хэмээр зөөж, биднийг ч харахтай үгүйтэй болоод удаан хүнд хүнд алхлан ар араасаа цувран явах бөгөөд тэрхэн зуур би; эд хаашаа; яах гэж яваа юм бол? Энэ аян хэр удаан үргэлжлэх бол? Зам дээр туссан урт сүүдэр нь, дайралдах модны сүүдэртэй хэр удаан давхцах бол? гэж бодов. Бидний өөдөөс дөрвөлсөн морь хөлөглөсөн тэрэг хурдлан гарч ирлээ. Хоёр агшин гэхэд ч хоёрхон алдын зайтай газраас нөхөрсөг агаад сониучирхсан улсын царай гялсхийн өнгөрөхөд; энэ хүмүүсийн царай лав л надад ямар ч хамаагүй, магадгүй би тэднийг дахиад хэзээ ч олж харахгүй биз гэхээс их л сонин санагдана.

	Хэтрээ оосрыг нь хударгынх нь араар уясан хомтой, хөлс нь гялалзсан, өтгөн үстэй хоёрлосон морь замын хажуу талаар шогшиж үзэгдэв. Хааяахан аяар, аяар торжигнох хонх хөхлөөс нь зүүсэн нэг морийг нь хурганы ноосон малгай хазгай тавьсан улаач залуу эр зайдан унаж, том савхин гуталтай хөлөө унжуулан явах бөгөөд нэгэн уртын дуу аялах ажээ. Царай зүс, байж байгаа байдал нь үзтэл залхуу, хэнэггүй, хангалуун хүн гэдгийг нь тов тод илтгэнэ. Ер улаа нэхээд л гунигтайхан дуу дуулж явахаас илүү жаргал үгүй мэт санагдана. Саруул цэнхэр тэнгэрийн тэртээ хаяанд тосгоны ногоон оройтой сүм харагдана. Мөн тосгон, эзний улаан дээвэртэй байшин, ногоо цэцэрлэг үзэгдэнэ. Тэр байшинд хэн суудаг юм бол? Хүүхдүүд, хүүхдүүдийн аав, ээж, багш нар байдаг болов уу? Очиж эзэдтэй нь танилцвал яасан юм? Бүдүүн хөлтэй тарган морьд гуравлан хөллөсөн хэдэн тэрэг өмнө минь зайтайхан цуварч явна. Хажуугаар нь л даялж гарахаас аргагүй боллоо доо. «Юу ачиж явна даа?» гэж Василий нэг хөтчөөс нь асуулаа. Хоёр хөлөө гадагш унжуулж суусан мөнөөх эр ташуураа савчин баахан гөлөрч гөлөрч хэзээ хойно сая нэг хариу хэлнэ. «Ямар бараа авч яваа юм бэ дээ?» гэж Василий, тэрэгнийхээ хошлог дээр шинэ таар нөмрөөд хэвтэн яваа нөгөө нэг хөтчөөс асуув. Цайвар үстэй, шаравтар сахалтай улаан нүүр тааран доороос цухуйж бидний тэргийг минут хэртэй хайхрамжгүй, зэвүүцэнгүй харснаа буцаад л шургачхав. Тэгэхэд нь: «Энэ хөтөч нар хаанаас хаа хүрч явааг минь, чухам хэн болохыг минь лав мэдэхгүй юм байж дээ гэж би бодлоо.

	Янз бүрийн юм ажиглан цаг хагас шахуу сатаарч явахдаа би шон дээрх газрын хэмжээ тэмдэглэсэн муруй сарий тоонуудыг анзаарсан ч үгүй. Харин толгой, нурууг минь нар улам төөнөж замын тоос шороо ихсэж, цайны хайрцгийн гурвалжин таг бүр ч их тээр болоод бүгчим, эвгүй, залхуутай оргихоор нь би байраа хэд хэд солиод авлаа.

	Газрын хэмжээ тэмдэглэсэн шон, түүн дээрх тоонуудыг сая л анзаарч өртөөнд хүрэх цагийг тооцоолон баахан бодлого бодлоо. «Арван хоёр гэдэг чинь гучин зургаагийн гуравны нэг, гэтэл Линец хүртэл дөчин хоёр мод байдаг болохоор хэдий хэр явчхаад байна вэ?» гэх мэтчилэн тооцож явлаа.

	Дэлбэгчийгээ үүрэглээд тонгос тонгос гэхээр нь Василий! гээд дуудчихлаа. Ажаа минь намайг суудал дээрээ гаргаадхаач гэвэл тэр зөвшөөрөв. Байраа солиод суумагц л өнөөх маань хурхирч гарлаа. Мухлагтай тэргэнд хүн суух аргагүй болтол тэрийчихлээ. Харин би аль алиных нь зан аашийг нэгд нэгэнгүй мэддэг болсон Неручинская, Дьячок, Левая Коренная, Аптекарь гэдэг дөрвөн морио харж нүдээ баясгана.

	— Яагаад өнөөдөр Дьячок зөв талд биш буруу талд нь яваа юм бэ? Филипп ээ? гэж би баахан эмээнгүй асуув.

	— Дьячок уу?

	— Гэтэл Неручинская огт зүтгэхгүй сул явна гэж би хэлэв.

	— Филипп миний саяын үгийг эс анзааран Дьячокийг зөв талд хөллөж болохгүй л дээ. Тэр чинь зүүн талд хөллөхөөр морь биш байгаа юм. Зөв талд нь бол ёстой л нэг морь шиг морь хөллөж явах ёстой, гэтэл энэ чинь тийм морь биш шүү дээ гэв. Тэгээд Филипп буруу тал руугаа тонгойж байгаад хамаг хүчээрээ жолоог угз угз татан хөөрхий Дьячогийн сүүл, хойд хөлийг эвгүйхэн шавхуурдана. Дьячок байдгаараа зүтгэж тэргийг ганцаараа чирч явах боловч Филипп нэг хэсэгхэн амсхийхдээ ч юм уу, эсвэл тэртэй тэргүй хунхайтал угласан бүрхээ жаахан хэлтгийлж дарах үедээ л шавхуурдахаа азнах ажээ. Би тийм нэг сайхан далим гарахаар л хэсэгхэн жолоодъё л доо гэж Филиппээс гуйна. Филипп эхлээд нэг талынхаа жолоог дараа нь нөгөө талынхаа жолоог надад өгнө. Тэгснээ зургаан жолоог зургуулыг нь ташууртайгаа цуг гарт минь атгуулахад би жигтэйхэн их баярлана. Би аль болохоор Филиппыг дуурайхыг хичээнэ. Би өөрийгөө сайн жолоодож байна уу? гэж асууна. Тэр юм л бол, энэ нь их зүтгүүлж байна, тэр нь базаахгүй байна гэж унтууцсаар суга доогуур минь гараа оруулж ирээд л жолоог авчихна. Нар улам цонож сэмжин үүлс савангийн хөөс мэт нимгэрэн хөөрсөөр, хуралдан сүүдэртээд хөхрөн сааралтана. Сүйх тэрэгний цонхоор лонх, жижигхэн ваадан хоёр барьсан гар цухуйхад, Василий шалмаг гэгч нь үсрэн бууж бидэнд аарцтай боов, квас авчирч өгнө. Эгц уруу газар бид унаанаасаа бууж, заримдаа ч гүүр хүртэл уралдан гүйх бөгөөд энэ зуур Василий, Яков хоёр дугуйны эрчийг сааруулсхийн, хэрэв л тэрэг унаж гэмээ нь тогтоож дийлэх юм шиг хоёр талаас нь түшин явна. Дараа нь Мимигээс зөвшөөрөл аваад Володя бид хоёр сүйх тэргэнд орж, Любочка, Катенька хоёр мухлагтай тэргэнд сууна. Мухлагтай тэргэнд явах хамаагүй хөгжилтэй гэж охид бодно. Нээрэн ч тийм байдаг болохоор тэд унаагаа сольсондоо их л баярлах ажээ. Заримдаа бүгчим төгөл дундуур явахдаа бид сүйх тэрэгнээс хоцорч баахан ногоон мөчир хугалан аваад тэргэндээ сүүдрэвч хийнэ. Дугуйтай сүүдрэвч маань хар хурдаараа сүйх тэргийг гүйцэн очиход Любочка албаар хоолойгоо шахаж байгаад чанга гэгч хашхирах бөгөөд тэгсэндээ их л додигор байна.

	Тэгтэл ч бидний бууж үдлэх тосгон ч харагдлаа. Утаа, жилий, цагариг талхны үнэр холилдсон тосгоны агаар содон санагдана. Хүний үг яриа, хөлийн чимээ тэрэгний нүргээн сонстож; хонх зэлүүд талд жингэнэдгээсээ өөр дуугарч, хоёр талаар сүрлэн дээвэр хээ угалзтай дүнзэн довжоо, улаан ногоон өнгийн далавч бүхий цонхтой байшингууд жирэлзэн өнгөрч энд тэнд сониуч авгай нарын царай цонхоор цухуйж үзэгдэнэ.

	Тариачдын дан цамцтай эрэгтэй эмэгтэй жаалууд нүдээ бүлтийлгэж гараа сарвайлгачихсан нэг газраа яг зогсох ч юм уу эсвэл Филиппын зандарч хөөхийг хайхрахгүй нүцгэн хөлөө жирэлзүүлэн хоёр хөсгийн хойноос гүйж, ард нь уяатай чандаанаас зүүгдэхийг оролдоно. Тэгтэл ч хашааны шар үстэй харуулууд хоёр талаас гүйн ирж бие биеийнхээ урдуур хойгуур орон эелдэгхэн үг хэлж уриалгахан нахилзаад биднийг урин зална. Тпрру! Хаалга хяхтнан онгойв. Тэрэгнийхээ голыг хоёр баганад нь шүргүүлсээр бид ч хашаанд орлоо. Энд дөрвөн цаг таваараа амарна!


II БҮЛЭГ : ААДАР БОРОО

	 

	Баруунаа хэвийсэн нарны хурц туяа ташуухан тусч хүзүү, нүүрийг минь яая даа гэтэл шарах агаад тэрэгний мухлагийн бөөр гар хүрэх аргагүй халсан ажээ. Замын өтгөн тоос босно. Түүнийг нэг тийш нь болгочих өчүүхэн ч салхи үгүй байлаа. Бидний өмнөхөнтэйд ачаатай сүйх тэрэгний тоост ондор бүхээг нэгэн хэмээр дэнжгэнэн ганхаж цаанаас нь Яковын саравчин малгай, улаачийн бүрх хоёр цухуйн үзэгдэнэ. Морьдоо гуядах тоолон ташуур нь цухасхийн алга болно. Би хаашаа орохоо мэдэхгүй байлаа. Миний хажууд зүүрмэглэн яваа Володягийп тоостой халтар царай ч, Филиппын зоо нурууны хөдлөх нь ч ташиж унаад тэрэгний араас чирэгдэн яваа сүүдэр ч намайг сатааруулахгүй байлаа. Би холоос тодронхон харагдах газрын хэмжээсний шонгууд, тэнгэрээр нэг зулаатай байснаа аажим аажмаар хуралдан харлаж нэгэн том баргар юм болон цогцолж буй үүлсийг байдгаараа анхаарав. Хааяа алсаас тэнгэрийн дуу нүргэлэн сонстох бөгөөд чингэхэд нь би буудалд л түргэн хүрэх юм сан гэж бодно. Аадар бороо орно гэхээс л айдас хүрч сэтгэл жигтэйхэн их түгших ажээ.

	Ойрын тосгон хүртэл лав арваад мод газар үлдээд байтал салхигүй хэр нь л хаанаас ч юм гараад ирсэн хөх бараан үүлс бидний зүг нүүн айсуй. Түүний цаагуур хараахан далдраагүй байсан нар баргар дүрсийг нь ч, тэнгэрийн хаяа хүртэл сунайсан саарал судлыг нь ч тод гэрэлтүүлж байлаа. Хааяа тэртээ алсад цахилгаан гялсхийж тэгснээ сулхан нүргэлэх чимээ гарна. Улмаар чангаран чангарсаар ойртон ирж тэнгэрээр нэг нирхийнэ. Василий суудлаасаа өндийж тэрэгний бүрхүүлийг татна, хөтөч нар давхцаа өмсөх бөгөөд тэнгэр дуугарах болгонд малгайгаа авч загалмайлан залбирна. Морьд чихээ сортосхийлгэж айсуй яваа борооны чийгийг үнэрлэх мэт хамраа сарталзуулна. Мухлагтай тэрэгний маань дугуй тоостой замаар хурдлан хурдлан өнхөрнө. Айснаас болоод судсаар минь цус улам хурдан эргэхийг би мэдрэн байв. Тэгтэл ч үүлний түрүүч нар халхлав; нар сүүлчийн удаа аймаар, баргар тэнгэрийн хаяаг нэг гэрэлтүүлээд далдарлаа. Орчин тойрон ая буйгаараа л гэнэт өөрчлөгдөн барайв. Улиасан төгөл чичвэлзэн найгах бөгөөд бараан хөх тэнгэрийн дэвсгэр дээр тодрон янзын цагаан цэхэр өнгөтэй болсон навчис нь сэрчигнэн сэнсрэх ажээ. Өндөр хуснуудын орой нь ганхан нахилзаж ширэлдсэн хагд өвс бөөн бөөнөөрөө зам хөндлөн хийснэ. Цагаан өехийт морин хараацайнууд биднийг зогсооё гэсэн мэт тэрэг тойрон дүүлэх бөгөөд морьдын цээжийг шүргэн алдан хүзүү доогуур нь шурган ниснэ. Алагтуу салхинд туугдан хажуулдасхийн далбаганан дэвж өнгөрнө. Хөөрч дэрвэсэн ширэн элгэвчин халх мухлагтай тэрэгний тэвшийг алгадахад чийгтэй салхи сэвэлзэн орж ирнэ. Нүд гялбуулсан аянга тэргэн дотор л цахилчих шиг гялсхийхэд хоромхон зуур саарал цэмбэ саатай туушин болон буланд хурсан Володя үзэгдэнэ. Мөн л тэр агшинд орой дээр маш сүртэй нүргэлж хуйлран эрчлэх адил дээшлэн тэл тэлсээр чих дөжрөм тачигнахад хүн өөрийн эрхгүй амьсгаа дарж сүрдэн биширнэ. Үүнийг хурмаст тэнгэрийн хилэн! хэмээдэг эгэл ардын бодол юутай яруу!

	Улам хурдан эргэх тэрэгний дугуй болон жолоогоороо яаран яаран гуядах Василий, Филипп хоёрын ар нурууг харвал тэд ч мөн л айж яваа бололтой. Манай тэрэг уруу руу сүрхий хурдалж улмаар банзан гүүрээр түчигнүүлэхэд би, хэзээ язаагүй л үхнэ, цөмөөрөө л амь алдана гэж бодоод яльгүйхэн ч хөдлөх зүрхгүй суулаа.

	Тпру!

	Морьдын амыг татав. Жиндэр тасарсан учир аянга цахилан, тэнгэр чих дөжиртөл нүргэлж байгаа ч гэлээ бид гүүрэн дээр арга буюу зогслоо.

	Тэрэгний хажуу руу тонгойвол амьсгаа бөглөрөн зүрх дэлсэв. Алга, ташуур хоёроороо хөллөгөө морио түлхэж тасарсан жиндэрийг тэнцүүлэн уяхчаан болж буй Филиппийн мойног хар хуруунуудыг би арга тасран ширтэж байлаа.

	Аянга цахилгаан ширүүсэх тусам түгшсэн сэтгэлд минь айдас гаслан ихэснэ. Гэвч цахилгаан цахилан тэнгэр нүргэлэхийн өмнөхөн хэдэн мөч сүрдмээр чив чимээгүй боллоо. Дахиад мөч хэртэй л тийм байсан бол айж түгшсэндээ сүнс минь зайлж мэдэхээр балмагдсан байв. Гэтэл яг энэ үед гүүрний доороос гэв гэнэт хиртэй, уранхай, цамц өмссөн, хавагнасан муухай царайтай, үсийг нь хуссан нүцгэн толгой нь салгалсан, яс арьс болсон майга хөлтэй нэгэн хүн дүрст амьтан гарч ирээд гарын оронцог болох мөлчгөр мухар улаан мөчөө ёрдгонуулан бидэн руу сунгав.

	«Эзэнтээн! Ядарсан амьтанд юм хайрлаач!» гэсэн шаналгаат дуу сонстох бөгөөд тэр гуйлгачин уг хэлэх болгондоо загалмайлан мөргөж бүсэлхийгээрээ нугаран нугаран бөхөлзөнө.

	Дотор хүйт оргиулан зарсхийлгэсэн тэр аймшигт агшныг би өгүүлж нэгэнт эс чадна. Хуйх агзганаж, айсан миний харц мөнөөх гуйлгачин дээр унасан байлаа...

	Василий л замд хишиг хайрладаг тул тэр бээр Жиндэр хэрхэн залгахыг Филиппт зааж өгөөд, бүх юм яв цав болмогц жолоогоо хумьж атгаад суудал руугаа авирч халааснаасаа нэг юм гаргахыг завдав. Гэвч дөнгөж хөдлөв үү, үгүй юу л нүд гялбам цахилгаан цахилж, хөндийг цэлсхийтэл гэрэлтүүлэхэд хурмаст тэр аяараа л дээрээс нураад уначхав уу гэмээр болж чих дөжрөв. Салхи улам ширүүслээ. Морьдын дэл сүүл, Василийн шинелийн хормой, бүрхүүлийн зах цөм нэгэн тийш хандаж салхин аясаар салбаганан дэрвэнэ. Тэрэгний ширэн бүрхүүл дээр борооны эхний хэдэн том дусал под подхийн унаснаа, дээр минь хэн нэг нь бөмбөр нижигнүүлээд унах шиг болж бороо хаа сайгүй нэгэн хэмээр шаагин оров. Василийн тохой хөдлөхийг харав. Тэр түрийвчээ нээж байгаа ажээ. Гуйлгачин тэргэнд дайруулчих алдан дугуйн тушаа мөн л загалмайлан мөргөж, нахилзаж бөхөлзсөөр гүйх ажээ.

	«Христосыг бодож хишиг хайрлаач дээ!» гэнэ. Тэгтэл шидэгдсэн гуулин зоос бидний дэргэдүүр сая өнгөрч, шал ус болсон уранхай хувцас нь биед нь наалдсан мөнөөх өрөвдмөөр амьтан ч салхинаа ганхсаар замын голд гайхширан үлдээд далд оров.

	Салхинд гуядуулсан азарган бороо хөнөгөөр асгах мэт орно. Василийн зөөлөн цэмбэн шинелийн ар зоогоор борооны ус горхилон урсаж бүтээлгэн дээр тогтсон булингартай шалбаагт нийлнэ. Аянгын гялбаа түрүүчийнхээ бодвол арай ч цөөн, арай ч бүдэг үзэгдэж тэнгэрийн дуу, шаагих борооны алгас тэгтлээ ч сүрдмээр бус болжээ.

	Тэгтэл ч бороо баахан татрах янз орж, үүл долгилсхийн тархаж наран тушаа, гэгээ тодров. Цагаан саарал үүлний захаас тунгалаг номин өнгө цухалзан үзэгдэв.

	Мөчийн дараахан л нарны бишүүрхэнгүй туяа замын шалбааг, шигшсэн юм шиг эгцлэн буух шиврээ борооны түмэн ширхэг гялайтлаа угаагдсан замын хажуугийн өвс ногоон дээр гялбалзан тусав. Тэнгэрийн мандлын нөгөө талыг хар үүл халхалсан хэвээр боловч би түүнээс эс айна. Надад өгүүлж боломгүй нэн баясгалант сэтгэл төрж айдас түгшүүрийн дарамт төдхөн халагдлаа. Сэргэж жавхаажсан байгалийн нэгэн адил сэтгэл зүрх минь ч мишээх ажээ. Василий шинелийнхээ захыг буулгаад, саравчтай малгайгаа тайлан сэгсэрнэ. Володя бүрхүүлийг буулган хумина, би ч тэрэгнээс толгой цухуйлган ариуссан анхилуун агаарыг шуналтайхнаар цээж дүүрэн амьсгална.

	Хурын усанд угаагдаж гялтайсан ачаатай, ардаа замдаантай сүйх тэрэг өмнө донслонхон явж үзэгдэх бөгөөд морьдын нуруу, уяа жолоо, дугуйны бүрхүүл цөм л наранд гилтгэнэх нь өнгөлж маажиндсан мэт. Замын нэг талд өвөлжих тарианы энд тэндгүй л гүехэн жалгаар хэрчигдсэн хараа алдрам талбай сүүдэртэн тэнгэрийн хаяа руу хивс мэт цэлийж, ундаалсан хөрс шороо, өвс ногоо нь гялалзах ажээ. Замын нөгөө талд дунд нь самрын мод, монос алаг цоог ургасан улиасан төгөл амгалан жаргалаар бялхах мэт чичвэлзэх ч үгүй байх бөгөөд гэрэлт дуслыг хур бороонд угаагдсан мөчрөөсөө хуурай хур навчин дээр унагана. Өд сөдөө дэрвийлгэсэн болжмор шувууд энд тэндээс жиргэн наадаж нэг хөөрөн нэг доош шумбаж, нойтон бутнаа бяцхан шувуудын дэрхийн нисэж буун бужигналдах нь сонстож төглийн дундаас хөхөө хавшина. Хаврын борооны дараах ойн гоцхон агаар, хус, нил цэцэг, дагтаршсан хур навч, мөөг, моносны үнэр тэргүүтэн нь даан ч сайхан учир би тэргэндээ байж сууж ядаад, гишгүүр дээрээс нь үсрэн бууж, бутны зүг гүйн одов. Борооны ус дээрээс минь асгарсан унасан хэр нь цэцэглэсэн моносны нойтон мөчрийг хугар татлан, түүгээрээ нүүрээ цохилон гайхам сайхан үнэрийг ханатал хүртэв. Гуталд минь шавар шавалдан наалдаж, оймс минь шал ус болсныг эс анзааран шавхай дундуур сүйх тэргийг даган гүйв.

	— Любочка, Катенька! гэж би хашхиран цонх руу нь моносны хэдэн мөчир сарвайж: — Хараач, ийм гоё! гэлээ.

	Охид гайхан дуу алдаж, Мими хөлд дайруулбал яана! гэж хашхирна.

	— Үнэрлээд үзээч дээ! Хэчнээн сайхан бэ! гэж би хашхирна.


III БҮЛЭГ : ШИНЭ ҮЗЭЛ

	 

	Катенька миний дэргэд сууж хөөрхөн толгойгоо гилжийлгэн дугуйн доогуур гулсан орох тоост замыг ширтэнэ. Би дуугүй л түүнийг ширтэж, хүүхдэд баймааргүй уйтгарт байдал ягаахан царайнд нь тодорсныг анх хараад гайхав.

	Удахгүй бид Москва орно, тэр хот ямар гэж чи бодож байна? гэж би асуув.

	— Мэдэхгүй гэж Катенька дурамжхан хариулав.

	— Гэхдээ Серпуховоос том гэж бодож байна уу, бага гэж бодож байна уу?

	— Юу?

	— Би зүгээр л...

	Аливаа ярианы чигийг зааж, бодол сэтгэлийг таах нэгэн увдист мэдрэхүй байдаг шүү дээ. Чухам түүгээрээ л Катенька энэхэн агшинд надад тоомсоргүй хандсанаараа голыг минь гонсойлгосноо мэдээд толгойгоо өндийлгөн:

	— Аав чинь, биднийг эмээ ээжийнд байна гэж та нарт хэлсэн үү?

	— Хэлсээн, эмээ, өөрөө бидэнтэй байя гэж байгаа юм чинь.

	— Тэгээд цугаараа тэнд байх хэрэг үү?

	— Тэгэлгүй яах вэ, бид давхрын нэг талд та нар нөгөө талд нь суух болно. Харин, аав жигүүрийн байшинд орох байх. Хоолоо доор, эмээгийнд иднэ.

	— Mamаn, эмээг их адайр ууртай гэсэн үнэн үү?

	— Үгүй ээ! Зүгээр эхлээд л тэгж санагддаг юм. Ихэмсэг нь ихэмсэг, гэхдээ огт уургүй, харин ч сайхан зантай хөгжилтэй шүү. Төрсөн өдрийнх нь найр ямар сайхан болсныг чи харсан ч болоосой!

	— Гэхдээ би түүнээс нэг л айгаад байна. Тэгээд ч яаж мэдэх вэ дээ, бид чинь...

	Катенька гэнэт дуугүй болж, дахиад л бодлогошров.

	— Юу? гэж би түгшингүй асуув.

	— Юу ч гээгүй ээ би зүгээр л.

	— Үгүй чи «яаж мэдэх вэ?» гээд нэг юм хэлэх гэсэн шүү дээ.

	— Тэгээд танай эмээгийн найран дээр тийм сайхан байсан хэрэг үү?

	— Харин тийм. Та нар тэнд байсан ч болоосой. Зөндөө зочин ирсэн, мянгаад хүн, хөгжим эгшиглээд, генералууд байсан, би ч бас бүжиглэсэн...гэж би тэр найр цэнгээнийг дүрслэн ярьж байснаа гэнэт үгээ тасалж, Катенька! Чи намайг сонсохгүй байна аа даа гэж хэлэв.

	— Үгүй, сонсож байна, чи бүжиглэж байсан гэж ярьсан.

	— Яагаад чи ийм уйтгартай байгаа юм бэ?

	— Үргэлж хөгжилтэй байна гэж үгүй шүү дээ.

	— Үгүй, биднийг Москвагаас ирснээс хойш чи их өөр болсон шүү. Чи үнэнээ хэлээч гэснээ би түүн рүү эргэн харж шийдэмгийхнээр, — Юунд чи нэг л хачин болчихоо вэ? гэж асуув.

	— Би хачин гэж үү? гэж Катенька сортосхийв. Энэ бол миний хэлсэн үг түүний сонирхлыг нэн татсаны гэрч бүлгээ.

	— Би ердөө ч хачин биш шүү гэж тэр хэлэв.

	— Үгүй ээ чи хуучныхаасаа өөр болсон, хуучин чи бидэнтэй бүх юманд санаа нэгтэй, бидэнд их л элэгтэй, бид чамайг хайрладаг шиг чи ч биднийг хайрладаг байсан, харин одоо бол чи нэг л хянуур, биднээс хөндий болжээ гэв.

	— Огтхон ч үгүй шүү.

	— Байз л даа, би яриагаа дуусгая гэж үгийг нь таслахдаа хамар минь шархирч байлаа. Энэ бол хэдийнээс хэлье гэж хадгалж явсан санаа бодлоо илчлэхэд цийлгэнэн ирдэг нулимсны угтал билээ.

	— Чи биднээс хөндийрч, биднийг мэдэхийг хүсэхгүй ч байгаа юм шиг зөвхөн Мимитэй л ярих юм.

	— Үргэлж л нэг янз яваад байж болохгүй биз дээ. Нэг цагт өөр болох хэрэгтэй шүү дээ гэж Катенька хариулав. Тэр хэлэх үгээ олж ядахдаа юмыг заавал тайлбарлах гээд байдаг зантай билээ.

	Нэг удаа Любочка түүнтэй хэрэлдээд тэнэг охин гэж хэлэхэд нь, бүгдээрээ ч ухаантай байна гэж байхгүй шүү дээ, тэнэг улс ч бас байх хэрэгтэй дээ гэж өчиж байсан нь санагдавч нэг цагт өөрчлөгдөх хэрэгтэй гэсэн үг нь надад нэг л дутуу оргиод би асууж шалсаар байв.

	— Тэр чинь тэгээд ямар хэрэгтэй юм бэ?

	— Бид хэзээд л үргэлж хамт байхгүйгээс хойш гэхэд нь нүд нь үл мэдэг улайв. Тэр бээр Филиппын нуруу руу ширтэв. Миний ээж, танай эжийтэй үерхдэг болохоор бид танайд байгаад байж болж байлаа. Харин улс амьтанд ууртай ширүүн гэгддэг гүнгийн хатантай ээж минь таараа ч билүү хэн мэднэ. Тэгээд ч бид хэзээ нэг цагт заавал салж таарна. Танайх баян. Петровское гэдэг эзэмшил газартай, харин бид ядуу, эжийд юу ч байхгүй гэв.

	Танайх баян бид ядуу гэсэн үг, мөн түүнтэй холбоотой санаа нь надад ер бишийн хачин санагдлаа. Би тэр үед зөвхөн гуйлгачид, тариачид л ядуу гэж ойлгодог байлаа. Ядуу гэдэг үгийн утгыг гоолиг хөөрхөн Катятай уялдуулан бодох гэхээр ухаан санаанд нэг багтаж өгөхгүй байлаа. Мими, Катенька хоёр бидэнтэй цуг амьдарч байсан л бол тэр чигээрээ үргэлж л хамт байж бүх л юмаа хуваалцах юм шиг санагдаж байж билээ. Өөрөөр байж боломгүй мэт бодогддог сон. Гэтэл одоо тэдний ганцаардмал байдлын тухай мянга мянган шинэ бүдэг бадаг бодол толгойд овоорч бид баян, тэд ядуу байгаад санаа минь зовох учир нүүр улайж Катенька руу эгцлэн харах зүрх хүрсэнгүй. Бид баян, харин тэд ядуу гэдэг чинь юу гэсэн үг вэ? Тэгээд яахлаараа үүнээс болж заавал салж хагацах болдог байна аа? Бид байгаа юмаа хуваалцаад байж яагаад болдоггүй юм бэ? гэж би бодов. Гэлээ ч энэ тухай Катенькатай яриад яах вэ гэж би ойлгож байсан бөгөөд ямарваа нэгэн хар ухаан энэ язгуур авцалдаа бүхий бодлыг минь нэгэнт үгүйсгэн, тэр охины зөв, тийм учраас түүнд санаагаа тайлбарлах нь цагаа олоогүй хэрэг гэж дотроос минь хэлээд байлаа.

	— Чи бүр үнэхээр явчих юм уу? Бид яаж тусдаа амьдрах юм бэ?

	— Яая гэхэв дээ. Надад ч шаналгаатай хэцүү л байна. Тэгэхдээ хүрвэл ч би яахаа мэдэж байна.

	— Жүжигчин болно биз дээ? Мөн ч тэнэг хэрэг шүү! ... би тэр охиныг жүжигчин болох сон гэж мөрөөдөж явдаг болохоор нь л ингэж хэлсэн юм.

	— Үгүй. Би бага байхдаа л тэгж ярьдаг байсан.

	— Тэгвэл чи яах юм бэ дээ?

	— Сүмд очиж сууна. Тэндээ амьдарна, тэгээд хар өмсгөл хилэн малгайтай болно гэснээ

	Катенька уйлчхав.

	Насныхаа аль нэгэн үед харж байсан бүх зүйл чинь урьдынхаасаа өөр өөр эргэсэн мэт болж, аливаа юмыг үзэх үзэл чинь хувирчихыг уншигч та ажсан уу? Аян замд явах зуур сэтгэл санаанд минь яг л тийм ёс суртахууны өөрчлөлт гарсан бөгөөд чухам тэр үеэс л өсвөр нас минь эхэлсэн гэж би боддог юм.

	Орчлонд зөвхөн бид буюу манай гэр бүл л, амьдарч буй биш юм байна; бүх үзэл сонирхол биднийг тойрч байдаггүй бөгөөд бидний тухай, биднийг энэ дэлхий дээр оршин буй тухай төсөөлдөг ч үгүй хүмүүсийн бас шал өөр амьдрал байдаг юм байна аа гэсэн бодол анх удаа тов тодорхой төрж билээ. Үүнийг би урьд өмнө нь ч мэдэж байсан нь эргэлзээгүй, гэхдээ л саяынх шигээ ой тойнд шингэтэл мэдрээгүй явжээ.

	Аливаа санаа гагцхүү нэгэн тодорхой замаар л үзэл бодол болон хувирч, шилждэг бөгөөд тэр нь бусад улсын мөн тэр үзэл бодолд хүргэсэн замыг бодвол маш санаандгүй, онцгой байх нь ч бас бий.

	Сэтгэлийг минь сүрхий хөндсөн, Катенькагийн ирээдүйн тухай бодоход хүргэсэн тэр яриа бол чухамдаа тийм л зам минь байсан юм. Замд дайралдсан байшин бүрийг, эгээ л манайх шиг л айлууд оршин суугаа тосгод, хотуудыг хараад, бидний тэргийг хэсэг зуур сонирхон ширтсээр ард үлдэж, нүднээс далд орох авгайчууд, хүүхдүүдийг хараад, Петровскоегийнхон шиг бидэнд мэхийн ёслоогүйгээр барахгүй бидний зүг хялам ч хийгээгүй мухлагийн эзэд, тариачин эрчүүдийг хараад би анх удаагаа, биднийг боддоггүй юм бол юу санаж явдаг улс вэ? гэж санааширсан юм. Үүнээс болоод л тэд яаж юугаараа амь зуудаг юм, хүүхдүүдээ хэрхэн өсгөн хүмүүжүүлдэг юм, тэднийгээ тоглуулж наадуулдаг юм болов уу? хэрхэн шийтгэдэг юм бол гэх зэрэг олон асуулт гарч ирэв.


IV БҮЛЭГ : МОСКВАД

	 

	Москвад ирснээсээ хойш аливаа юм үзэгдэл, хүмүүсийн тухай санаа бодол хийгээд тэдэнд хандах хандлага минь өөрчлөгдөөд байгааг улам тод мэдрэх боллоо.

	Эмээтэйгээ анх уулзаад, эцэнхий, үрчгэр царай, гал цоггүй болсон нүдийг нь харахад хүндэтгэн эмээж, царайчлах сэтгэл минь өрөвдөн энэрэх сэтгэл болж хувирсан юм. Эмээ эгээ л төрсөн охиныхоо шарилыг нүдээрээ харж байгаа юм шиг Любочкагийн толгойд нүүрээ наалдуулан мэгшихэд хайрлах сэтгэл минь өрөвдөн энэрэх сэтгэл болж хувирсан юм. Эмээ маань бидэнтэй уулзаад уй гашуу болж байгааг харахад нэн эвгүй байв. Бид түүнд юу ч биш, гагцхүү талийгаачийн дурсгал болсноороо л дотно санагдаж байгаа юм байна гэдгийг ойлгож билээ. Хоёр хацрыг минь үнсэх бүрийдээ л тэр маань одоо байхгүй, тэр маань өөд болсон, би түүнийгээ хэзээ ч дахиж харахгүй гэсэн санаа илт гээд байгааг нь сайн мэдэрч байж билээ.

	Москвад ирээд биднийг тоохоо ч больж, гагцхүү үдийн хоолон дээр л бодлогоширсон царай гарган хар хүрэм юм уу, фрактайгаа ирж үзэгддэг болсон аав маань, цамцныхаа гадагш гаргасан далбагар зах, халаад, захирагч, тариан үтрэм рүү явж зугаалдаг зугаалга, ан гөрөө энэ бүхнийхээ хамт үнэ хүндээ алдсаар байж билээ. Эмээгийн “ахай” гэж хочилдог Карл Иванович яагаад ч юм, намба төрхтэй хүний байдал илтгэх халзан толгой дээрээ, бараг л гавлынхаа тэг дунд нь хүртэл шулуун хагалбартай хиймэл шар ус тавьжээ. Тэр нь надад хачирхалтай агаад инээдэмтэй санагдаж, урьд өмнө нь ийм юмыг би яаж анзаарахгүй явсан юм бэ дээ гэж бодогдоод байлаа.

	Охид ба бидний хооронд бас л ямарваа нэгэн үл үзэгдэх хориг бий болов. Хэн хэн маань дор дороо аминчлах зүйлтэй, бас тэд улам уртасгасан банзлаараа, бид дөрөөвчтэй өмдөөрөө хөөрөлхөн гайхуулдаг болсон мэт санагдав.

	Ирснийхээ эхний л ням гаригийн үдийн хоол дээр Мимигийн өмссөн дэлбэгэр гоёмсог даашинз, толгойдоо зүүсэн туузыг хараад бид тосгонд байсныг бодвол байдал өөрчлөгдсөн бөгөөд биш, цаашид ч юм юм өөр болох нь гэдгийг мэдэрлээ.


V БҮЛЭГ : АХ

	 

	Би Володягаас нэг жил хэдхэн сараар дүү л дээ, бид хоёр хамт өсөж торниж, сурч наадаж өдий хүрсэн юм. Бид хоёрыг том жижиг гэж ялгаварладаггүй байлаа. Гэвч яг тэр үед Володя насаараа ч тэр, авьяас сонирхлоороо ч тэр, хүч чадлаараа ч тэр надад нөхөр биш юм гэдэг нь мэдэгдсэн юм. Володя надаас аль алинаараа давамгай, түүгээрээ хөөрөлхдөг ч байж магадгүй гэж би боддог байлаа. Нээрээ ч тийм байсан байж болох юм. Түүний л улмаас төрөлхийн шазруун сэтгэл ахтайгаа уулзах бүрийд л хөндөгдөн эмзэглэдэг байлаа. Тэр юм болгоноор тоглоом наадмаар ч, сурлагаар ч, хэрүүлээр ч, биеэ авч явах талаараа ч надаас давамгай л байсан юм. Энэ бүхэн нь намайг түүнээс улам бүр хөндийрүүлж сэтгэл санааг минь ч үл ухагдах шалтгаанаар шаналгадаг болсон сон. Хэрвээ л Володяд анх нугалаатай голланд цамц хийж өгөхөд нь би шууд тийм цамцгүйдээ гол минь их гонсойж байна гээд хэлчихсэн бол санаа амарч, ахыг цамцныхаа захыг засах болгонд нь намайг доромжлох гэж тэгж байна» гэж санахгүй байх байсан даа.

	Володя миний энэ байдлыг ойлгодог бөгөөд хааяа үүнийгээ нууя ч гэж боддог юм шиг санагддаг байлаа. Чухамдаа энэ нь л намайг сүрхий шаналгаж байв. Ах дүү, анд найз, эхнэр нөхөр, ноён зарц гэсэн байнга хамт байдаг атлаа ялангуяа бие биедээ бүх юмаа илэн далангүй ярьдаггүй хүмүүсийн хоорондох үл мэдэг инээмсэглэл, ялихгүй хөдөлгөөн, нүдний харцаар илэрдэг үл ойлгогдох үггүй нэгэн харьцааг хэн ч анзаардаггүй билээ. Та нарын ноомой бөгөөд эмээнгүй нүдний харц хоёр талаас тулгарахад цаана нь юутай их далд тачаал, бодол санаа хийгээд энэ хүн ойлгочих вий гэсэн айдас тодорно вэ?

	Гэвч энэ тухайд гэвэл хэтэрхий эмзэг сэтгэл, шинжин бясалгах авьяас минь төөрөлдүүлээд байдаг байсан ч байж магадгүй. Володя миний санаж мэдэрч байсан болгоныг огт санаж мэдэрдэггүй ч байсан байж болох юм. Тэр бол дүрэлзүүр, санасан бодсоноо нуудаггүй, аливаа юмыг сонирхох нь амархан боловч сонирхол нь хурдан буурдаг тийм хүн байлаа. Янз янзын юмыг үнэн голоосоо сонирхож чаддаг байлаа.

	Нэг болохоор гэнэт зурагт үхтлээ дурлаад л өөрөө зурж, бүх мөнгөөрөө зураг худалдан авч, зургийн багш, аав эмээг зураг зурж өгөөч гэж гуйж шалж гарна, тэгснээ байчхаад гэрээр нэг эрэл сурал болж цуглуулж олсон ширээний элдэв чимэглэлд үхтлээ дурлана; дараа нь үүнийгээ больчихсон роман зохиолд үхтлээ дурлаж, нууцаар олж авч байгаад л өдөр шөнөгүй уншина...

	Түүний сонирхсон бүхэн намайг өөрийн эрхгүй татдаг байлаа; харин би түүнийг дагаж дуурайя гэтэл хэтэрхий шазруун, шинэ зам сонгоё гэтэл хэтэрхий биеэ даагаагүй балчир байлаа. Гэвч би юу юунаас илүү ялангуяа бид хоёрын хэрэлдэх үеэр тод илэрдэг байсан, Володягийн золбоолог, шударга, илэн далангүй зан аашинд атаархахын ихээр атаархдаг байлаа. Би түүний зан байдал нь зөв сайн гэдгийг мэдээд байсан хэр нь дуурайж чаддаггүй байсан билээ. Түүнийг чимэглэл ид сонирхож байх үед нь нэг удаа ширээнийх нь дэргэд очоод санамсаргүй эрээн мяраан өнгөтэй хоосон шилэн савыг нь хагалчхав аа. Өрөөндөө орж ирээд Володя:

	— Хэн чамайг хүний юм оролдоодох гэсэн юм бэ? гэж хэлснээ ширээнийх нь янз бүрийн чимэг байр сууринаасаа хөдөлчихсөнийг хараад

	— Шилэн сав хаачаа вэ? Чи бүр заавал ч үгүй... гэв.

	— Санаандгүй унагачихсан чинь хагарчихлаа. Одоо яая гэхэв дээ.

	— Хэзээ ч миний юманд битгий гар хүрч бай гэж чамаас хүсэмжлэн гуйх байна, гээд тэр бээр шилэн савны бутархайг эвлүүлэн харамсалтайяа харж байв.

	— Чи битгий зандраад бай! Хагалчихаа л биз тэгээд яадаг юм гэж би хариулав. Ингэж хэлээд би зориуд инээмсэглэлээ.

	— Мөн дөө. Чамд юу ч биш. Харин надад энэ чинь хэрэгтэй юм! гээд аавыг дуурайн өрөөсөн мөрөө татвасхийлгэж: — Хагалчхаад бас инээж байгаа юм шүү. Ёстой өөдгүй хүүхэд! гэв.

	— Би хүүхэд; харин чи том мөртөө тэнэг юм.

	— Чамтай хэрэлдмээргүй байна гэснээ намайг аяархан түлхэж: Зайл гэв.

	— Битгий хүн түлхээд бай.

	— Зайл.

	— Битгий түлхээд бай гэж байна.

	Володя гараас минь бариад чирч зайлуулах гэсэн боловч би жигтэйхэн эгдүүцэж байсан болохоороо ширээнийх нь хөлөөс шүүрч аваад хөмөрчхөв. «За тэгвэл май л даа!» гэхэд бүх шаазан, болор чимгүүд нь хангинан бутран асгарлаа.

	Володя унаж байгаа юмнуудаа тосож авахыг хичээх зуураа, — Адгийн муухай хүүхэд!... гэж хашхирав.

	Би гарч явангаа «За ингээд л бидний хооронд бүх юм дууслаа. Насан туршдаа эвлэрэхгүй юм боллоо» гэж бодлоо.

	Орой болтол бие биетэйгээ дуугарсангүй, би баахан гэмшиж, түүн рүү харахаасаа эмээн өдөр өнжин юу хийхээ мэдэхгүй байхад Володя тэс өөр байдалтай, хичээлээ сайн хийгээд үдийн хоолны дараа яг л хуучны адил охидтой ярьж хөхөрч байв.

	Багшийг нэг хичээлээ дуусмагц л би өрөөнөөс гарч байлаа. Ахтайгаа хоёулхнаа үлдэхэд аймаар, эвгүй, ичгэвтэр санагдсан учир тэр. Орой түүхийн хичээлийн дараа би дэвтрээ аваад хаалга руу явлаа. Володя дээр очоод сайдахыг хэдий хүсэж байсан боловч хажуугаар нь гарахдаа царайгаа дүмбийлгэж аль болохоор ууртай дүр үзүүлэхийг хичээв. Володя яг энэ үед толгойгоо өндийлгөн үл мэдэг, цайлган, шоолонгуй инээмсэглээд над руу цэх харлаа. Харц мөргөлдөхөд намайг буруугаа ойлгож байгааг тэр мэджээ гэж бодоод нэгэн давж дийлэмгүй мэдрэхүйн улмаас нүүрээ буруулав.

	— Николенька! гэж тэр бээр тун энгийн, даруухан дуугаар хэлээд — уурлахаа боль доо. Би чамайг гомдоосон бол намайгаа уучлаарай гэв.

	Тэгээд надад гараа өглөө.

	Нэг юм улам улам дээшилсээр цээжийг минь дарж, амьсгаа давчдав. Гэвч нүднээс минь нулимс гарч сэтгэл онгойсон тул энэ маань ганцхан агшинд үргэлжилсэн билээ.

	— Намайг... уучлаарай, Воло-дя гэж хэлээд би гарыг нь атгав.

	Володя над руу харж байсан боловч, яагаад миний нүднээс нулимс гарсныг даан ч нэг ойлгоогүй байдалтай байв.


VI БҮЛЭГ : МАША

	 

	Манай нэг зарц эмэгтэй, зөвхөн зарц биш харин ч амгалан, жаргалтай байх эсэхийг минь шийдэж чадах бүсгүй болохоо харуулсан нь миний үзэл санаанд гарсан хамгийн гайхалтай өөрчлөлт байсан билээ.

	Намайг ухаан орохоос л Маша манайд байсан шиг санагддаг юм. Түүнийг би шал өөрөөр үздэг болсон юм. Одоо энэ ярих гэж байгаа явдлаас өмнө би түүнийг огтхон ч анзаардаггүй байлаа. Намайг арван дөрөвтэй байхад Маша хорин тав орчим настай маш сайхан хүүхэн байлаа. Төрх байдлыг нь одоо дүрслэн бичье гэвч санаа сэтгэлд хоногшсон дурлал хайрыг минь эзэмдсэн зэрвэсхэн дүр дахин сэрхийтэл амилах вий гэхээс зүрхшээх юм. Орхичихгүйн тулд хэлэхэд тэр ер бишийн цагаан царайтай, бие гоо үзэсгэлэнтэй, бүсгүй байлаа; харин би арван дөрвөн настай байжээ.

	Хичээлээ барьчхаад шалны нэг л завсрыг дагахыг хичээн өрөөн дундуураа алхаж байх юм уу эсвэл дэмий нэгэн дуу аялах, эсвэл ширээнийхээ ирмэгийг бэхээр эрээчих, эсвэл ямар ч бодолгүй нэгэн мэргэн үгийг дуудан давтах, ер нь л нэг үгээр хэлбэл оюун ухаан ажиллах чадваргүй болж харин зүрх сэтгэл нэгэн шинэ санал эрэн хайсан үеэр би хичээлийн өрөөнөөс гараад шатны тавцан руу санаандгүй буулаа.

	Хэн нэгэн хүн нөгөө тийшээ эргэсэн шатаар өгсөж яваа нь сонстов. Хэн болохыг нь мэдье гэж бодсон хэрэг л дээ. Тэгтэл хөлийн чимээ гэнэт тасарч: «За яршиг даа, та юунд ингэж дүрсгүйтнэ вэ! Мария Ивановна хүрээд ирвэл сайхан байх уу!» гэх Машагийн дуу гарлаа.

	«Ирэхгүй ээ» гэж Володя шивнэн хэлж байна. Володя түүнийг чангаан зогсоохыг оролдох шиг боллоо. «Үгүй та чинь гараа хааш нь явуулна вэ? Яасан ичих нүүргүй хүн бэ та чинь!» гэчхээд Маша хажуу тийш болсон алчуурынхаа цаанаас махлаг цагаан хүзүүгээ цухалзуулсаар дэргэдүүр минь гүйж өнгөрлөө. 

	Энэ нээлт минь надад хэдий чинээн гайхаш түрүүлснийг хэлэхэд бэрхтэй боловч түдэлгүй Володягийн явдалтай нийлэх сэтгэл оргилж би түүний энэ явдлыг нь гайхах биш, харин тэр тийм юм үйлдэх сайхан гэдгийг яаж мэдэж авав аа гэдэг л үнэхээр сонин бодогдов. Тэгээд өөрийн эрхгүй л түүнийг дуураймаар санагдлаа. Заримдаа би бүтэн цагаар шатны тавцан дээр зогсон дээр гарч байгаа өчүүхэн ч атугай чимээг чих тавин сонсдог болов. Володяг дуурайхыг юу юунаас илүү хүсэвч хэзээ ч тэгж зүрхэлдэггүй байсан юм. Заримдаа хаалганыхаа ард нуугдаад зарц бүсгүйчүүдийн өрөөнөөс гарч байгаа ноцолдох чимээг атаархах, хардах сэтгэл өвөрлөн байж чагнахдаа хэрвээ би дээшээ гараад яг л Володя шиг Машаг үнсэх гэвэл ямар байх бол, юу хэрэгтэй вэ гэж түүнийг асуувал өргөн сартгар хамар, өрвөгөр босоо үстэй би юу гэж хэлнээ? гэж боддог байв. Юун ч яршигтай юм дээ! Үгүй та юунд надад үргэлж наалдана вэ! Эндээс яв л даа. Хаашаа дүрсгүй хүн бэ та ... Николай Петрович хэзээ ч наашаа ирж тан шиг балайрдаггүй дээ гэж хэлэх нь сонсогддог сон. Харин Николай Петрович нь яг энэ үед шатан доор орчхоод дүрсгүй Володягийн оронд байхын тулд юугаа ч өгөхөд бэлэн суугааг тэр даан ч мэддэггүй байжээ.

	Би төрөлхийн бүрэг ичимтгийн дээр өөрийгөө баахан царай муутай гэж боддогоос бүрэг дээрээ бүрэг болжээ. Харин төрх байдал буюу чухамдаа яг тэр байдал нь ч биш юмаа, ямар нэг юмаараа бусдад таалагдана эсвэл таалагдахгүй гэсэн итгэл л хүний зан араншныг чиглүүлэх хамгийн нөлөөтэй зүйл гэж үздэг билээ.

	Тэр байдалдаа дасъя гэтэл би хэтэрхий шазруун тул «Усан үзэм боловсорч гүйцээгүй байна» хэмээх ёгт үлгэрийн үнэг адил сэтгэлээ хуурах буюу харсаар байтал Володягийн эдэлж байгаа жаргалд, атаархаж бас сайхан төрхтэй хүний аливаа таашаалыг үл тоомсорлохыг хичээн, өөрийгөө бусдаас тусгаарлаж ганцаар байхын жаргалыг эдэлье гэж сэтгэл ухааныхаа бүх л хүчийг дайчилж байв.

	VII БҮЛЭГ : ҮРЛЭН СУМ

	 

	— Тэнгэр минь! Дарь! — хэмээн Мими уулга алдав.

	— Та нар чинь юу хийж байна аа? Байшингаа шатааж биднийг бүгдийг нь сүйд хийх гэж байна шүү дээ... гэж тэр хэлэв.

	Тэгснээ Мими дүрсэлж эс болом зоримог байдал гарган бүгдээрээ холдож бай гэж тушаагаад үрлэн сумны тарж бутарсан газар тийш маш шийдэмгий том том алхалж очоод гэнэт тэсэрвэл үүсэж болох аюулыг үл хайхран үрлийг дэвсэлж гарлаа.

	Аюулыг зайлуулав гэж санамагцаа Михейг дуудаж энэ бүх дарийг холхон, болж өгвөл ус руу хая гэж тушаагаад оройвчоо ихэмсэг байдалтай сэгсчин зочдын өрөө рүү чиглэлээ. «Та нарыг ч сүрхий хардаг юм байна. Хэлэх үг алга» гэж тэр үглэнэ.

	Аавыг жигүүрийн байшингаас ирэхэд бид эмээ дээр цуг очив. Өрөөний нь цонхны тушаа Мими хэзээний ирээд суучихсан нууцгай агаад албаны хүйтэн царай гаргаад л хаалганы хажуугаар ширүүн ширүүн харж байв. Хэд хэдэн цаасанд давхарлан боосон нэгэн зүйлийг барьжээ. Барьж яваа юм нь үрлэн сум байна. Эмээд Мими алтан хошуу хүргэжээ гэж би төдхөн ойлголоо.

	Эмээгийн өрөөнд бас ихэд цухалдсан бололтой уурлаж улайчихсан зарц Гаша, жижигхэн биетэй, цоохордуу царайтай доктор Блюменталь гэгч хүн хоёр байв. Доктор гуай Гашаг дэмий нэг аргадан ядаж тайтгаруулах гэсэн маягтай нүдээ сэмхэн ирмэн толгой дохино. Эмээ ээж маань хөндөлдөсхийн суугаад «Аянчин» хэмээх хөзрийн мэрэг дэлгэж байсан бөгөөд энэ нь түүний сэтгэл ихэд хямарч байгаагийн тэмдэг мөн билээ. Аав:

	— Maman, таны бие лагшин тунгалаг уу? Сайхан нойрсож амрав уу? гээд эмээгийн гарыг үнсэв.

	— Сайн, хонгор минь. Миний бие хэзээд эрүүл! байдгийг та мэддэггүй сэн билүү? гэж эмээ хариулав. Аавын тэр асуулт цагаа олоогүй юм уу, эсвэл доромжилсон мэт санагдсан юм байлгүй.

	— За тэгээд та надад цэвэр алчуур өгье гэж бодож байна уу? гэж эмээ Гашад хэллээ.

	— Би танд өгсөөн гэж Гаша очоод зөөлөн сандлын түшлэг дээр тавьсан цасан цагаан алчуурыг заав.

	— Энэ заваан таараа аваад надад цэвэр алчуур өг, хонгор минь. 

	Гаша шүүгээний дэргэд очоод шургуулгыг татсанаа, өрөөний бүх шил доргитол чанга гэгч нь буцаагаад түлхэв. Эмээ ээж маань бид бүгдийг тойруулж ширүүнээр харснаа зарц эмэгтэйн хөдөлгөөн бүрийг тогтоон ажив. Зарц эмэгтэй миний бодоход нөгөө л алчуурыг авч өгөхөд эмээ:

	— Та хэзээ надад тамхи нунтаглаж өгөх юм бэ, хонгор минь? гэв.

	— Зав гарахлаар л нунтаглая.

	— Та чинь юу гэнэ вэ?

	— Ингэсхийгээд нунтаглана аа.

	— Надад үйлчлэхийг нэгэнт хүсэхгүй л байгаа юм бол хонгор минь, би таныг хэдийн явуулчих байлаа шүү дээ.

	— Та явуулж л байхгүй юу, уйлах л үгүй дэг» гэж зарц эмэгтэй амандаа үглэв.

	Энэ үед эмч түүний зүг нүдээ анивчиж эхэлсэн боловч зарц эмэгтэй маш догшноор ширэв татсан учир тэр төдхөн далдиран доош ширтэж цагийнхаа түлхүүрийг оролдов. Гашаг амандаа үглэсээр өрөөнөөс гарахад эмээ аавд хандаж:

	— Миний гэрт надтай хэрхэн харьцдагийг та харж байна уу, хонгор минь гэв.

	Тэгж хэлэхэд нь аав баахан балмагдсан бололтой

	— Maman, би тамхийг чинь нунтаглаад өгвөл болох сон бол уу, гэв.

	— Үгүй, больё доо, баярлалаа. Тамхийг миний санаанд нийцтэл нунтаглаж чаддаг хүн өөрөөс нь өөр байхгүйг мэддэг болоод л энэ чинь тийм бүдүүлэг харьцаж байгаа юм гээд минут хэртэй дуугүй байснаа:

	— Танай хүүхдүүд чинь сая байшин шатаачих шахсаныг та мэдсэн үү, хонгор минь гэв.

	Аав эмээ рүү хүндэтгэн анхаарсан байдалтай харлаа.

	— Тийм ээ, эд чинь ийм юмаар тоглож байна. Алив харуулчих даа гэж тэр Мимид хандан хэлэв.

	Аав үрлэн сумыг авч үзээд инээдээ барьж чадсангүй:

	— Үгүй, энэ чинь үрлэн сум байна шүү дээ, татан. Энэ ямар ч аюулгүй гэж хэлэв.

	— Хонгор минь, надад сургамжилсан явдалд чинь ихэд талархлаа, харин нас минь даанч өндөр болж...

	— Мэдрэл, мэдрэл-гэж эмч шивнэв.

	Тэгэхэд нь аав төдхөн бидэнд хандаж:

	— Та нар үүнийг хаанаас аваав? Ийм юмаар тоглодог яасан айхавтар хүүхдүүд вэ? гэв.

	— Наадуулаасаа асуугаад хэрэггүй, харин цаад ахайгаас нь л асуу, гэхдээ эмээ ахай гэдэг үгийг ихэд зэвүүцэнгүй хэлэв.

	— Тэр нь юугаа харж байдаг юм бэ?

	— Карл Иваныг энэ дарийг өөрөө өгсөн гэж Вольдемар хэлсэн гэж Мими үгийг нь өлгөж авав.

	— Ямаршуу сайн хүн болох нь ил харагдаж байгаа биз дээ хэмээн эмээ үгээ үргэлжлүүлэв. Тэгээд нөгөө ахай нь, нэр нь юу билээ дээ байз, одоо хаана байна? Алив нааш нь ирүүлээч

	— Би түүнийг айлд зочилъё гэхээр нь явуулчихсан гэж аав хэлэв.

	— Энэ бол шалтаг биш. Тэр чинь үргэлж энд байх ёстой хүн. Энэ хүүхдүүд минийх биш, таны хүүхдүүд, тэгээд ч та надаас ухаантай, хавьгүй ухаантай хүн болохоор надад танд зөвлөж хэлэх эрх алга гээд эмээ: — Гэхдээ л эдэнд ахай гэгч тэр бүдүүлэг герман тариачин эрийн оронд гэрийн багш хөлсөлж авах цаг болсон юм шиг санагдах юм. Тэнэг бүдүүлэг эр л байна шүү дээ. Элдэв муу зан, тиролийн дуунаас өөр зааж сургах юм түүнд алга. Хүүхдүүд тиролийн дуу дуулж чаддаг байх нь тийм хэрэгтэй юм уу, гэж би танаас асуумаар байна. За даа, одоо тэгээд хэн ч эднийг бодох вэ дээ. Таны л шийдсэнээр болох шүү дээ.

	«Одоо» гэсэн нь эднийг эхгүй өнчирч үлдсэн хойно гэсэн утгатай учир эмээгийн сэтгэлд уйтгарт бодлыг төрүүлж тэр хөрөг бүхий тамхиныхаа савыг ширтэн санаашрав.

	— Би энэ тухай хэдийнээс бодсон гэж аав яаран хэлээд

	— Тэгээд мөнгөөр хичээл заадаг St. Jerome-г манайд уривал яасан юм бэ гэж тантай зөвлөж ярья гэж бодож явлаа гэв.

	— Тэгсэн нь дээр шүү, найз минь гэж эмээг хэлэхэд түрүүчийн нөгөө дургүйцсэн аяс дууных нь өнгөнд нэгэнт тодорсонгүй. St. Jerome наад зах нь des enfants de bonne maison1 биеэ яаж авч явахыг мэддэг gouverneur хүн. Тэр чинь эднийг зугаалгад авч гарахаас цаашгүй, жирийн нэг menin2 ахай биш шүү гэв.

	— Би яг маргааш л түүнтэй ярья гэж аав хэлэв.

	Тэгээд нээрээ ч энэ яриа гараад хоёр өдөр өнгөрөхөд Карла Иваныч өөрийнхөө оронд нэгэн дэгжинхэн залууг оруулж билээ.


VIII БҮЛЭГ : КАРЛ ИВАНЫЧИЙН НАМТАР ТҮҮХ

	 

	Манайхаас бүрмөсөн явахынхаа өмнөх өдөр үдэш орой болсон хойно Карл Иваныч хөвөнтэй халаад, улаан малгайгаа өмсчхөөд орныхоо тушаа авдар саван дээрээсээ тонгойн юм хумаа эмхэлж цэгцэлж байлаа.

	Сүүлийн үед Карл Иваныч бидэнтэй ойртохоос зайлсхийх мэт үг дуу маш цөөнтэй болжээ. Тэгээд сая ч гэсэн өрөөнд нь ороход намайг духаараа хялам харснаа хийж байсан ажлаа үргэлжлүүлэв. Намайг орон дээрээ хажуулахад урьд өмнө нь ингэхийг хатуу хориглодог байсан Карл Иваныч юу ч хэлсэнгүй тул одоо үүнээс хойш тэр биднийг загнах ч үгүй, цагдах ч үгүй, бид яаж ч байсан түүнд хамаагүй болжээ гэсэн бодол төрж түүнтэй хагацах цаг нэгэнт ойртсоны яг мэдлээ. Тэр бидэнд элэггүй болсон нь голыг минь гонсойлгож би энэхүү бодлоо түүнд нээн хэлмээр санагдав. Тэгээд хажууд нь дөхөн очмогцоо:

	— Танд туслахыг зөвшөөрнө үү, Карл Иваныч аа гэв.

	Карл Иваныч над руу нэг харснаа дахиад л нүүрээ буруулсан боловч над дээр хальт туссан харц нь үл ойшоохын учир биднээс хөндийрсөн биш, харин чин сэтгэлээсээ нэгэн зүйлд шаналсандаа тийм болжээ гэдгийг илтгэв.

	— Бурхан бүхнийг харж бүхнийг мэдэж байгаа, бүх юм түүний гэгээн тааллаар болдог юм гэж тэр цөхрөн босож уртаар санаа алдан өгүүлснээ

	— Тиймээ, Николенька гэснээ өөрийг нь үнэхээр өрөвдөн харж байгааг минь анзаармагцаа;

	Би өсөхөөсөө эхлээд үхэн үхтлээ золгүй явах тавилантай хүн, хүн миний ачийг дандаа бачаар хариулж байлаа.

	Үүнийхээ шан шагналыг эндээс биш тэндээс хүртэх юм би гээд тэнгэр өөд заав.

	— Миний намтар түүх болоод энэ насандаа амсаж туулсан бүхнийг минь та мэддэг ч болоосой... Би гуталчин явлаа, цэрэг явлаа, цэргээс оргож явлаа, үйлдвэрт ажиллаж явлаа, багш явлаа, одоо тэгээд хэн ч биш хоосон тэг болов шив дээ! Тэнгэр бурхнаас заяагдсан өчүүхэн миний бие тэргүүнээ хандуулах газаргүй болоод байна гээд үгээ төгсгөж, нүдээ аниад, зөөлөн сандал дээрээ аяархан суулаа. Карл Иваныч яриагаа сонссоор буй намайг эс анзааран санасан бодсоноо илэн далангүй дэлгэхүйц болтлоо сэтгэл хөдөлснийг анзааран мэдээд би дув дуугай л, түүний зөөлөн болоод нүдэнд дулаан царайг нь ширтсээр орон дээрээ суулаа.

	— Та хүүхэд биш, та ойлгож чадна. Би танд өөрийнхөө намтар түүх энэ насандаа туулж амссан бүхнээ ярья. Хүүхдүүд минь, та нарыг машид хайрлан байсан хөгшин нөхрөө дурсах цаг ирнэ дээ гэж тэр хэлэв.

	Карл Иваныч хажуудаа байсан жижигхэн ширээг тохойлдоод хамрынхаа тамхийг татан хараагаа дээш нэг хандуулснаа бидэнд цээж бичиг дууддаг онцгой, нэгэн хэмийн паргиа дуугаар ийнхүү өгүүлж эхлэв:

	— Би ээшийнхээ хэфлийд байхаасаа зольгүй байсан юм. Das Unglьck verfolgte mich schon im Schosse meiner Mutter! хэмээн улам догдлонгуй хэлэв.

	Карл Иваныч яг адил дэс дараалалтай байнгын хэдэн үг өгүүлбэрээр, дууныхаа өнгийг ч эс хувиргаж өөрийн түүх намтрыг олон удаа ярьсан учир би түүнийг нь үг алдалгүй толилуулахыг хичээв. Гэхдээ мэдээж эхний өгүүлбэрээс нь уншигч таны үзсэн тэр буруу хэллэгийг нь заслаа. Тэр нь үнэхээр түүний намтар түүх байсан юм уу, эсвэл манайд байх хугацаандаа санаанаасаа зохиогоод олон удаа давтсан учир өөрөө түүндээ итгэчихсэн ч юм уу, эсвэл амьдралынхаа үнэн байдлыг зохиомол явдлаар чимсэн ч юм уу хэн мэднэ. Алин болохыг би одоо хэр нь ялгаж салгаагүй л яваа. Нэгтэйгээр ийнхүү сэтгэлийн хөдөлгөөнтэй, эрэмбэ дараалалтайгаар тэр намтар түүхээ ярьдаг нь итгэхгүй байж боломгүй үнэний шинж бүхий байв. Нөгөөтээгүүр намтарт нь яруу найргийн чимэг хэтэрхий их байсан бөгөөд чухамдаа тэр чимэг нь эргэлзэхэд хүргэж байв.

	«Миний судсаар дээд язгууртан гүн Фон Зомерблатын цус гүйж байгаа юм! In meinen Adern fliesst das eble Blut des Grafen von Sommer blat! Хурим найр болоод зургаан долоо хоног өнгөрөхөд би төрсөн юм. Ээжийн минь нөхөр (түүнийг би ааваа гэдэг байлаа) гүн Заммерблатын газрыг түрээслэн явсан хүн байлаа. Тэр хүн ээжийн минь ичгүүрт явдлыг мартаж чаддаггүй учир надад дургүй байсан юм. Би Johann гэдэг жижигхэн эрэгтэй дүү бас хоёр охин дүүтэй байсан юм. Гэвч гэртээ би хүний хүн байлаа! Ich wak ein Frem der In meiner eigenen tami llie! Johann дүрсгүйтэн тэнэг зан гаргахад аав маань Энэ Карл гэдэг хүүхэд чинь надад нэг амар заяа үзүүлэхгүй нь ээ! гээд намайг загнаж, шийтгэдэг сэн. Охин дүү нар маань бие биедээ уурлаж уцаарлахад аав маань «Карл хэзээ ч хүний үгээр хүүхэд болохгүй гээд намайг загнаж, шийтгэдэг сэн. Ганцхан миний муу эжий л намайг хайрлаж энхрийлдэг байж билээ. Үе үе л ээж минь надад «Карл! Алив, миний өрөөнд ор! гэх, тэгээд намайг чимээгүйхэн үнсдэг байж билээ. “Эвий дээ, хөөрхий Карл минь, хэн ч чамайг хайрлахгүй юм даа, харин би чамайгаа хэнээр ч солихгүй дээ” гэдэг сэн. Ээж минь надаас ганц л юмыг хүсдэг сэн. “Хичээнгүйлэн эрдэм сурч хэзээ ямагт шударга яваарай, тэгсэн цагт бурхан чамайг орхихгүй гэж байн байн захидаг сан. Trachte nur ein ehrlicher Deutse her zu werben — sagte sie — und der Liebe Gott wirt dich nicht werlassen Тийм учраас би хичээдэг байлаа. Миний нас арван дөрөв өнгөрөөд байлаа. Би нанчид амсах ёслолд орох эрхтэй болоод байсан юм. Тэгээд ээж маань “Карл том боллоо, Густав аа, одоо үүнийгээ яах вэ” гэж асуусанд аав маань би мэдэхгүй гэж хэлсэн. Тэгэхэд нь ээж “Үүнийг хот руу ноён Шульц руу явуулъя, яах вэ гуталчин болог” гэсэн, тэгэхэд аав “за тэгье” гэж хариу хэлсэн, und mein vater sagte «gut». Зургаан жил долоон сар би гуталчин ноён Шульцынд байлаа. Эзэн маань намайг хайрладаг байлаа. “Тэр бээр Карла ажилдаа сайн одоо удахгүй миний Geselle3 болно” гэдэг сэн. Гэвч хүний санаснаар биш бурхны таалснаар болдог хойно доо. 1796 онд Konskription4 зарлаж арван наймаас хорин нэгэн насны хоорондох алба хааж чадах бүх хүн хот руу явах ёстой боллоо.

	“Аав дүү Johann хоёр хот орж ирээд бид гурав, Los5 татаж, хэн нь Soldat6 болох вэ, хэн нь Soldat болохгүй вэ гэдгийг үзэхээр явлаа.

	Johann муу дугаартай цаас сугалж Soldat болох болов. Би сайн дугаар сугалж soldat болохгүйгээр болов. Тэгтэл аав “Би ганц хүүтэй хүн, түүнээсээ хагацах болж дээ! ich hatte einen einzigen Sohn und! von diesem muss ich trennen!” гэсэн.

	“Би түүний гараас бариад” “Та юунд ингэж хэлнэ вэ аав минь? Намайг дагаад яваач би танд нэг юм хэлье” гэлээ. Тэгээд аав дагаад явлаа. Бид хоолны газар орж жижигхэн ширээний ард сууцгаалаа. “Хоёр Bierkrug7 өгөөч” гэж намайг хэлэхэд захисныг минь авчирлаа. Бид нэг нэг аягыг уулаа. Дүү ч бас уусан. Би:

	— Ааваа, та “Би ганц хүүтэй хүн түүнээсээ хагацах болж дээ” гэж бүү яриач, үүнийг чинь сонсоход зүрх минь үсрээд гарчих гэх юм байна шүү дээ. Дүү Johann цэргийн алба хаахгүй, би Soldat болно! Карл хэнд ч хэрэггүй, тийм учир Карл Soldat болно гэв.

	— Та бол шударга хүн Карл, гэж аав минь хэлээд намайг үнссэн.

	"Тэгээд би Soldat болсон"


IX БҮЛЭГ : ТҮРҮҮЧИЙН БҮЛГИЙН ҮРГЭЛЖЛЭЛ

	 

	“Тэгэхэд чинь цаг зэвүүн байлаа. Николенька минь. Наполеон байсан үе шүү дээ. Тэр бээр Германыг эзэлье гэж байсан юм, тэгээд ч бид эцсийн дусал цусаа шавхан эх орноо хамгаалж байсан юм! гэж Карл Иваныч яриагаа үргэлжлүүлэв. und wir vertheidigte n unsar. Vaterland bis duf den letzten Tropfe n Blut!

	Би Ульмын ойролцоо байлаа. Аустерлицийн дэргэд байлаа, би Ваграмын дэргэд байлаа! ich war bei wag ram!”

	— Ta бас тэнд тулалдаж явсан юм гэж үү, гэж би түүн рүү гайхан харав. — Та бас л хүн алсан юм гэж үү? гэв.

	Энэ тухайд ч Карл Иванович намайг төдхөн тайтгарууллаа.

	“Нэг удаа францын Grenadir8 өөрсдийнхөөсөө хоцроод зам дээр уначихсан хэвтэж байлаа. Би буугаа барьсаар гүйж очоод түүнийг жадалж алахыг завдсан юм, aber der Franzose warf sein Gewenr und rief pardon9 тэгэхлээр нь би түүнийг явуулчихсан юм.

	“Ваграмын ойролцоо нэгэн арал дээр Наполеон биднийг шахаад хаашаа ч гарч амь зайлахын аргагүй болгон бүсэлсэн. Гурав хоног бид хоол хүнсгүй, өвдгөөр татсан усанд зогслоо. Хар санаат Наполеон биднийг олзонд ч авахгүй, гаргах ч үгүй байлаа шүү!

	“Дөрөв дэх хоногт бурхны авралаар биднийг олзлон авч нэг хэрэмд тууж аваачлаа. Би хөх өмд, сайн цэмбээр хийсэн мундир, арван таван талер мөнгө, аавын бэлэглэсэн мөнгөн цагтай байлаа. Бүгдийг нь франц Soldat надаас авлаа. Аз болж дотуур дулаан цамцанд минь ээжийн оёж нууж өгсөн гурван аравтын зоос үлдсэн байлаа. Түүнийг хэн ч олоогүй!

	“Хэрэмд би удаан байхыг хүссэнгүй учир оргохоор шийдлээ. Нэг удаа их баярын үеэр харгалзагч түрүүчид бид ингэж хэллээ. “Ноён түрүүч ээ, өнөөдөр их баяр болж байна. Би үүнийг тэмдэглэмээр байна. Та хоёр лонх мадер дарс авчирч өгөхгүй юу, хоёулаа хувааж ууя гэв. Түрүүч “за тэгье” гэв. Түүнийг мадер авчрахад хоёул нэг нэг хундагыг уулаа, тэгээд би түүний гараас татаж “ноён түрүүч ээ, танай аав эжий хоёр чинь одоо бий юу” гэхэд минь “бий, ноён Мауер” гэв. Тэгэхэд нь би “миний эцэг эх хоёр намайг найман жил үзээгүй намайг амьд яваа, чийгтэй хөрсөнд ясаа тавьсан эсэхийг мэдэхгүй л байгаа. Ноён түрүүч минь ээ!

	Надад дулаан цамцандаа нуусан аравтын хоёр зоос байна. Та түүнийг аваад намайг явуулж үзээч. Тус болж намайгаа та гялайлгавал миний эжий таны хойноос агуу хүчит бурхан тэнгэрт насан турш залбирах болно гэж хэлэв.

	Түрүүч хундагатай мадерыг уугаад “Ноён Мауер, би таныг хайрлаж өрөвдөж байна. Гэвч та олзны хүн, харин би Soldat шүү дээ” гэлээ. Би түүний гарыг нь атгаад “ноён түрүүч ээ!” гэв. Ich drьckte ihm die Hand und sagte: “Herr Sergeant!“

	“Тэгтэл түрүүч, та ядуу хүн. Тийм болохоор би таны мөнгийг авахгүй, гэхдээ танд тусалъя, Намайг унтахаар явахад цэргүүдэд хувин архи худалдан авч өгөөрэй, тэгэхэд тэд унтах болно. “Би таныг хараагүй хүн болъё” гэв. “Тэр сайн санаатай хүн байлаа. Би хувин архи худалдаж аваад, Soldat согтоцгоосон хойно гутал хуучин шинелиэ өмсөөд сэмээрхэн гарлаа. Би далан дээр очоод доош үсрэхийг завдсан боловч тэнд устай байсан учир үлдсэн муу хувцсаа гамнаад хэрмийн хаалга руу явлаа.

	"Буутай харуул auf und ab10” явж байгаад намайг харав. 

	“Que vive?” sagte er auf einmal11 тэгэхэд нь би дуугарсангүй. “Qui vive?” Sagte er тэгээд би гүйлээ. Би ус руу үсэрч ороод нөгөө талд нь гарч цааш гүйлээ. Ich spzang ins wasser, kletterte auf die andere Seite und machte mich aus dem Stau be.

	“Би шөнөжин зам дагаж гүйсээр үүр хаяармагц намайг харж таних вий гэж айж болгоомжилсондоо өндөр ургасан буудайн дунд нуугдав. Тэнд би сөхөрч суугаад алга хавсран, намайг аварсанд нь тэнгэр бурханд талархлаа хэлээд сэтгэл амгалан унтаад өглөө. Ich dankte dem Allm achti gen Gott fьr Sene Barmherzigkeit und mit beruhigtem Gefьhl Schleif ich ein.

	“Би орой нь сэрээд цааш явлаа. Гэтэл гэнэт хоёр хар морь хөллөсөн герман тэрэг намайг гүйцээд ирлээ. Тэргэнд сайн хувцастай хүн жижиг гаансаар тамхи татан намайг харж байлаа. Морин тэрэг өнгөрөг гэж бодоод би алхаагаа сааруулсан боловч намайг тийнхүү алхаагаа сааруулахад тэрэгний явдал мөн л удааширч, тэр хүн намайг нүд салгалгүй харсаар л байв. Намайг хурдан явахад тэрэг бас л хурдалж нөгөө хүн намайг харсаар л байв. Би зам дээр суулаа. Нөгөө хүн морь доо зогсоогоод над руу хараад л байв. “Залуу энэ орой болсон хойно та хаашаа явж байгаа юм бэ? хэмээн Тэр бээр надаас асуув. “Франкфурт орохоор явж байна" гэж би хэлэв. “Миний тэргэнд суугаад яв л даа. Зай байна... Би таныг дөхүүлээд өгье... Яагаад та авсан барьсан юмгүй сахлаа хусаагүй, шавар шавхай болсон хувцастай яваа юм бэ?" гэж намайг хажууд нь суусан хойно Тэр бээр асуув. “Би ядуу хүн, ямар нэгэн фабрикт очиж ажилд орох санаатай, хувцас минь яагаад шавхай болсон юм бэ гэвэл би зам дээр уначихсан юм гэж би хэлэв. “Та худал ярьж байна, залуу минь, зам одоо хуурай байна шүү дээ” гэж Тэр бээр очив.

	“Тэгэхэд нь би дуугүй байлаа” 

	— Та бүх үнэнээ хэлээч гэж тэр сайн санаат хүн хэлэв.

	— Та хэн гэгч вэ? хаанаас яваа хүн бэ? Та нүдэнд дулаахан хүн юм. Хэрэв та шударга хүн бол би танд тусалъя" гэв.

	“Тэгээд би бүх явдлаа түүнд ярилаа. Тэгсэн “За, за залуу минь, хоёулаа миний олсны фабрикт очъё” Би танд ажил өгье. Бас хувцас, мөнгө өгье. Тэгээд та манайд суух болно гэв.

	Би “за тэгье” гэлээ.

	Бид олсны үйлдвэрт ирлээ. Тэгээд тэр сайн санаат хүн авгайдаа "Энэ залуу бол эх орныхоо төлөө тулалдаж байгаад дайсанд олзлогдсон юм байна. Сая тэндээсээ оргожээ. Орох орон, өмсөх хувцас, идэх хүнсгүй яваа хүн. Одоо манайд байх болно. Үүнд цэвэр дотуур хувцас өгч хооллооч” гэж хэлэв.

	“Би бүтэн хагас жил олсны үйлдвэрт байлаа. Тэгээд манай эзэн надад ихэд дассан учир хаашаа ч явуулахыг хүсэхгүй байв. Надад ч тэнд сайхан байлаа. Би тэр үед сайхан эр явсан юм. Би залуухан, өндөр нуруутай цэнхэр нүдтэй, том хамартай... Миний эзний авгай Madame L... ч гэсэн (би нэрийг нь энд хэлмээргүй байна) бас залуухан хөөрхөн хүүхэн байлаа. Тэр надад хайртай болсон юм.

	“Намайг харахлаараа тэр бээр “Ноён Мауер, таныг ээж чинь яаж дууддаг вэ?” гэж хэлсэн. Би “Kar Lehen” гэдэг гэв. Kar Lehen та миний хажууд суугаач” гэж тэр хэлсэн. Би хажууд нь суулаа, тэгсэн чинь Kar Lehen та намайг үнсээч” гэж хэлэв.

	“Би түүнийг үнсэхэд тэр бээр, би цаашид тэсэж чадахын аргагүй танд хайртай болжээ” гээд бүх биеэрээ чичирсэн.

	Ингэж яриад Карл Иваныч нэг хэсэг дуугүй болж зөөлөн сайхан цэнхэр нүднийхээ харцыг дээш нэг хандуулан толгойгоо хоёр тийш аажим хөдөлгөн тааламжтай зүйлээ эргэн санаад инээмсэглэдэг хүмүүсийн нэгэн адил инээмсэглэнэ.

	“Тийм ээ, хэмээн дахин хэлэнгээ зөөлөн сандал дээрээ суудлаа өөрчлөн халаадныхаа хормойг хамхин, — Энэ насандаа би сайн муу олныг амслаа даа. Гэвч Карл Иваныч шударга биш хүн гэж хэн ч хэлэхгүй гэдгийг... гэснээ тэр бээр орных нь толгойны тушаа хананд өлгөөтэй шагласан хүрээтэй аврагчийн дүрийг заагаад энэ бэлхнээ гэрчилнэ гэж хэлэв.

	Hoён L...-ийн ач тусыг хар муу хэргээр хариулахыг би хүссэнгүй учир тэднийхээс оргохоор шийдлээ. Үдэш орой болж бүгд унтахаар явсан хойгуур би эзэндээ захиа бичиж ширээн дээр нь үлдээгээд өөрийнхөө хувцас гурван талер мөнгө аваад чимээгүйхэн гадагш гарлаа. Намайг хэн ч хараагүй. Тэгээд би замаар явлаа.


X БҮЛЭГ : МӨН ҮРГЭЛЖЛЭЛ

	 

	“Би есөн жил эжийтэйгээ уулзаагүй тул амьд байгаа юу, аль эсвэл ясаа чийгтэй хөрсөнд тавьсан уу гэдгийг нь мэдэхгүй явлаа. Би өөрийнхөө эх орон руу явлаа. Хотод ирээд би “Гүн Зоммерблатын газрыг түрээсэлж байсан Густав Мауер хаана суудаг вэ?” гэж асуулаа. Тэгсэн надад ингэж хэллээ. “Гүн Зоомерблат нас барсан, харин Густав Мауерых одоо их гудамжинд суудаг, өөрөө Ликёрын мухлагийн эзэн болсон гэв. Би өөрийнхөө шинэ хантааз, үйлдвэрийн эзний бэлэглэсэн сайн хийцийн хүрэм өмсөөд үсээ сайтар самнаж янзлаад аавынхаа ликёрын мухлаг руу явлаа. Бүсгүй дүү Mariechen минь мухлагтаа байж байлаа. Тэр надаас “Юу хэрэгтэй вэ?” гэж асуув. Намайг “Хундага ликёр ууж болох сон болов уу” гэхэд тэр “vater12! Нэг залуу хундага ликёр өгөөч гэнэ” гэж хэллээ. Би ширээний ард очиж суугаад хундагатай ликёроо ууж, гаансаа татан аав, тэр үеэр мухлагт орж ирсэн Johann нарыг харж байлаа. Ярианы дундуур аав минь “Залуу та, манай арме одоо хаана байгааг лав мэдэж байгаа сан бол уу?” гэж хэлэв. "Би өөрөө армиас яваа л даа, арме одоо Wien-ийн дэргэд байгаа” гэж би хэлэв. “Манай хүү Soldat байсан юм. Тэгээд есөн жил бидэнд захиа бичсэнгүй. Бид ч үхсэн амьдыг нь мэдэхээ байсан. Авгай минь хүүгийнхээ хойноос үргэлж уйлдаг юм...” гэж аав маань хэлэв. Би гаансаа татан, “таны хүүг хэн гэдэг юм бэ? Хаана алба хааж байсан юм? Би түүнийг мэддэг ч байж болох шүү дээ” гэж хэллээ. “Түүнийг Карл Мауер гэдэг байсан юм. Австрийн егерь-т алба хааж байсан” гаж аав минь хэлэв. “Тэр маань яг тань шиг өндөр сайхан эр дээ” гэж дүү Mariechen хэлэв. “Би танай Karl-ыг чинь мэднэ” гэж би хэллээ.

	— Амalia! sagte auf einmal mein Vater13 алив наашаа ирээч, энэ нэг залуу манай KarL-ийг мэддэг гэнэ” гэв. Тэгээд л эвий муу ижий минь хойд хаалгаар гарч ирлээ. Би сая л нэг танихчаа боллоо. “Та манай KarL-ийг мэддэг юм уу? гэж хэлээд ээж минь над руу харснаа царай нь хувьсхийгээд бүх бие нь чичирлээ. “Тиймээ, би түүнийг нэг үзсэн юм гэж би хэлэв. Тэгээд ээж рүүгээ харж зүрхэлсэнгүй. Миний зүрх үсрээд гарчих гэж байлаа. "Karl минь амьд яваа юм байна! Бурхны аврал. Муу Karl минь тэгээд хаа байна? Хайртай хүүгээ дахин нэг харвал санаа амар үхэх сэн дээ би, гэвч бурхан соёрхохгүй юм байна гээд уйлав. Би тэвчиж чадсангүй. "Ээж ээ! Би таны Karl чинь байна!” гэхэд минь ээж хоёр гар дээр минь унаж билээ...”

	Карл Ивановичийг нүдээ анихад нь түүний уруул чичирч байлаа. “Mutter! - sagte ich, - ich bin Ihr Sohn, ich bin iIr Karl! und sie stьrzte mir in die Arme”14 гэснээ тэр бээр жаал тайвшраад хацар дагаж урссан бөөн бөөн нулимсаа арчин давтаж хэлэв.

	Гэвч эх нутагтаа энэ насаа барах заяаг бурхан надад хайрласангүй ээ. Би зовох тавилантай байжээ. das Unglьck verfolgte mich ьвerall!15 

	Би орон нутагтаа гуравхан сар л байлаа. Нэг ням гарагт би кофены газар аяга пиво аваад гаансаа татан өөрийнхөө танилуудтай Politik-ийн тухай, хаан францын тухай, Napoleon-ны тухай ярьж байлаа. Хүн болгон өөр өөрийнхөө бодсон санасныг хэлж байв. Хажууханд маань саарал Ьberrok16 өмссөн нэгэн үл таних ноён кофе ууж, гаансаа татан бидэнтэй юм ч ярихгүй сууж байсан юм. Er rauchte sein pfeifehen und schwieg still. Nachtwдchter17 арван цаг боллоо хэмээн хашхирмагц би бүрх малгайгаа авч мөнгөө төлөөд гэртээ харилаа. Шөнө дунд хэн нэгэн хаалган цохиход би сэрээд “хэн бэ?” гэв. Тэгсэн Machtauf гэнэ. “Хэн болохоо хэлбэл онгойлголоо” гэж би хэлэв. Ich sagte “sagt, wer ihr seid, und Ich werde aufmachen” “Macht auf im Namen des Gesetzes!”18 гэж хаалганы цаанаас сонстов. Тэгээд би онгойлголоо. Хаалганы цаана хоёр буутай Soldat зогсож байв, харин өрөө рүү нөгөө кофены газар бидний дэргэд сууж байсан саарал Ьberrok-той үл таних хүн орж ирэв. Тэр туршуул байжээ!

	Es war ein spion! “Надтай яв” гэж тэр туршуул хэлэв. “За” гэж би хэллээ. Би гутал und Pantalon19 өмсөж, татуургаа мөрөвчлөн өрөөгөөрөө явж байв. Миний зүрх оволзож байлаа. Түүнийг адгийн амьтан гэж би хэлэв. Чичлүүр жад минь өлгөөтэй байсан хананы тушаа очмогцоо би түүнийгээ шүүрч аваад “Чи тагнуул, чадах юм бол биеэ хамгаал! du bist ein Spion, vertheidi ge dich!“

	Баруун талаас нь ich gab ein Hieb20 зүүн талаас нь ein Hieb тэгээд толгой руу нь нэг удаа хатгав. Туршуул ойчоод өгөв. Би авдраа, мөнгөө аваад цонхоор үсрэв.

	Ich nahm meinen Mantel sack und Beutel und sprang zum Fenster hinaus. Ich kam nach Ems!21 

	Тэнд би Енерал Сазинтай танилцсан юм.

	Тэр надтай дотносож элчнээс паспорт авч өгөөд хүүхдэд хичээл заалгах гэж Орос руу дагуулж явлаа. Енерал Сазиныг нас барахад танай эжий намайг дуудсан юм. Тэр надад: “Карл Иваныч! танд би хүүхдүүдээ даалгая, тэднийг хайрлаж хандаарай, би таныг хэзээ ч орхихгүй, өтлөх насанд чинь ивээнэ” гэсэн юм. Одоо тэр хүн үгүй болж бүх юм мартагджээ. Хорин жил зүтгэснийхээ шанд хөгшин настай би гудамжинд гарч талхны хатсан булан хайх болж байна даа...Бурхан багш үүнийг соёрхон мэдэж байгаа, энэ бүхэн түүний тааллаар болж байгаа юм. Гэхдээ л та нарыгаа их өрөвдөх юм даа, хүүхдүүд минь!” гээд Карл Иваныч гараас минь барин намайг татаж магнай дээр минь үнсэж үгээ төгсгөв.


XI БҮЛЭГ : ОНЦ МУУ

	 

	Нэг жилийн эмгэнэл шувтарч эмээ маань ч сэтгэл санаагаа их доройтуулсан гашуудлыг нэлээн нимгэлж хааяа зочдыг, ялангуяа бидний үе тэнгийн хөвүүд охидыг хүлээн авах боллоо.

	Любочкагийн төрсөн өдөр буюу 12 дугаар сарын 13-нд үдийн хоолноос өмнө тайжийн хатан Карнакова охидтойгоо, Валахина Сонечкатай, Иленька Грат болон Ивины хоёр бага дүү манайд ирлээ.

	Доор тэдний цугларч байгаа газар ярих, инээх, гүйлдэх чимээ сонстож байсан боловч өглөөний хичээлийг дуусан дуустал тэдэн дээр очиж нийлэх боломж бидэнд байсангүй. Ангийн өрөөнд өлгөөтэй хүснэгтэд Lundi, de 2 а 3 Maоtre d'Histoire et de Gйographie22 бичээстэй байсан бөгөөд бид тэр Maоtre d'Histoire23 гэгчийг иртэл нь хүлээж, хэлснийг нь сонсоод үдэж гаргасны эцэст сая сулрах байлаа. Хэдийн хоёр цагаас хорин минут өнгөрөөд байсан боловч түүхийн багш сураг ч үгүй, гудамжинд бараа нь ч харагдахгүй байв.Тэр ер хэзээ ч бүү гарч ирээсэй гэж бодоод би гудамж руу харж байлаа.

	— Өнөөдөр Лебедев ирэхгүй дэг ээ гэж Смарагдовын номыг түр хойш тавин Володя өгүүлэв.

	— Бүү ирээсэй билээ, тэртэй тэргүй би юу ч мэдэхгүй... Ээ гай, тээр тэнд ирж явах шиг байна гэж би уйтгартайяа хэлэв.

	Володя босож цонхны дэргэд очив.

	— Үгүй ээ, биш байна. Энэ чинь нэг баян ноён байна гэснээ хоёулаа хоёр хагас хүртэл хүлээе гээд суниаж зулайгаа маажив. Володя хичээлийн дундуур түр амрахдаа ингэдэг заншилтай билээ. Хэрвээ хоёр хагас гэхэд ирэхгүй юм бол дэвтрээ хураая гэж хэлж St. Jйrфme-д болно гэв.

	— Тэр энд ирэх гэж юунд нь ду-у-у-у-рладаг юм бэ! гээд би суниангаа Кайдановын номыг толгой дээрээ өргөн сэгсэрлээ.

	Хийх юмаа олж ядахдаа би номоо нээгээд уншиж гарав. Хичээл их, бас хэцүү, би юу ч мэдэхгүй тэгээд ч бодол минь ямар ч зүйл дээр төвлөрөхгүй, эгдүүтэй байсан учир уншсанаасаа юу ч тогтоож чадахгүй гэдгээ ойлгож байлаа.

	Надад хамгийн уйтгартай, хамгийн хүнд мэт санагдах түүхийн хичээлийн түрүүчийн цаг дээр Лебедев миний талаар St. Лeromе-д гомдол мэдүүлээд дүнгийн дэвтэрт хоёр тавьсан. St. Jйrфme бүр тэгэхэд хэрвээ дараагийн хичээл дээр гурваас доош дүн авбал хатуу шийтгэл хүлээлгэнэ гэж надад сануулан хэлсэн юм. Одоо яг нөгөө дараагийн хичээл гэгч нь тулж ирчихсэн тул би нуулгүй хэлэхэд баахан айж байлаа.

	Би мэдэхгүй хичээлээ дахин уншиж их сонирхон сатаарсан учир үүдний өрөөнд галош тайлах чимээ гарахад гэнэт зогтуслаа. Намайг толгойгоо өндийлгөв үү, үгүй юу үүдэнд дур гутам муухай цоохор царай танил гэхэд хэтэрхий танил эв хавгүй биедээ хөх фрак хэдэрч эрдэмтний товчоор тэвхийтэл товчилсон багш маань үзэгдэв.

	Багш малгайгаа цонхон дээр, дэвтрээ ширээн дээр зугуухан гэгч нь тавиад нэг их хэрэгтэй юм шиг гараараа фракныхаа ар хормойг хоёр тийш нь болгож сөхөөд уухилсаар байрандаа суув.

	— За ноёдоо, гээд тэр бээр хөлстэй алгаа хооронд нь үрснээ, — Эхлээд өнгөрсөн хичээлээ нэг давтацгаая, тэгээд дараа нь би дундад зууны түүхийн цаашдын үйл явдалтай танилцуулахыг бодъё.

	Энэ бол хичээлээ ярьцгаа гэсэн үг.

	Володяг хичээлээ сайн мэддэг хүний ёсоор чөлөөтэй, итгэлтэй хариулж байх хооронд шатаар доошоо бууж болохгүй учир би ямар ч зорилгогүй санаанд ч үгүй тавцан дээр ирчихсэн байж байлаа.Тэгээд намайг ажиж анирладаг газраа байзнах гэж байтал дандаа л миний мууг үзэж явдаг Мими гараад ирдэг байгаа. “Та энд байгаа юм уу?” гэж тэр ширүүхэн хэлээд нэг над руу, нэг зарц бүсгүйчүүлийн өрөөний хаалга руу, дараа нь дахиад над руу харав.

	Би ангиас гараад ийм зохисгүй газар ирээд байгаа даа түмэн буруугаа ойлгож толгойгоо унжуулан дуугүй зогсоод бүх л байдлаараа гэмшсэн хүний хөөрхийлөлтэй дүр үзүүлэн байв.

	— Үгүй, энэ чинь юу, юунаас ноцтой юм байна! Та энд юу хийж байв? гэж Мими хэлэв. Би дуугарсангүй,

	— Үгүй, энэ чинь зүгээр өнгөрөхгүй дээ гээд тэр хурууныхаа үеэр шатны хашлагыг тогшин: Би хатанд бүгдийг хэлнэ гэв.

	Намайг ангидаа эргэж ирэхэд гуравт таван минут дутуу байлаа. Багш намайг гарч орсныг анзаараагүй мэт, Володяд дараагийн хичээлээ зааж байв. Тэр тайлбарлаж дуусаад дэвтрээ хурааж эхэлсэн бөгөөд Володяг мөнгө авчрахаар нөгөө өрөө рүү ороход “Ингээд бүх юм дууслаа, намайг мартчихаж" гэсэн баяртай бодол төрөв. Гэтэл гэнэт багш зэвүүцмээр инээмсэглэхчээ аядаад:

	— Бодвол та хичээлээ давтаа л биз дээ, гэж гараа үрэв.

	— Давтсаан гэж би хариулав.

	— Гэгээн Людовикийн загалмайтны аян дайны тухай ямар нэг юм ярь даа та, гэж тэр бээр сандал дээрээ хоёр тийш ганхаж хөл рүүгээ бодлогошронгуй ширтэн хэлэв. Эхлээд та францын ван яагаад загалмай авах болсныг хэлчих гэж хөмсгөө дээш нь өргөөд, хуруугаараа бэхний савыг зааж хэлэв. Дараа нь та тэр аян дайны гол онцлог шинж чанарыг тайлбарлачих, гэж үргэлжлүүлэн асуухдаа бүх хуруугаа ямар нэгэн зүйл барих гэж буй мэт хөдөлгөв. Эцэст нь энэ аян дайн европын орнуудад бүхэлд нь болоод..., гээд дэвтрээрээ ширээний зүүн талыг цохив. Ялангуяа Францын вант улсад нь үзүүлсэн нөлөөний талаар ярь даа гэж үгээ төгсгөв.

	Би хэд хэд шүлсээ залгиж, ханиалгаад толгойгоо гилжийлгэн таг дуугай зогсож байв. Ширээн дээр байсан одон үзгийг авч тастахдаа ч мөн л дув дуугай байлаа.

	— Алив үзгээ нааш нь гэснээ гараа сарвайж, энэ ч хэрэг болно шүү. За...гэв.

	— Людо... ван... гэгээн Людовик бол... бол... бол... энэрэнгүй ухаантай хаан байсан...

	— Та хэн гэв?

	— Хаан. Тэр Иерусалим руу явахаар шийдээд төрийнхөө жолоог эхдээ шилжүүлсэн.

	— Ээжийг нь хэн гэдэг байсан юм?

	— Б...б-ланка

	— Юу гэнээ? Буланка гэв үү?

	Би амаа мурийлган эв хавгүй гэгч нь мушилзав.

	— За, танд өөр мэдэж байгаа юм юу байна даа? гэж тэр бээр доогтой хэлэв.

	Одоо нэгэнт алдах юмгүй болсон учир би ханиалгаж хоолойгоо засаад толгойд орж ирсэн бүхнээ бурж гарав. Багш надаас хурааж авсан одон үзгээ ширээний тоосыг хаман миний чихний хажуугаар гөлрөн ширтээд “Сайн байна, их сайн байна„ хэмээн амандаа хэлж байв. Би юу ч мэдэхгүй байгаагаа, ярих ёстой юмаа ярьж чадахгүй байгаагаа мэдэж байсан бөгөөд багш миний үгийг тасалсан ч үгүй, засаж хэлэх ч үгүй байх нь туйлын шаналгаатай санагдана.

	— Тэр яагаад Иерусалим руу явахаар шийдсэн юм бэ? гэж багш үгийг минь давтав.

	— Учир нь... яагаад гэвэл... учир нь...

	Би үнэхээр түгдэрч будилан цааш нь юу ч хэлж чадсангүй бөгөөд энэ хүний мууг үзсэн багш бүтэн жил дув дуугай намайг асууж ширтсэн ч би ганц авиа хэлж чадахааргүй болсноо ойлгов. Багш гурван минут хэртэй над руу харж байснаа гэнэт царайгаа гүнээ харууссан байдалтай хувиргаад тэр үеэр өрөөнд орж ирсэн Володяд хандан дотночилсон дуугаар:

	— Та надад дэвтрээ өгнө үү дүнг чинь тавья гэв.

	Володя түүнд дэвтрээ өгч хажууд нь мөнгөө аяархан тавив.

	Багш дэвтрийг дэлгэж үзгээ бэхэнд нямбай гэгч нь дүрээд Володягийн сурлага, сахилгын хүснэгтэд гоё гэгчийн тавын тоо тавив. Дараа нь миний хүснэгт дээр үзгээ хэсэг зуур зогсоож над руу нэг харснаа бэхээ сэгсрээд бодлогошров.

	Гэнэт тэр бээр гараа нэг хачин хөдөлгөсөнд хүснэгт дээр сайхан нэгийн тоо цэг хоёр гарав. Дахиад нэг хөдөлгөхөд нь сахилга батын хүснэгтэд бас нэг нэгийн тоо цэгийн хамт тодров.

	Дүнгийн дэвтрийг нямбай гэгч нь хаагаад багш босож, бачимдал, гуйлт, зэмлэл илтгэсэн харцыг минь эс анзаарсан мэт хаалга руу явлаа.

	— Михаил Ларионыч! гэж би араас нь дуудав. Тэр намайг юу хэлэх гэснийг ойлгож:

	— Үгүй, гэснээ, — ингэж сурч болохгүй. Би мөнгө зүгээр авахыг хүсэхгүй байна гэв.

	Багш галошоо углаж, нарийн цэмбэн шинелиэ өмсөөд хүзүүгээ ороов. Ийм юм болсны дараа ямар нэг санаа тавьж болох юм гэж үү? Тэр хүнд бол үзэг хөдөлгөх төдий, харин надад бол бөөн зовлон шүү дээ!

	— Хичээл дуусав уу? гэж St. Jйrфme өрөөнд орж ирмэгцээ асуув.

	— Тиймээ

	— Багш чинь та нарыг сайшааж байна уу?

	— Тийм гэж Володя хариулав.

	— Та хэд авсан бэ?

	— Тав

	— NicoLas?

	Би дуугай байлаа.

	— Дөрөв байх аа гэж Володя хэлэв.

	Тэр намайг ядаж өнөөдөр ч болсон хаацайлж аврах хэрэгтэй гэж ойлгож байжээ. Манайд зочид ирээд байгаа үеэр л битгий шийтгээсэй билээ, дараа нь яавал ч яаг гэж бодогдоно.

	— Voyons, Messieurs24 (St. Jйrфme юм хэлэх болгондоо Voyons гэдэг зуршилтай билээ) faites votre toilette et descendons25 гэж тэр хэлэв.



	



	XII БҮЛЭГ : БЯЦХАН ТҮЛХҮҮР

	 

	Биднийг доошоо очиж зочидтой дөнгөж мэндэлтэл ширээнд урилаа. Аав маш хөгжөөнтэй байв. (Тэр үед их хожиж байсан юм) Аав Любочкад үнэтэй цайны иж мөнгөн хэрэглэл бэлэглээд бас үдийн зоогийн үеэр, төрсөн өдрийг нь тэмдэглэж байгаа охиндоо зориулан авсан чихрийн гоё хайрцгийг жигүүрийн байшиндаа үлдээснээ санажээ.

	— Хүн зарж байснаас, Коко чи яваад ирсэн нь дээр байх гэж хэлээд надад том ширээн дээрх дун дотор түлхүүрүүд байгаа, мэднэ биз дээ? Түүний хамгийн томоор нь баруун талаасаа хоёр дахь шургуулгыг нээгээрэй. Тэнд хайрцаг, цаасанд боодолтой чихэр байгаа. Бүгдийг нь нааш нь аваад ир гэв.

	Аав намайг дандаа үдийн хоолны дараа тамхиндаа явуулдаг тул:

	— Сигарыг чинь авчрах уу гэж би асуув.

	— Аваад ир, харин юм оролдсон байв аа! гэж араас хэлэв.

	Заасан газраас нь оосортой түлхүүрүүдийг олоод шургуулга онгойлгох гэж байтал, энэ хэлхээнд байгаа бяцхан түлхүүрээр юу онгойлгодог юм бол? гэсэн санаа төрж би түр сатаарав.

	Ширээн дээр өрөөстэй түмэн жорын юман дотор хүрээ хашлаганыхаа хажууд өлгөмөл цоожтой оёмол цүнх байсан бөгөөд түүнд тэр бяцхан түлхүүр таарах нь уу, үгүй юу гэдгийг мэдмээр санагдлаа. Хүсэж оролдсон зүйл минь нэгэнт бүтэж цүнх онгойв. Дотор нь баахан цаас байлаа. Юун цаас болохыг мэд гэж сониуч сэтгэл минь уриалах тул би ичир сэтгэлийн хорионд эс дийлдэн цүнхэнд байсан зүйлийг нэгд нэгэнгүй үзэж гарлаа...

	Ахмад настай хэн болгоныг, ялангуяа аавыгаа эргэлзээгүй хүндэтгэх сэтгэл үлэмж дүүрэн байсан болохоор тэр үзсэн харсан зүйлээс ямар нэг дүгнэлт хийж гаргахыг цаанаасаа л эсэргүүцжээ. Аав бол хүрч таньшгүй, үлэмж онцгой сайхан ахуйд орших ёстой гэж би санаж байсан бөгөөд түүний амьдралын нууцыг шураглан танья гэсэн минь миний талаас ямарваа ариун шүтээнд халдан бузарлахтай ижил мэт бодогдож байсан сан.

	Тийм учраас аавын цүнхнээс санамсаргүй шахуу олж нээсэн зүйл, би муухай хэрэг хийлээ гэсэн хар бараан гэмшлээс өөр ямарваа нэгэн тод ойлголтыг миний санаанд үлдээсэнгүй. Надад ичгүүртэй бөгөөд эвгүй санагдаж байлаа.

	Ийм сэтгэлээсээ болоод цүнхийг нь аль болохоор хурдан хаая гэж санасан л юм л даа. Гэвч мартагдашгүй хоногших ёстой энэ өдөр аливаа зовлонг би дүүрэн амсах учиртай байжээ. Цоожны нүхэнд түлхүүрээ шургуулаад би буруу тийш эргүүлсэн юм санж. Түгжчихлээ гээд түлхүүрээ сугалтал —аяа! хэчнээн их айсан гэж санана! Бяцхан түлхүүрийн зөвхөн толгой нь л үлдсэн байв. Түүнийг цоожинд үлдсэн хэсэгтэй нь ямарваа илбийн аргад найдан нийлүүлэн гаргаж авах гэж дэмий баахан оролдлоо. Нэгэнт ингэсэн хойно ядаж, өнөөдрийн дотор аавыг танхимдаа эргэж ирмэгц л илрэх шинэ гэмт хэрэг хийлээ гэсэн аймшигт бодолдоо дасах хэрэгтэй байв.

	Мимигийн хүргэх “Алтан хошуу” онц муу, дээрээс нь энэ бяцхан түлхүүр! Золгүй золгүй гэхэд ийм золгүй явдал бас байдаг аа! 

	Эмээ, Мимигийн хов сонсоод St.Jйrфme-онц муу авлаа гээд, аав, түлхүүрээсээ болоод... тэгээд энэ бүхэн өнөө оройны дотор миний толгой дээрээс бууж ирнэ.

	— Одоо би яадаг билээ? А-а-ах! Би юу л хийж орхив доо? гэж би танхимын зөөлөн хивсэн дээгүүр нааш цааш холхин үглэн гасалж байв.

	Чихэр сигарыг гаргаж авангаа би өөрөө өөртөө:

	— Ээ! Нэгэнт болох юмнаас зайлж болохгүй гэж хэлээд байшин руу гүйн одлоо.

	Үүнийг би багадаа Николайгаас мэдсэн юм. Хувь тавилангаа хүлцэнгүй хүлээх санаа илэрхийлсэн энэ үг амьдралын минь аливаа хүнд мөчүүдэд надад ач хүргэж хэсэгхэн тайтгаруулдаг байсан сан.

	Зааланд ороход, сэтгэл баахан үймэрч нэг л хэвийн биш атлаа маш хөөргөн болсон байж билээ.


XIII БҮЛЭГ : УРВАГЧ ЭМ

	 

	Үдийн зоогийн дараа petits jeux26 эхлэв. Би түүнд нь маш сүрхий оролцлоо. “Муур хулгана" болж байтал би, хамт тоглож байсан Корнаковынхны асрагч нэг эмэгтэйн даашинзны хормойг санаандгүй гишгээд урчхав. Нөгөөх асрагч эмэгтэй их харамсан даашинзаа оёхоор охидын өрөө рүү одов. Үүнийг нь охид, ялангуяа Сонечка их л таашаан харж байна. Би ч энэ таашаалыг нь дахин хүргэхээр шийдлээ. Энэхүү эелдэг хүслийнхээ үүднээс би, нөгөө асрагч эмэгтэйг эргээд ирмэгц нь тойрон харайж гарлаа. Гүйж гүйж эгзгийг нь тааруулаад гутлынхаа өсгийгөөр банзлынх нь хормойг хальт гишгэж бас урав. Сонечка болон тайжийн бусад охид инээдээ чадан ядан барьж байсан нь надад маш аятайхан юм шиг санагдав. Харин St. Jйrфme миний дүрсгүйтээд байгааг анзаарч мэдсэн бололтой ойртож ирээд хөмсгөө зангидан (үүний нь би үнэн голоосоо үздэггүй байлаа) уйлах хүүхдийн бөгс урд өдрөөсөө загатнана гэж хэлээд хэрвээ л даруухан байхгүй юм бол баяр болж байгааг харгалзалгүйгээр шийтгэж цээрлүүлнэ гэж сануулав.

	Гэвч халаасанд байгаа бүх мөнгөө мөрийтэй тоглоомд алдчихаад хожигдлоо тоолохоос айхдаа өөртөө сэхээ өгөхгүй гэж ухаан жолоогүй хөзөрдөж байгаа хүний нэгэн адил эгдүүцэж хөөрсөн би хэгжүүн инээмсэглээд холдон одов.

	“Муур хулганын” дараа нэг маань өөр тоглоом сэдлээ. Тэр нь Lange Nase27 гэдэг нэртэй байсан шиг санагдаж байна. Түүнийг тоглохдоо хоёр эгнээ сандлыг урд урдаас нь харуулан тавиад эрэгтэй эмэгтэйгээрээ хоёр тал болж, бие биеэ ээлжлэн сонгож авдаг байлаа.

	Вангийн бага охин сонгох болгондоо отгон Ивиныг авч Катенька Володяг эсвэл Иленькаг авч харин Сонечка үргэлж Сережаг сонгож байсан бөгөөд Сережаг шууд явж очоод эсрэг талдаа суухад цаадах нь огтхон ч ичихгүй байсанд би туйлын ихээр гайхав. Тэр энхрийхэн инээд цангинуулан Сережаг таалаа гэж толгой дохиж байв. Харин намайг хэн ч сонгож авахгүй байлаа. Тийнхүү эгдүүцэн гонсойхдоо өөрийгөө илүү хүн гэж сонгож авах бүрдээ л “өөр хэн үлдэв?” Нөгөө л Николенка байна. Түүнийг л авахгүй юу” гэж хэлэлцээд унана гэдгийг ойлгож байв. Тийм учраас харах ээлжээ ирэхэд би шууд л эгч дээрээ юм уу, эсвэл вангийн царай муут охин дээр очдог байсан бөгөөд харамсалтай нь хэзээ ч алдаж байсангүй. Харин Сонечкагийн хувьд гэвэл тэр бээр миний байгаа үгүйг ч анзаарахын сэхээгүй Сережа Ивинтай сатааран байлаа. Катенька, Сережаг биш намайг сонгоно гэж ам өчиг хэзээ ч өгөөгүй, гэтэл би түүнийг юуны учир урвагч гэж бодоод байгаагаа ч мэдэхгүй, ямар ч л гэсэн адгийн муухайгаар сэтгэл санааг минь хөсөрдүүлэн мэхэллээ гэж би бат бодсоор байлаа.

	Тоглоомын дараа миний нөгөө зэвүүцсэн ч гэсэн өөрөөс нь нүд салгаж чадахгүй байсан урвагч маань Сережа, Катенька хоёрын хамт буланд очоод ямар нэгэн зүйлийн тухай аминчлан ярьж байгаа харагдав. Тэдний нууцыг мэдэх гэж төгөлдөр хуурын араар гэтээд үзвэл Катенька нимгэн даавуу алчуурыг хоёр үзүүрээс нь барин Сережа, Сонечка хоёрын толгойг хөшиглөн халхлаад зогсож байв. “Үгүй ээ,та мөрийгөө алдсан, одоо өрөө өгнө дөө” гэж Серёжа хэлэв. Сонечка хоёр гараа унжуулан түүний өмнө буруутай мэт царайгаа улайлгаж: “Үгүй, би алдаагүй, тийм биз дээ, mademoiselle Catherine” гэв. “Би үнэн шударгад дуртай, мөрийгөө чи алдсандаа, mа chиre28 гэж Катенька хариулав. Катенька энэ үгийг хэлж амжив уу үгүй юу Серёжа бөхийж Сонечкаг үнсэв. Бүр яг ягаахан уруул дээр нь үнсэж орхидог байгаа. Тэгэхэд нь Сонечка юу ч болоогүй юм шиг маш хөгжилтэй юм хийчихсэн шиг инээд алдав. Ямар аймшигтай юм!!! Энэ хорон санаат урвагч эм үү!



	



	XIV БҮЛЭГ : УХААН БАЛАРТАВ

	 

	Бүх эмэгтэйчүүдийг, ялангуяа Сонечкаг үзэн ядах сэтгэл гэнэт төрөхөд тэдний тоглоом нь ч хөгжөөнтэй юм огт биш, зөвхөн өөрсдөд нь л таарсан зүйл гэж би бодов. Тэгээд дүрсгүйтэн идэр залуу хүний ид хавыг үзүүлж бүгдийг гайхуулмаар санагдав. Тийм бололцоо ч аяндаа гараад ирэв.

	St. Jйrфme Мимитэй нэг юм яриад өрөөнөөс гарав. Түүний хөлийн чимээ эхлээд шатан дээр дараа нь бидний дээгүүр ангийн өрөөний тушаа сонстов. Хичээлийн цагаар надтай хаана тааралдсанаа Мими түүнд хэлчхэж тэгээд л тэр дүнгийн дэвтэр үзэхээр явлаа даа гэж би бодов.

	St.Jйrфme-ний амьдралд намайг шийтгэхээс өөр зорилго бас байдгийг даанч санадаггүй явжээ би. Арван хоёроос арван дөрвөн нас хүртэлх буюу өсвөр, шилжилтийн үедээ байгаа хүүхдүүд сүйдтэй юм хийнэ, тэр ч байтугай амь нас ч бүрэлгэж болзошгүй гэж би нэг юмнаас уншсан билээ. Өөрийнхөө өсвөр насыг ялангуяа их золгүй юм болсон тэр өдрийн хямралыг санахад ямарваа зорилгогүй, хор хүргэе гэсэн санаагүй гагцхүү зүгээр сониучирхсандаа, үйл хөдөлгөөн хийх тэрхэн үедээ бодол ухаанаар эс жолоодохын улмаас хүүхэд хамгийн аймшигтай гэмт хэрэг үйлдэж болзошгүйг би ойлгон ухаарсан юм. Ийм үед л хааяа хүн хойч ирээдүй юүгээн оюун ухааныхаа мэлмийг чиглүүлэхээс нэгэнт айж, ухаан сэтгэлийнхээ аливаа хөдлөлийг бүрмөсөн зогсоогоод, надад ирээдүй ч байхгүй, өнгөрсөн үе ч байхгүй гэж итгэхийг улайн чармайхад хүрдэг юм билээ. Бодол ухаан, үйлдэх хөдөлгөөн болгоныг урдаас эргэцүүлэн тунгаадаггүй, гагцхүү махбодын сохор авьяас тачаал амьдралыг хөвчлөн түлхэх тэр мөчид, ийм байдалд автахдаа амархан байдаг бага хүүхэд балчир томоогүйн улмаас айж эргэлзэлгүй сониучхан инээмсэглэсээр өөрийг нь энхрийлэн хайрлаж байдаг ах дүү, аав эжий нь унтаж байгаа байшингийн доор гал өрдөж болзошгүйг би ойлгож байна. Чухам тэгж л ухаан бодол хэсэг зуур саатан тасалдах буюу бараг л анхаарал сарнисны улмаас арван долоон настай тариачин хүү өвгөн эцгийнхээ түрүүлгээ хараад унтаж байгаа вандангийн дэргэдээс дөнгөж хурцалсан сүхийг авч ирийг нь харж байснаа гэнэт далайж нэгэнт буулгаад сониуч балай харцаар цавчигдан ангайсан хүзүүнээс урссан цус вандан доогуур гоожиж байгааг гөлрөн зогсоно. Ийнхүү ухаан бодол сааран тасалдах, хүн сохор авьяас тачаалд автахын улмаас хүн өндөр хэц эргийн эрмэг дээр зогсоод доошоо үсэрчихвэл яадаг бол гэж бодохдоо, цэнэгтэй буу духандаа тулгаад гох дарчихвал яадаг бол гэж санахдаа эсвэл эргэн тойрны нь хүмүүс нахилзан бөхөлзөн хүндлэх нэгэн өндөр тушаалын хүнийг хараад түүнд тулж очоод хамраас чимхэж “за эрхэм ээ, явъя!” гэвэл яадаг бол гэж бодохдоо нэгэн ёсны таашаалыг эдэлдэг ажээ. St.Jйrфme доошоо бууж ирэн дүрсгүйтэж муу сурсан хүн энд байх эрхгүй, даруй дээшээ оч! гэж тушаахад нь чухам нөгөө л самуурч догдолсон сэтгэл, саарсан ухаанаар өөдөөс нь хэлээ гаргачхаад эндээс хаашаа ч явахгүй дээ гэж хэллээ би.

	Эхлээд St.Jйrфme гайхаж уурласандаа үг ч дуугарч чадсангүй. Намайг гүйцэн ирээд — C'est bien29 гэж хэлэв. Би хэд хэдэн удаа таныг шийтгэе гэсэн боловч эмээ чинь болиулсан юм. Харин одоо туйвангаас өөр юу ч таныг дуулгавартай болгож дийлэхгүй болохыг би харлаа. Та тийм шийтгэлийг хүлээх цаг чинь болж гэв.

	Тэр энэ үгээ бүгдэд дуулдахаар хэллээ. Ер бишийн хүчтэйгээр лугшин цус түрсэн зүрх минь хүчтэй дэлсэж, царайны өнгө зэвхийрч, өөрийн эрхгүй уруул чичгэнэхийг би мэдэрч байлаа.

	St.Jйrфme харцнаас минь нүдээ буруулж шалмагхан дөхөж ирээд гараас бариад авсныг бодоход би тэр мөчид хүн аймаар байсан биз ээ. Надад хүрэхийг нь мэдэрмэгцээ дотор аягүй болж би ууртаа өөрийн эрхгүй гараа угз татан аваад балчирхан турьхан биеийнхээ байдаг чадлаар түүнийг дэлсэж орхив.

	— Чи юу болж байна аа? гээд айж гайхсан Володя над руу дөхөж ирэв.

	— Орхи намайг! гэж би нулимс асгаруулан бархирч хэлээд та нарын хэн нь ч намайг хайрладаггүй. Намайг хэчнээн золгүй болохыг ойлгодоггүй та нар. Та нар муухай, заваан гэж тэнд байсан бүх хүмүүст хандаж би улангасан хэлэв.

	Гэвч энэ үед St.Jйrфme зэвхийрсэн царайндаа шийдэмгий байдал тодруулан дахиад над руу ирж биеэ хамгаалахын завдал өгөлгүй хоёр гарыг минь бахь мэт базаж аваад нэг тийш чирч одов. Сандарч тэвдсэнээс болоод толгой минь эргэв, тамир тэнхээгээ тасартал толгой өвдгөөрөө савчин тийчилснээ, хамраараа хэд хэдэн удаа нэг хүний гуя руу шааж байснаа, аманд минь хэн нэгний хүрмийн хормой орж ирснийг эргэн тойрон хэдэн хүний хөл үзэгдсэнийг, тоос шороо дэгдээд түрхдэг байсан violette30-ын үнэр хан хийснийг л би санах юм.

	Таван минутын дараахан ар талд минь пингийн хаалга тасхийв.

	— Василь! гэж тэр бээр дур гутам муухай тавласан дуугаар хашхираад туйван авчир гэв.


XV БҮЛЭГ : МӨРӨӨДӨЛ

	 

	Энэ бүх золгүй явдлын дараа амьд үлдээд хэзээ нэг цагт өнгөрсөн бүхнээ тайвнаар дурсан суух юм гэж тэр үед би яахин санах билээ? Хийсэн хэрэг явдлаа бодоод одоо чухам юу хүлээж байгааг эс төсөөлөх авч нэгэнт яалт ч үгүй өнгөрснийг л бүдэг бадаг ухаарч байж билээ.

	Эхлээд орчин тойрон чив чимээгүй байлаа. Ямар ч л гэсэн сэтгэл минь үймэрч самуураад байсан тул анхандаа тэгж санагдаж байсан юм. Харин жаал азнасны дараа янз бүрийн дуу чимээг анирлан сонсож эхлэв. Василий доороос ирээд хогийн шүүр бололтой нэг зүйлийг цонхон дээр хаяж орхиод эвшээлгэсээр авдар дээр хэвтээд өглөө. Доороос Август Антонычийн чанга дуу гарч (бодвол миний тухай ярьж байгаа бололтой) дараа нь хүүхдүүдийн ярилцах инээлдэх гүйлдэх сонстож хэдэн мөчийн дараа намайг харанхуй тасалгаанд хориотой байгааг хэн ч мэдэхгүй буюу энэ тухай хэн ч бодохгүй байгаа мэт байшинд үймж байсан хөл хөдөлгөөн хуучин янздаа оров.

	Би хэдий уйлаагүй ч сэтгэлд минь хүнд чулуу байгаа мэт байлаа.

	Миний нэгэнт үймэрсэн санаанд бодол төсөөлөл хурдлан хурдлан эргэлдэж байв. Гэвч бүх золгүй явдал байн байн санагдахад тэр бүхний чамин хэлхээг таслан дахиад л намайг хүлээж байгаа, ямар нь эс мэдэгдэх үйл явдал, бачимдал айдсын дунд мухардан төөрөлдөж байв.

	Тэгтэл ч цугаараа л намайг эс энэрэн хайрлаж, тэр ч байтугай үзэн яддаг нь ямар ч гэсэн нэг учиртай байх ёстой гэсэн бодол толгойд орж ирнэ. (Тэр үед би, эмээ ээжээс авхуулаад улаач Филлин хүртэл цөм намайг үзэн ядаж, зовж шаналахад минь баярлан таашааж байдаг гэж хатуу итгэсэн байж билээ) Би ээж аавын хүү, Володягийн дүү биш, энэ айлын үүдэнд нууцаар хаягдаж үрчлэгдсэн заяагүй муу өнчин амьтан байлгүй дээ гэж өөртөө хэлээд энэ утга авцалдаагүй дэмий бодолдоо уяран тайтгарч үнэхээр тэр бодол ч маш зөв мэт санагдана. Би өөрийн буруугаас болж золгүй яваа юм биш, харин төрөхөөсөө эхлээд тийм хувь заяатай байж дээ, миний тавилан Карл Иванычийн тавилантай төстэй юм даа гэж бодохоос сэтгэл жаал сэргэнэ.

	“Энэ нууцыг би өөрөө нэгэнт ухаж тайлсан байтал түүнийг цаашид дараад яана вэ?, маргааш л аавд очоод ингэж хэлье” Аав аа! Намайг хаанаас олж ирснээ та дэмий нууж байна. Би бүх учрыг мэднэ" гэж. Тэгэхэд минь тэр "Яая гэхэв дээ, найз минь эрт орой хэдий боловч чи үүнийг мэдэх л байсан юм. Чи миний хүү биш ээ гэлээ ч гэсэн би чамайг өөрийнхөө хүүхэд шиг бодож явдаг юм хэрэв чи миний хайрыг хөсөрдүүлэхгүй бол би чамайг хэзээ ч орхихгүй түшин явна” гэж хэлнэ. Тэгэхэд нь би: “Аав аа, хэдийгээр би таныг ингэж нэрлэх эрхгүй боловч сүүлчийн удаа энэ үгийг хэлье, би таныг ямагт хайрлаж байсан, цаашдаа ч хайрлах болно, таны ачийг би хэзээ ч мартахгүй. Гэвч би танай гэрт хойшдоо байж чадашгүй нь. Энд чинь хэн ч намайг хайрлаж хандахгүй юм. St. Jйrфme миний үхэхийг үзнэ гэж ам тангаргаа өгсөн. Тэр бид хоёрын аль нэг нь танай гэрийг орхин одохоос өөр замгүй, яагаад гэвэл би биеэ тэсвэрлэж барина гэж амлаж чадахгүй би юу ч хийхээсээ буцахгүй болтлоо түүнийг үзэн ядлаа. Би түүнийг ална” гэж хэлнэ. Яг л “Аав аа би түүнийг ална” гэж шууд хэлнэ. Аав намайг аргадаж гуйж эхэлнэ. Гэвч би үгийг нь эс анзааран “Үгүй, найз минь, ачтан минь, тэр бид хоёр цаашид нэг дор байшгүй. Харин намайг явуулагтун гэнэ, тэгээд түүнийг тэвэрч яагаад ч юм францаар: Oh mon pиre, oh mon bienfaiteur, donne moi pour la derniиre fois ta bйnйdiction et que la volontй de Dieu soit faite31 гэнэ. Би ийнхүү бодоод харанхуй тасалгаанд авдар дээр мэгшин уйлж байлаа. Гэвч гэнэт намайг хүлээж байгаа шившигт шийтгэлийн тухай бодол санаанд орж бүх юм байгаа байдлаараа үзэгдэж мөрөөдөл бодол минь тэрхэн зуур сарнин хулжих ажээ.

	Тэгж байснаа би өөрийгөө гэрээсээ гадуур чөлөөтэй зоргоороо яваа мэтээр төсөөлөн бодлоо. Би торгон цэрэг болоод дайнд явлаа. Бүх талаас минь дайснууд давшин ирэхэд би сэлмээрээ цавчин нэгийг нь алаад, дахиад нэг далайж буулгаад хоёр дахь гуравдах дайсныг тонилгоно. Эцэст нь шархтаад ядарч тамирдаж газар унахдаа “Ялалт” гэж хашхирна. Морьтой генерал миний хажууд ирээд: “Биднийг аварсан ачтан хаа байна?” гэж асууна. Түүнд намайг зааж өгнө. Тэр намайг хүзүүдэн авч баярын нулимс асгаруулан “Ялалт!” гэж хашхирна. Би эдгэрч гараа хар алчуураар сойгоод Тверийн цэцэрлэгээр зугаалж явна. Би генерал болчихсон байна! Тэгтэл эзэн хаан надтай дайралдаж энэ шархтсан залуу чинь хэн билээ гэж асууна. Энэ чинь нөгөө алдартай баатар Николай шүү дээ гэж түүнд хэлнэ. Эзэн хаан над руу ойртон ирж: “Баярлалаа чамд. Надаас чи юу ч гуйсан түүнийг чинь би биелүүлье” гэж хэлнэ. Би мэхийн ёслоод сэлмээ тулан зогсож “Их эзэн хаантан минь, би эх орныхоо төлөө бүлээн цусаа урсгасныгаа аз завшаан гэж бодож байна. Эх орныхоо төлөө би халуун амиа өгөхийг хүснэ. Хэрэв та надад ач буянаа хайрлаж хүссэн зүйлийг минь асууж байгаа бол би ганцхан л юм гуйя. Миний дайсан болох харь иргэн St.Jйrфme-ийг устган тонилгохыг зөвшөөрөөч” гэнэ. Би St.Jйrфme-ын өмнө догшин дүртэй очиж зогсоод “Чи миний өмнө золгүй явдлыг үйлдсэн, а genoux!32” гэж хэлнэ. Гэвч жинхэнэ St.Jйrфme туйван барьсаар хэзээ хэзээгүй орж ирж болзошгүй гэж бодогдох бөгөөд би өөрийгөө генерал биш, харин хамгийн өрөвдөлтэй даанч ядуухан амьтан болохоо ойлгоно.

	Тэгснээ бурхан тэнгэрийн тухай бодол, төрөхөд би түүнээс юуны учир намайг шийтгэнэ гэв гэж тэрслүү асууна.

	“Би өглөө үдэш мөргөж залбирахаа мартаагүй шиг билээ. Гэтэл би юунд ингэтлээ шаналан зовно вэ?” гэнэ. Өсвөр насанд минь намайг эзэмдэж түгшүүлж байсан, шашин шүтлэгт сүжгээ алдан эргэлзэх бодлын анхны алхмыг чухамдаа тэр үед хийсэн гэж би баттайяа хэлж чадна. Золгүй олон явдлын улмаас бурханд тэрслэн итгэлээ алдсан хэрэг биш харин үүний гол шалтгаан нь, сэтгэл санаа минь самууран үймж, бүтэн хоног хоригдон байсан тэр үед төрсөн, заяа тавилангийн шударга бусын тухай бодол, борооны дараа сийрэг хөрсөнд унасан муу үрийн нэгэн адил асар хурдтай үндэслэн соёлж эхэлсэнд орших билээ. Тэгж байтал би заавал үхэж таарна гэж бодогдов. St. Jйrфme пинд орж ирээд миний оронд амьгүй цогцос байхыг үзэж балмагдан буйг тун ч төдхөн төсөөлөв.

	Өөд болсон хүний сүнс дөчин хоног орон гэртээ хоргоддог тухай Наталья Савишнагийн яриаг санаж нас барсныхаа дараа үл үзэгдэгч нэгэн болоод эмээгийн байшингийн бүх өрөө тасалгаагаар нааш цааш дүүлэн Любочкагийн чин зүрхнээсээ гашуудан уйлахыг, эмээ ээжийн харуусах аав, Август Антоныч хоёрын ярилцахыг сэм чагнана гэж бодлоо. “Сайхан хүү байсан юм даа гэж аав нүдэндээ нулимс цийлгэнүүлэн хэлнэ. “Тиймээ гэж хэлээд гэхдээ даанч овилгогүй жаал байж билээ” гэнэ. “Та талийгаачийн дурсгалыг хүндэлмээр сэн. Танаас л болж тэр минь нас нөгчсөн шүү. Миний хүү таны бэлдэж байсан доромжлолыг тэсвэрлэж чадаагүй юм...

	Эндээс даруй зайл, муу хар санаатан” гэж аав хэлнэ.

	Тэгэхэд нь St. Jйrфme өвдөг сөхрөн унаж, уйлж хайлж өршөөл гуйна. Дөч хоног өнгөрөхөд миний сүнс тэнгэрт халин одож, тэнд би нэгэн гайхамшигтай сайхан, урт, тунгалаг цагаан зүйлийг олж үзээд ээж минь болохыг таньж мэдэрнэ. Энэ цагаан зүйл намайг хүрээлэн ирж эрхлүүлж энхрийлнэ. Гэвч би санаа түгшиж түүнийг тэгтэл сайн танихгүй ч байх шиг. Хэрвээ та ээж минь яг мөн юм бол тэврээд авч болохоор тод харагдаач гэнэ. Би, тийнхүү хэлэхэд надад түүний дуу хоолой нь: “Энд бид бүгдээрээ ийм шүү дээ. Би чамайг илүү сайн тэвэрч чадахгүй. Ингээд ч гэсэн чамд сайхан санагдахгүй байна гэж үү” гэж хэлнэ. Үгүй ээ надад сайхан байна, гэхдээ та намайг гижигдэж чадахгүй, би гарыг чинь үнсэж болохгүй байна шүү дээ”,... “Тэгэхийн хэрэг ч үгүй ээ, энд тэртэй тэргүй сайхан байна” гэж түүнийг хэлэхэд нь нээрээ ч сайхан бөгөөд бид хоёр улам улам дээшээ хөөрөн байгааг би мэдэрнэ. Тэгтэл би зүүд нойрноос сэрэх мэт болж мөн л нөгөө харанхуй пинд авдар дээрээ хоёр хацраа нортол уйлчихсан ямар ч бодолгүй: “Бид хоёр улам улам дээшээ хөөрнө” гээд давтан хэлж байгаа болохоо мэднэ. Бодит байдлыг ухаарах бодол минь тийнхүү тасалдуулж сарниасан тэр баясалт сайхан мөрөөдөл бодолдоо эргэн умбая гэж хичээвч, түрүүчийнхээ мөрөөдлийн голдиролд яаравчлан ороход тэр маань үргэлжилж өгөхгүй, бас надад огтхон ч сайхан санагдахгүй нь гайхалтай байлаа.


XVI БҮЛЭГ : ЯВААНДАА УЧИР НЬ ОЛДОНО ДОО

	 

	Би пинд хонолоо. Над дээр хэн ч ирсэнгүй. Гагцхүү маргааш нь буюу ням гаригт аваачиж ангийн дэргэдэх жижигхэн тасалгаанд оруулаад дахин хорив. Ингэж хорьсноор ял шийтгэл минь өнгөрөх нь гэсэн найдлага бие сэргээсэн дуг нойр, цонхны шилэн дээр угалзран цайрсан цан хяруунд туяаран наадах хурц нар, нэгэнт ижил дасал болсон гудамжны чимээ шуугианд самуурсан санаа бодол минь тайвширч эхэллээ. Гэвч ганцаардмал байдал их бэрх санагдаж байлаа. Чөлөөтэй хөдөлж, сэтгэлд хуримтлагдсан бүхнээ хүнд яримаар байвч хажууд хэн ч үгүй. Тэгээд ч St. Jйrфme өрөөн дотуураа тайвуу гэгч сэлгүүцэхдээ ямар нэгэн хөгжилтэй ая исгэрэх нь тун зэвүүтэй, тэр нь миний чихэнд сонсогдсоор байгаа нь байдлыг минь улам хүнд болгох гэж, огтхон ч хүсээгүй атлаа исгэрэх нь ганц намайг л тамлая гэж зориут тэгж байгаа юм гэсэн бодол намайг бүрэн эзэмдэж байлаа.

	Хоёр цагт St. Jйrфme Володя хоёр доошоо бууж, харин миний үдийн хоолыг Николай авчирч өгөв. Би түүнтэй хийсэн хэргийнхээ тухай, намайг юу хүлээж байгаа тухай ярилцахад тэр:

	— Ээ, ноёнтон минь, яваандаа учир нь олдоно доо гэж хэлэв. Хойшид ч сэтгэлээ барихад минь тус болсоор байсан энэ үг тэгэхэд намайг бага зэрэг тайтгаруулсан ч гэлээ, ус, талх биш үдийн хоолыг бүтнээр нь тэр ч байтугай сарнай хэвтэй бялууны хамт өгүүлсэн нь их юм бодогдуулав. Хэрвээ надад бялуу өгөөгүй сэн бол хорьж шийтгэж байгаа юм байна гэж бодох сон. Гэтэл одоо намайг хараахан шийтгээгүй, зөвхөн муу хүн гэж үзээд л шийтгэтлээ бусдаас тусгаарлаж байгаа хэрэг болж таарлаа. Энэ асуултыг тайлж ядан бодолд автаж суутал миний шоронгийн цоожинд түлхүүр эргэж ширүүн, албархуу дүртэй St. Jйrфme орж ирэв.

	— Эмээ дээр чинь очъё гэж тэр над руу харалгүй хэллээ.

	Би тасалгаанаас гарахынхаа өмнө хүрмийнхээ шохой болсон ханцуйг цэвэрлэх гэсэн боловч St. Jйrфme намайг хувцас хунарыг нь өөд нь татаад ч нэмэргүй арчаагүй дорой амьтан гэж үзүүлэх гэсэн юм шиг “Тэглээ гээд нэмэргүй” гэж хэлэв.

	St. Jйrфme намайг танхим дундуур хөтлөн авч гарах үед Катенька, Любочка, Володя гурав цонхны доогуур туугдаж өнгөрдөг гав гинжтэй ялтангуудыг хардаг шигээ л ширтэж байв. Түшлэгтэй зөөлөн сандал дээр сууж байсан эмээ рүүгээ очоод гарыг нь үнсэх гэтэл эмээ, нүүрээ буруулан гараа нөмрөг доогуураа нуучихлаа.

	— За хонгор минь, гэснээ эмээ нэлээн удаан дуугүй болж намайг хоёр гараа хаашаа хийе дээ гэж санатал хөлөөс толгойг хүртэл ширтэн ажсанаа, — Миний хайрыг ихэд хүндэлж элгийг минь дэвтээж яваа хүн гэж би таныг хэлж чадахгүй нь дээ. Миний хүсэлтээр, гээд үг болгоноо сунжруулж хэлсэн нь:

	— Та нарыг хүмүүжүүлнэ гэж хариуцсан St. Jйrфme цаашид манай гэрт байх хүсэлгүй болсон байна. Юунаас болов? гээч. Танаас болоод л тэр, хонгор минь. Энэ хүний өөрийг чинь асрамжилж, хүч хөдөлмөрөө зориулсанд... гээд хэсэг зуур чимээгүй болсноо, хэлэх үгээ урьдаас бэлдсэн гэдгийг илтгэхүйц дуугаар: — Таныг талархаж хүний зүтгэлийг үнэлж чадаж байгаа байх гэж би найдаж байлаа. Гэтэл амны нь салиа арилаагүй овилгогүй жаал та өмнөөс нь гар далайлаа гэнэ ээ! Их сайн даа. Ёстой сайхан!! Одоо би ч гэсэн дээдсийн эелдэг харьцаа ойлгодоггүй танд доордсын арга хэрэглэх нь зүйтэй юм байна гэж бодох боллоо. Одоо өршөөл гүй, гэж ширүүн захирангуй хэлээд St. Jйrфme-гийн зүг зааж:

	— Дуулж байна уу? гэв.

	Эмээ ээжийн гарыг дагуулан хартал St. Jйrфme-ын хүрэм үзэгдсэн тул би нүүрээ буруулаад байсан газраасаа хөдөлсөнгүй. Зүрх минь дахин шимширч эхлэв.

	— За яав? Миний хэлснийг арай сонсоогүй юм биш биз? Би бүх биеэрээ чичирч байсан боловч байраасаа хөдөлсөнгүй.

	— Коко! гэж эмээ хэлэв. Тэр сэтгэлийн зовлонг минь анзаарч мэдсэн бололтой, — Коко гэж захирангуй бус эелдэгхэн дуугаар хэлээд, — Чи юу энэ чинь? гэв.

	— Эмээ! Би яасан ч үүнээс өршөөл гуйхгүй... гэснээ би цааш нэг л үг дуугарвал асгарчих гээд байгаа нулимсаа барьж дийлмээргүй болохоор нь дув дуугүй болов.

	— Би чамд тушааж байна. Би чамаас гуйж байна. Чи яав аа?

	— Би ... би... хүсэхгүй... байна, би чадахгүй, гэж хэлтэл арай чарай барьж байсан гашуун нулимс хаалт хоригоо зад татаад яах ийхийн зуургүй урсаж, би хэнгэнэтэл уйлав. — C'est ainsi que vous obйissez а votre second mиre, c'est ainsi que vous reconnaissez ses bontйs33 гэж St. Jйrфme эмгэнэлтэй дуугаар хэлээд — d genoux!34 гэв.

	— Бурхан минь! Хэрвээ тэр минь харсан бол! гээд эмээ надаас нүүрээ буруулан цийлгэнэсэн нулимсаа арчив.

	— Хэрвээ тэр минь харсан бол... Үзээгүй нь ч дээр дээ. Тийм ээ, талийгаач энэ зовлонг дийлэхгүй сэн, дийлэхгүй сэн гээд эмээ улам чанга уйлав. Би бас уйлж байсан боловч өршөөл гуйна гэж бодоо ч үгүй байлаа.

	— Tranquillisez vous au nom du ciel, madame la comtesse35 гэж St. Jйrфme хэлж байсан боловч эмээ түүнийг нь эс сонсон алгаараа нүүрээ дарсан бөгөөд цурхиран уйлж байснаа мэгшиж, түдэлгүй багтарч эхлэв. Өрөөнд айсан царайтай Мими Гаша хоёр орж ирлээ. Спиртийн үнэр ханхалж байшингаар нэг гүйлдэж, шивнэлдэж гарав.

	— Хийсэн хэргээ хар даа, гэж St. Jйrфme намайг дээш нь аваачихдаа хэлэв.

	— Бурхан минь, би юу гэгчийг хийж орхив доо! Би яасан аймшигтай гэмт хэрэгтэн бэ!

	 St. Jйrфme намайг өрөөндөө ор гэж хэлээд доош буумагц нь би юу хийж байгаагаа өөрөө ч мэдэхгүй гадагш гардаг том шат руу гүйлээ. Би гэрээсээ бүр оргоё гэсэн үү эсвэл усанд живж үхье гэсэн үү, одоо санахгүй байна. Хэнийг ч харахгүйн тулд нүүрээ хоёр гараараа дарчхаад шатаар уруудан уруудан гүйж байснаа л мэдэж байна.

	Чи хаачих нь вэ? гэсэн танил дуу гэнэт гарч

	— Яг чи л надад хэрэгтэй байсан юм даа хонгор минь гэх сонстов.

	Би хажуугаар нь гүйгээд гаръя гэсэн боловч аав миний гараас шүүрч аваад

	— Надтай явна аа, хонгор минь. — Миний ажлын өрөөнд байгаа цүнхэнд чи яаж гар хүрч зүрхлээв, гэж намайг буйдан сандлын жижигхэн өрөөнд оруулан хэлээд чихнээс минь зулгааж,

	— А? Чи юунд дуугаа хураачихаа вэ? Аан? гэв.

	— Би буруутай. Надад юу шүглэснийг би өөрөө ч мэдэхгүй юм гэж би хэлэв.

	— Мөн, юу шүглэснийг мэдэхгүй гэнэ ээ? Мэдэхгүй гэнэ ээ? Мэдэхгүй гэнэ ээ, мэдэхгүй гэнэ ээ гэж тэр бээр дахин дахин давтан хэлж тэр болгондоо миний чихийг угзарч байлаа. Хэрэгтэй хэрэггүй юм чи дахиад оролдож байх уу? Байх уу? Байх уу? гэнэ.

	Чих минь айхавтар их өвдөж байсан хэр нь би уйлсангүй, харин ч сэтгэлд таатай мэт санагдаж байлаа. Аав миний чихийг тавимагц би гарыг нь барьж аваад уйлан хайлан үнсэж гарлаа.

	— Намайг дахиад зодооч гэж би нулимсаа урсган хэлэв. — Чанга, хорон зодооч, би өөдгүй, би муухай, би золгүй амьтан!

	— Чи чинь юу болж байна аа? гэж аав намайг аяархан түлхэж хэлэв.

	— Үгүй, би яалаа ч гэсэн явахгүй, гээд би хүрмийнх нь хормойноос зууран, намайг бүгдээрээ үзэн яддаг, би мэднэ. Харин үгийг минь сонсож намайг өмгөөлж хамгаалаач, эсвэл гэрээсээ хөөгөөч. Би түүнтэй нэг доор байж чадашгүй нь. Тэр чинь намайг сав л хийвэл доромжлох гэдэг, өмнөө сөхрүүлэхийг шаардаж туйвангаар шавхуурдана гэдэг. Би тэгж чадахгүй, би бага хүүхэд биш, би үүнийг тэвчиж дийлэхгүй, би үхнэ, амиа хорлоно. Тэр, эмээд намайг өөдгүй гэж хэлсэн. Одоо эмээ өвчтэй хэвтэж байна. Эмээ надаас болж үхнэ. Би... түүнтэй... намайг зодоод шавхуурдаад өгөөч дээ... Юу... боллоо... гэж зовоо... но... вэ гэв.

	Нулимс миний амьсгаа боож, би буйдан дээр суугаад юм хэлж чадахгүй толгойгоо аавын өвдөг дээр тавиад цурхиран уйлж байхдаа тэр дороо л үхчих юм шиг санаж билээ.

	— Юу ярина вэ, чи минь! гэж сэтгэл зовнисон аав минь тонгойн хэлэв.

	— Тэр дарангуйлж, тарчилган зовоодог... би үхнэ... Хэн ч намайг өрөвдөж хайрладаггүй... гэж хэлмэгцээ би татан унаж аав намайг тэвэрч аваад оронд минь аваачжээ. Би унтсан байлаа.

	Намайг сэрэхэд орой болчихсон миний орны тушаа ганц лаа сүүмэлзэж, өрөөнд манай гэрийн эмч, Мими, Любочка гурав сууж байлаа. Харваас тэд миний төлөө санаа зовсон нь илт ажээ. Миний хувьд гэвэл, арван хоёр цаг унтчихаад, тэр дороо л орноосоо сугаран босчихмоор сэргэг хөнгөн байсан боловч намайг өвчтэй гэж бодож байгаа улсуудын бодлыг сарниах нь нэг л онцгүй байлаа.


XVII БҮЛЭГ : ҮЗЭН ЯДАХЫН УХААН

	 

	Тийм ээ, энэ бол миний сэтгэлийг огтхон ч эзэмдээгүй зөвхөн романд л гардаг шиг, хүнд хор хүргэж байж л тайлагддаг үзэн ядах сэтгэл биш, харин хүндэтгэлийг хүлээх ёстой атлаа тэгээгүй хүнд тэсвэрлэшгүй ихээр зэвүүцэх, үнэн голоосоо дургүйцэх үс, гэзэг, хүзүү, хоолой, алхаа гишгээ, дууных нь өнгийг ч дур гутан бодох, бас ямарваа үл ойлгогдох хүчээр өөрийг чинь татах ялихгүй үйл хөдөлгөөнийг нь хүртэл ажиглах сэтгэл байсан юм. Би чухамдаа тийм л сэтгэлийн үүднээс St. Jйrфmeg хандаж байлаа.

	 St. Jйrфme манайд ирсээр бүтэн хагас жил болж байв. Тэр хүний тухай одоо тогтуун тунгаан бодвол сайн франц байжээ, гэхдээ бүр франц францдаа ёстой мах цусны франц хүн байжээ.

	Тэр ухаалаг, овоо эрдэмтэй хүн, биднийг сайн хүмүүжүүлж байсан, гэвч нутгийнхныхаа нэгэн адил орос занд даанч харш, гоц хөнгөмсөг, биеэ тоосон, бардам, хэгжүүн, бүдүүлэг, ярвагар араншинтай байж билээ. Энэ бүхэнд нь би жигтэйхэн дургүй байв. Эмээ ч зодож залхаах тухай саналаа хэлж байсан нь мэдээж болохоор St. Jйrфme бидэнд гар хүрч зүрхэлдэггүй, гэвч ялангуяа намайг туйвандана гэж олонтоо сүрдүүлсэн юм fouetter36 гэдэг үгээ (fouatter гэх шиг дуудаж) намайг шавхуурдах нь таашаалын дээд гэж бодмоор аялгуутай атлаа дур гутмаар муухай байдаг сан.

	Би шийтгүүлэхдээ өвдөхөөс өчүүхэн ч айдаггүй, өвдөхийг анзаардаг ч үгүй байсан. Гэлээ ч St. Jйrфme цохиод авах байх гэсэндээ айх бачимдах, зэвүүцэх, уурлах, хослон сэтгэл тамладаг байлаа.

	Заримдаа Карл Иваныч цухалдаж биднийг шугамаар юм уу татуургаараа татаад авдаг байсан ч дурсан санахад өчүүхэн ч эс бачимдмаар сан. Одоо энэ миний өгүүлж байгаа цагт ч гэсэн (тэгэхэд би арван дөрвөн настай байсан) Карл Иваныч намайг жанчсан сан бол би дажгүй тэсэж өнгөрөөх сөн. Карл Иванычийг би хайрладаг байлаа, ухаан суусан цагаасаа эхлээд түүнтэй цуг байсан болохоор учиргүй их дасаад өөрийнхөө л хүн гэж боддог сон. Харин St. Jйrфme бол шазруун, их зантай, түүнийг бусад бүх томчуулын нэгэн адил өөрийн эрхгүй хүндэтгэхээс өөр арга байсангүй ээ. Карл Иваныч бол инээдэмтэй өвгөн ах байсан юм. Түүнийг би чин зүрхнээсээ хайрладаг ч гэлээ бага балчрынхаа үзэл бодлын улмаас бас л өөрөөсөө доорд үздэг байж билээ.

	 St. Jйrфme бол шал ондоо, хэн бүхэнтэй эн зэрэгцэхийг бодож явдаг, эрдэм боловсролтой, ганган дэгжин сайхан залуу эр байлаа. Карл Иваныч биднийг загнаж шийтгэхдээ их л тайван байдаг сан, бодвол сэтгэлд нь эвгүй ч гэсэн зайлшгүй үүргээ гэж үзээд л тэгдэг байсан биз. Харин St. Jйrфme бол сурган хүмүүжүүлэгч болж жүжиглэх дуртай, биднийг шийтгэхдээ тус болъё гэхээсээ илүү таашаалаа боддог байсан юм. Тэр сүр үзүүлэх гэж оролдоно. Үг хэлэхдээ сүүлийнх нь үеийг нэг их өргөлттэй дууддаг сан. Сүржин сүржин франц өгүүлбэрүүд нь миний дургүйг хэчнээн их хүргэж байсан гэж санана. Карл Иваныч уурлахаараа “хүүхэлдэйн жүжиг, дүрсгүй жаал шампанийн ялаа” гэдэг байлаа. St. Jйrфme бол илэрхий доромжилсон mauvais sujet, vilain garnement37 гэх мэтийн үгээр хараадаг байв.

	Карл Иваныч биднийг булан руу харуулж сөхрүүлдэг, байсан, тэгж хүний биеийг чилээж өвтгөж шийтгэдэг байлаа. St. Jйrфme гэдийж ирээд л гараа сүржин хөдөлгөж эмгэнэлтэй дуугаар: а genoux, mauvais sujet! өөртөө сөгдүүлж, өршөөл гуйлгах гэдэг байлаа. Тэр хүнийг доромжилж шийтгэдэг байв.

	Намайг шийтгэсэнгүй, тэр ч байтугай хэн ч миний гэмийг сөхөж дурдахгүй байлаа. Гэсэн ч би тэр хоёр хоногт ханатлаа амссан бачимдал, ичгүүр, айдас, үзэн ядах санаагаа мартаж чадахгүй байлаа. St. Jйrфme намайг гаргуунд гаргасан мэт бараг хичээл заахаа больсон ч би түүн рүү ердийнх шигээ харж чадахгүй байлаа. Харц санамсаргүй мөргөлдөх болгонд л би, дургүйцлээ хэт илэрхийлчхээд байгаа юм уу даа гэж бодоод ажиггүй дүр үзүүлэхийг хичээдэг байв. Гэвч тэр бас хуурамч дүр үзүүлж байгааг минь ойлгоод байх шиг санагдана, тэгээд би царайгаа улайлган бүр буруу хардаг байв. Нэг үгээр хэлбэл түүнтэй харьцана гэдэг надад туйлгүй бэрх байлаа.


XVIII БҮЛЭГ : ЗАРЦ ХҮҮХНҮҮДИЙН ТАСАЛГАА

	 

	Би улам ганцаардаж, юм л бол элдвийг эргэцүүлэн бодож, харж ажиглаж зугаагаа гаргадаг болов. Эргэцүүлэн бодож байсан зүйлийнхээ тухай дараачийн бүлэгт өгүүлье. Харин байнга ажигладаг юм минь гэвэл зарц хүүхнүүдийн өрөө байв. Тэнд маш их сонирхмоор уярч догдолмоор хайр дурлал өрнөж байлаа. Түүний гол эзэн нь Маша байсан нь мэдээж л дээ. Тэр бүсгүй, бүр зарц болоогүй байхаасаа таньдаг авч сууна гэж хэлэхийг нь аль эрт сонссон Василийдаа хайр сэтгэлээ өгсөн байлаа. Таван жилийн өмнө тэр хоёрыг салгасан заяа тавилан эмээ ээжийн байшинд дахиж учруулсан боловч хайр дурлалд нь мөн саад тотгор учруулжээ. Тэр саад тотгор бол Николай (Машагийн аваг ах нь) байлаа. Тэрээр Василийг тавтиргүй, сагсуу хүн гэх бөгөөд түүнтэй дүүгээ суулгана гэж даан ч нэг бодохгүй ажээ. Чухамдаа энэ саад л урьд нь ажиггүй явсан Василийг гэнэт Машад улам дурлуулж, дурлуулах дурлуулахдаа оёдолчны гаралтай, ягаан цамц өмссөн, үсээ тосолсон, гэрийн зарц хүн хайр сэтгэлд яаж автагдах ёстой вэ, яг л тэр ёсоор дурлуулсан байв.

	Хайр сэтгэлээ их хачин илчилнэ ээ (жишээ нь Машатай дайралдахдаа заавал ч үгүй шоглох, чимхэх ч юм уу, алгадах ч юм уу эсвэл цаадхыгаа амьсгаа авч болохгүй болтол нь тэвэрч баздаг байв). Тийм боловч мөнхүү хайр нь чин зүрхнийх байлаа. Үүний наад захын нотолгоо гэвэл Николайг дүүгээ өгөхгүй гэж эрс татгалзахад Василий гуньж гутарч архинд орж, мухлаг хэсэн агсан согтуу тавьж, нэг үгээр хэлэхэд биеэ маш муухай авч явах болсон бөгөөд үүнээсээ болж нэг биш удаа олны нүдэн дээр шившигтэй ял шийтгэл хүлээж байсан юм. Харин ч энэ бүх хэрэг явдал нь Машад тун сайхан зүйл мэт санагдаж хайр сэтгэлийг нь улам бадраадаг байжээ. Василийг цагдаагийн газар хоригдож байхад нь Маша өдрийн өнжин нүдээ улайтал уйлж гашуун хувь тавиландаа гомдож байгаа тухайгаа (золгүй хоёр амрагийн явдалд идэвхтэй оролцож байсан) Гашад хэлэн, улмаар авга ахынхаа харааж зодохыг ч үл тоомсорлон амраг найзыгаа эргэж сэтгэлийг нь засахаар байн байн тийшээ гүйн очдог байлаа.

	Уншигч та миний танилцуулж байгаа улсыг чамлаж бүү хямсайгаарай. Хэрэв таны сэтгэлд хайр өрөвдлийн чавхдас сулраагүй бол уяруулан хөндөх ая эгшиг зарц бүсгүйчүүдийн тасалгаанаас ч олдоно шүү. Та таашаана уу, байна уу өөрөө мэд, харин би шатны тавцан дээр очлоо. Тэндээс зарц эмэгтэйчүүдийн тасалгаанд болж байгаа бүх зүйл харагддаг юм. Индүү, хамаргүй, хатуу цаасан хүүхэлдэй, тэвш, гар нүүрийн угаагуур зэргийг дээр нь тавьсан вандан энэ байна. Тэнд цонхны тавцан дээр хэсэг хар лав, жижигхэн боодолтой торго, хазаж орхисон ногоон өргөст хэмх, чихрийн хайрцаг зэрэг зүйл эмх замбараагүй хөглөрч байна. Энд нэг том улаан ширээ байна. Түүн дээр хийж эхэлсэн үйлээ даруулж тавьдаг цоохор даавуу бүрээстэй туйпуу, ард талд нь миний дуртай ягаан даавуу даашинз өмссөн, анхаарлыг гойд татах цэнхэр алчуурт нөгөө бүсгүй суух ажээ. тэр бээр үйл мэтгэж байх бөгөөд хааяа нэг зүүгээрээ толгойгоо маажих юм уу эсвэл лаагаа засаж түр саатна. Харин би наанаас нь ажин харахдаа: “Гэрэлтсэн цэнхэр нүд, урт сайхан шар гэзэг, өндөр цээжтэй энэ бүсгүй хатан болж төрөх нь яалаа. Энэ бүсгүй ягаан туузтай бяцхан оройвч, Мимигийнх шиг биш харин миний нэг удаа Тверийн цэцэрлэгт нэг хатагтайн өмсөөд явж байсан улаавтар өнгийн торгон богино даашинз өмсчхөөд зочдын өрөөнд сууж байвал юутай зохимжтой харагдах сан бол. Тэр хатгамал хийж, би өөрийг нь толинд харж юу л хүснэ вэ тэр бүгдийг нь биелүүлж нөмрөгийг нь авч өгч, өөрөө зоогийг нь зөөж байх сан...”

	Гэтэл хиртэй ягаан цамцныхаа дээгүүр бариу хүрэм өмссөн Василий согтуу царай, бие галбирынх нь муухайг яана! Биеийнх нь хөдөлгөөн, нурууны нь нугараа болгоноос түүнд хүрсэн жигшмээр хараалын гарцаагүй шинж тэмдэг тодрох шиг санагддаг сан...

	— Яав Вася? Хэлдгээ л хэлж байна уу? гэж Маша зүүгээ жинтүүнд хатгаад, сая орж ирсэн Василий өөд толгой эс өргөн хэлэв.

	— Яав л гэж дээ? Цаадхаас чинь нааштай юм горьдолтгүй, нэг тийш нь болгоосой доо, тэгэхгүй юм, гэм зэмгүй би цаадхаас чинь болоод баларч байна шүү дээ гэв.

	— Цай уух уу, та? гэж Надежда гэдэг өөр нэг зарц эмэгтэй хэлэв.

	— Гялайлаа. Тэр муу хулгайч, авга ах шиг юм чинь юунд минь болж тэгтлээ намайг үзэн ядна вэ? Юунд минь болсон юм гээч. Хувцас шиг хувцастайд минь, сүртэй бараатайд минь, алхаа гишгээнд минь болж тэр шүү. Э-э дээ! Юу гэхэв! гэснээ Василий гараа саваад үгээ төгсгөв.

	— Хүн номхон хүлцэнгүй байх хэрэгтэй гэснээ Маша утсаа тас хазаад — Гэтэл та ингээд л...

	— Тэсэж байхын аргагүй болоод байна шүү дээ!

	— Энэ үед эмээгийн өрөөнд хаалга түчигнэх чимээ гарч улмаар шатаар өгсөн ирж яваа Гашагийн уцаарлангуй дуу сонсогдлоо. тэр бээр,

	— Яах гээд байгаагаа өөрөө мэдэхгүй хүний санаанд юу таарна гэж бодох юм бэ? Ингэж амьдаараа хатаж ч байх гэж! Нэг тийшээ болох нь яана вэ. Бурхан минь миний нүгэлт санааг өршөөж хайрла гэж үглэн хоёр гараа савчина.

	— Таны амрыг эрье, Агафья Михайловна гээд Василий өмнөөс нь өндийсхийн хэлэв.

	— Яршиг байгаа даа. Юун амрыг эрэхтэй мантай гэж цаадах нь ширэв татан очоод, — Чи яах гэж үүгээр эргэлдээд байгаа юм бэ? Бүсгүйчүүд дээр эрэгтэй хүн ирээд байж таарахгүй юм биш үү.

	— Таны амар мэндийг л асуух гэсэн юм гэж Василий баахан эмээнгүй хэлэв.

	— Амар мэндээ ч алд даа, удахгүй үхэх минь л дутаад байна гэж Агафья Михайловна улам ч ууртайгаар амаа байдгаар нь ангайлган хашхирав. Василий инээж орхив.

	— Энд инээгээд байх явдалгүй шүү. Зайл л гэсэн бол даруйхан арилаад өг! Хараач хөө, муу хог бас авгай авна гэнэ шүү, чамай муу золигийг! Алив бушуу зайлаад өг! — гээд Агафья Михайловна түс няс алхсаар өрөөндөө орж цонхны шил дэржгэнэтэл хаалга савж хаав.

	Хашлаганы цаана удтал, амьтай амьгүй бүхнийг, өөрийнхөө аж байдлыг хараан зүхэж, юм хумаа авч шидлэн, энхрийлдэг муурынхаа чихийг хүртэл зулгааж байгаа нь сонсогдсоны эцэст хаалга завсар төдий онгойход сүүлнээс нь барьж хаясан муур өрөвдөлтэй дуугарсаар шидэгдэн гарч ирлээ.

	— Дараа л ирж цай уухаас даа гэж Василий шивнэн хэлээд, — Сайхан уулзталаа баяртай гэв.

	— Зүгээр гэснээ Надежда нүд ирмээд би явж халуун тогоо хараад ирье гэв.

	— Би нэг учрыг нь олохдоо л олно дог гээд Надеждаг гараад явмагц Василий Маша руу дөхөн сууж түрүүн ярьж байсныгаа үргэлжлүүлэн, — Нэг бол шууд гүнгийн хатанд очоод “ийм тийм” гэдгээ хэлнэ, нэг бол юмаа орхиод газрын мухар руу арилж өгье. Нээрээ шүү гэв.

	— Тэгвэл би ингээд л үлдчих юм шив дээ...

	— Ганцхан чамайг л бодоод байна. Түүнээс биш муу толгой а-а-аль хэдийн өөрийгөө мэдээд явж байхгүй юу. Нээрээ шүү, нээрээ.

	— Вася чи цамцаа надад авчирч угаалгаж байгаач гэж Маша хэлээд мөч хэртэй дуугай сууснаа — Тэгэхгүй наадах чинь тас хар болчхож хэмээн цамцных нь захнаас барив.

	Энэ үеэр доороос эмээгийн хонх дуугарч Гаша өрөөнөөсөө гарч ирэв.

	— Өөдгүй амьтан чи үүнээс юу шалаад байгаа юм бэ? гээд Василийг хармагцаа цээж рүү огцом түлхээд — Энэ хүүхнийг өдийд нь тулгачхаад бас салахгүй наалдаад байдаг чинь юу билээ. Ичих нүүрээ элгэндээ наасан чам шиг амьтан нулимсыг нь үзэж л ид бах болж байгаа вий. Алив зайл. Дахиж бүү үзэгд. Юунд нь болж чи сүйд болсон юм бэ? гээд Машид хандаж Үүнээс болж авга ахдаа өнөөдөр зодуулсан чинь багадаа юу? Үгүй шүү дээ. Василий Грусковоос өөр хэнтэй ч суухгүй гээд тас зөрөөд байхыг нь яана. Тэнэг эм шүү!

	— Намайг түүнээс болж алсан ч би өөр хэнтэй ч суухгүй, хэнд ч сэтгэлтэй болохгүй гэж Маша өгүүлээд гэнэт бөөн бөөн нулимс унагав.

	Авдар дээр толгойныхоо алчуураар нулимсаа арчин хэвтээ Машаг би удтал ширтэж Василийгаас харцаа татахыг байдгаараа оролдов. Түүнийг нүдэнд дулаахан болж харагдуулах арга чарга юу байна даа гэж бодов. Гэвч би уйтгар гунигт автсан тэр бүсгүйг чин зүрхнээсээ өрөвдөж, гэхдээ л хүн хүний сэтгэл булаамаар харагдаад байдаг Маша шиг сайхан амьтан чухам яахаараа Василийд сэтгэл алдсаныг ухаарч даанч чадаагүй билээ.

	Дээшээ гарч өрөөндөө ороод би нэгийг эргэцүүлэн бодож өөрөө өөртөө ингэж ярилаа.

	— Том болоход минь Петровское тосгоныг надад өв болгож өгнө. Тэгээд Василий Маша хоёр миний хамжлага болно. Би ажлынхаа өрөөнд гаанс татаж сууна. Маша индүүгээ барьсаар гал тогооны өрөө рүү орно. “Машаг хүрээд ир гээч” би хэлнэ. тэр бээр хүрээд ирнэ, тэгэхэд өрөөнд биднээс өөр хэн ч байхгүй байна... Гэнэт Василий орж ирээд Машаг хармагцаа: “Миний муу толгой өнгөрчээ гэнэ. Маша ч бас уйлна. Харин би: “Василий! Чамайг энэ бүсгүйд хайртайг чинь би мэднэ. Маша ч гэсэн чамд хайртай. Май энэ мянган рублийг ав. Машаг авгайгаа болгон аваарай, тэнгэр бурхан та хоёрт аз жаргал хайрлах болтугай” гэж хэлээд өөрөө би зөөлөн сандалт өрөө рүү орно. Ухаан санаанд ямар ч ул мөргүй өнгөрөх цаглашгүй их бодол мөрөөдөл байхын зэрэгцээ гүнээ хоногшин үлдэх нэгэн бас бий билээ. Ихэвчлэн бодлын гол утга нь мартагдаж, санаанд байсан нэг л сайхан . зүйлийн ул мөр мэдрэгдэн түүнийг сэргээх гэж оролдох явдал гардаг билээ. Василийтай ханилан сууж байж л аз жаргалаа олох Маша бүсгүйг бодон хүсэл сэтгэлээ нэгэнт гаргуунд нь гаргая гэсэн бодол чухамдаа тийм л гүнзгий ул мөрийг миний санаанд үлдээжээ.


XIX БҮЛЭГ : ӨСВӨР НАС

	 

	Өсвөр насандаа хамгийн их дурлаж үргэлж эргэцүүлэн боддог байсан зүйл минь миний нас, байр байдалтай даанч нийцэшгүй мэт санагдах учир та түүнд бараг үнэмших ч болов уу даа. Гэвч миний бодлоор хүний байр байдал, зан суртахуун хоёр авцалдаагүй байна гэдэг бол үнэн зөвийн гарцаагүй шинж тэмдэг билээ.

	Ганцаардаж, ганцаардлын зан суртахуун эдэлж өнгөрүүлсэн нэг жилийн дотор хүний зорилгот тавилангийн тухай, хойд насны тухай, сүнсний үхэшгүй мөнхийн тухай бүх хийсвэр бодол оюун ухаанд минь туссан байлаа. Тэгээд л чадал мөхөс, балчир, ухаан гүйцээгүйн улмаас их л зориг бадрангуй давшлан, асуулт сэдэх нь оюун ухааны дээд шатыг тодорхойлох боловч хэнд ч тайлагдах тавилангүй зүйлсийг сийрүүлэн тодруулахыг хичээж байлаа.

	Хүн бүрийн ухааны хөгжил нийт хүн төрөлхтний оюуны бүхэл бүтэн хэдэн үеэр хөгжиж ирсэн замыг давтан дэгжих бөгөөд гүн ухааны янз бүрийн онолын үндэс суурь болж өгсөн бодлууд бол оюун ухааны салшгүй хэсэг мөн гэж надад санагддаг. Гэвч хүн гүн ухааны онолуудын тухай мэдэхээсээ өмнө тэр бүгдийг их бага хэмжээгээр тод ухаарч байдаг ажээ. Энэ бодол нь миний ухаанд гайхмаар болоод тод туссан учир би ийм агуу болоод ашигтай үнэн зүйлсийг анхлан нээлээ хэмээн санаж түүнийгээ амьдралд хэрэглэхийг ч оролдож байж билээ.

	Нэгэн удаа, аз жаргал бол гаднын шалтгаанаас биш харин өөрөөс хамаардаг бөгөөд зовлон зүдүүрийг даван туулж чаддаг хүн золгүй байна гэж үгүй гэсэн санаа төрлөө. Тэгээд би өөрийгөө хүнд хүчир хөдөлмөрт дасгахын тулд хэдий аймшигтай чилж өвдөж байсан ч таван минут хугацаанд Татищевын хэл бичгийн ботиудыг гар дээрээ өргөж байх ч юм уу, эсвэл пинд очоод нүднээс эрхгүй нулимс асгартал нь нүцгэн ,биеэ олсоор ороолгодог байв.

	Бас нэг удаа, цаг тутамд, хором тутамд намайг үхэл хүлээж байгааг гэнэт санаад амьдадаа санаа зовох юмгүй байвал л жаргана гэж, одоо хэр нь тэгж ухаараагүй хүмүүсийн нэгэн адил шийд гарган, хичээлээ орхиж сүүлчийнхээ мөнгөөр худалдаж авсан кронын балтай боов идэж, роман уншиж орондоо гурав хоног налайн хэвтсэн юм. Мөн нэг удаа хар самбарын өмнө зогсоод шохойгоор янз бүрийн дүрс зурж байснаа: яагаад тэгш хэмт зүйл (сим) хүний нүдэнд сайхан харагдана вэ. Ер нь тэгшхэн гэдэг чинь юу юм бэ гэсэн гэнэтийн бодолд автав. Энэ бол төрөлхийн мэдрэхүй хэмээн өөртөө хариулж байлаа. Тэр юун дээр үндэслэгдэнэ вэ? Ер юм бүхэн тэгш хэмтэй юм гэж үү? Огтхон ч үгүй. За энэ бол амьдрал, гээд би самбар дээр зууван дүрс зуран. Хорвоогийн амьдралыг дуусгаад хүний сүнс мөнх ахуйд шилжин очдог. Энэ бол мөнх ахуй, гээд зууван дүрсний нэг захаас бүр самбарын захыг хүртэл урт шугам татлаа. Гэтэл яагаад нөгөө талаас нь яг ийм зураас алга байна вэ? Үгүй нээрээ ч мөнх гэдэг яалаа гэж л ганц талтай байв гэж дээ. Бид санахгүй л байгаа болохоос биш энэ наснаасаа өмнө амьдарч байсан байж таарах нь” гэж бодлоо. Одоо л холбоо хэлхээг нь чадан ядан олж байгаа энэ бодол минь онцгой шинэ болоод тод аятайхан санагдсан учир би хуудас цаас аваад түүнийгээ бичиж тэмдэглэе гэж бодлоо. Харин тэгтэл толгойд минь цаглашгүй арвин бодол санаа ургав. Би босож өрөөн дундуураа алхлахаас аргагүй болов. Цонхны тушаа очвол хөтчийн тэргэнд хөллөж буй ус зөөдөг морь анхаарал татаж, энэ адууг үхэхэд сүнс нь ямар амьтанд очих бол гэсэн асуултын хариу бэдэрч бүх бодлоо төвлөрүүллээ. Энэ үеэр өрөөн дундуур гарч явсан Володя нэгэн зүйлийг эргэцүүлэн бодлогоширч буйг минь мэдээд инээмсэглэв. Тэгж инээмсэглэхийг нь хармагцаа л бодож буй юм минь даанч дэмий зүйл ажээ гэж ойлгосон билээ.

	Яагаад ч юм санаанд минь хоногшин үлдсэн энэ явдлыг өгүүлэхдээ гагцхүү ямаршуу янзын ухаан бодолтой байсныгаа л уншигч танд ойлгуулах гэсэн юм. Харин гүн ухааны бүх чиглэл дотроос скептик буюу үл итгэх үзэл шиг сонирхон хөөсөн чиглэл байгаагүй бөгөөд үүнээсээ болж би нэг үе солиорох дөхсөн. билээ. Энэ ертөнцөд надаас өөр биет юм алга. Биет юм гэдэг бол намайг анхаарлаа хандуулахаар л бий болсон дүрс үзэгдэл юм. Тэдний тухай бодохоо больчихоор л тэр дүрсүүд төдхөн алга болж байгаа юм гэж санаж байв. Нэг үгээр хэлбэл, биет зүйлс бус харин миний тэдэнд хандах хандлага л буй гэсэн үзлээрээ Шеллинтэй санал нэгтэй болсон байлаа. Энэ байнгын үзэл бодолдоо автан өөрийнхөө байхгүй газар ор хоосон зайг (neant) гэнэдүүлэн олж үзэхийг оролдон хоромхон зуур эргэн харж дэмийрэх мөч хүртэл байж билээ.

	Хүний ухаан гэдэг даанч ядуухан, даанч өчүүхэн ёс суртахууны хөвч ажээ! Миний увдис мөхөс ухаан дийлшгүй зүйлийг ухан нэвтэрч чадахгүй байсан бөгөөд ийнхүү махран зүдрэн хөдөлмөрлөхдөө би амьдралынхаа жаргалын тулд хэрхэвч хөндөх ёсгүй байсан бодол итгэлээ нэг нэгээр нь алдан алдсаар байлаа.

	Ёс суртахууны энэ бүхий л хүнд хөдөлмөрөөс би зоригийг минь мөхөөсөн уян харимтгай ухаан болон шинэ соргог мэдрэхүй тод цэгц ухаарлыг балласан байнга дүгнэн цэгнэх зангаас өөр юу ч олж авч гараагүй юм. Хийсвэр бодол нь тухайн нэгэн үед сэтгэл санааныхаа ямарваа байдлыг тусган авч дурсан санах ойдоо шилжүүлэх чадвараас урган гардаг билээ.

	Хийсвэрлэн бодох авьяас минь миний ухааныг хэтэрхий ер бусаар хөгжүүлсэн учир би нэг хамгийн жирийн юмны тухай бодож эхлээд өөрийнхөө бодлыг дүгнэсэн эх адаггүй тойрогт ордог байсан буюу нэгэнт санааг эзэмдсэн асуудлаа орхин юу сэтгэж байгаа тухайгаа боддог байв. Би юу бодож байна? гэж би өөрөөсөө асуугаад, би юу бодож байгаа тухайгаа бодож байна гэж хариулдаг байв. Харин одоо би юу бодож байна гэхэд би юу бодож байгаа тухайгаа юу бодож байна вэ гэж бодож байна гэх мэтчилэн үргэлжилж ёстой л ухаан самуурна гэдэг болж байлаа.

	Тийм хэдий боловч миний хийж байсан гүн ухааны тэдгээр нээлт өөрийгөө гэсэн сэтгэлд минь таашаалтайяа нийцэх тул би үе үе өөрийгөө, бүхий л хүмүүн төрөлхтний тусын тулд шинэ шинэ сод мэргэн зүйлийг нээж байгаа суут хүн мэтээр бодож тэрхүү эрхэм зэргээ ойлгосон хүний ёсоор эгэл бусдыг харж байлаа. Гэвч хачирхалтай нь тэр эгэл бусадтай тааралдаж тулгарах болгондоо би ичиж эмээдэг байсан бөгөөд өөрийгөө дотроо хэдий чинээ өндөрт өргөнө вэ төдий чинээ бусдын өмнө эрхэм зэргээ тодруулах чадвар дорой болохоор барахгүй хамгийн энгийн үг хөдөлгөөн бүрийнхээ өмнөөс ичиж зовохгүй байж чадахгүй болж билээ.


XX БҮЛЭГ : ВОЛОДЯ

	 

	Аяа, насныхаа тэр л үеийг өгүүлэн цааш ахих тусам энэ маань сэтгэлд улам дарамттай агаад хэцүү болж ирнэм. Тэр цагийн дурсамжийн дотор насны минь эхэн үеийг үлэмж тод бөгөөд байнга гэрэлтүүлэн байсан чинхүү дулаан сэтгэл бүхий мөчүүд тун ч ховорхон билээ. Хоосон цол мэт санагдах өсвөр насаа даруй гүйлгэн өнгөрөөд тэр насны минь төгсгөлийг дахин нөхөрлөлийн үнэнхүү ялдам шударга сэтгэлийн гэрлээр гийгүүлэн өгч аливаа гоо сайхан, уянга найргаар дүүрэн бялхсан шинэ залуу насыг минь нээж өгсөн жаргалант тэр үедээ хүрэн очихыг өөрийн эрхгүй би хүснэм.

	Өнгөрсөн явдлыг цаг цагаар нь дэлгэн нуршилгүй, нэгэнт өгүүлэн ирсэн энэ үеэсээ миний зан араншин болоод чиг төлөвт шийдвэрлэх буюу ачтай нөлөө үзүүлсэн нэгэн ер бусын хүнтэй ойртон танилцсан тэр үеийг хүртэл хугацаанд болсон гол гол явдал дээр хараагаа түргэн зуур тогтооё.

	Володя хэд хоногийн дараа дээд сургуульд орохоор болж, багш нар түүнд тусад нь хичээл зааж байлаа.. Тэгээд би атаархах, өөрийн эрхгүй хүндэтгэх сэтгэлийг хослуулан, ахыг шохойгоороо хар самбарыг цовоо гэгч нь тогшлон функц, синус, координат гэх мэт зүйлийг тайлбарлан ярихыг нь сонсож байсан цаг. Тэгээд л нэгэн удаа ням гаригийн үдийн зоогийн дараа эмээгийн өрөөнд бүх багш нар, хоёр профессор цуглараад аав ч байж хэдэн зочдын хамт их сургуулийн шалгалтын дасгал сургуулийг хийсэн бөгөөд түүн дээр нь Володя ер бишийн мэдлэгтэйгээ харуулж эмээг жигтэйхэн баярлуулав.

	Надаас ч гэсэн зарим нэг зүйл асуусан юм, би баахан дульхан байсан учир профессорууд миний мэдлэг муутай байгааг эмээгээс нуух гэж илэрхий оролдон, тэр нь улам ч ичгүүр дээр минь ичгүүр нэмж байдаг сан. Тэглээ гээд намайг нэг их тоосон хүн үгүй байлаа. Би дөнгөж арван таван настай учир шалгалтад ортол жилийн зай байна гэж бодоцгоосон биз. Володя зөвхөн үдийн зоогийн үеэр доош бууж ирэх бөгөөд бүхэл өдөржингөө, заримдаа бас бүхэл оройжингоо дээрээ сууж, шахалтаар биш санаагаараа хичээлээ давтана. тэр бээр маш хор шартай болохоороо шалгалтаа дунд биш онц дүнтэй өгөхийг бодож байгаа ажээ.

	Тэгээд л эхний шалгалт өгөх өдөр болов. Володя хүрэн товчтой хөх фрак, түрийтэй лакан гутал өмсөж алтан цаг зүүлээ. Байшингийн үүдэнд аавын тэргийг ирүүлсэн байх бөгөөд Николай мухлагийг нь хойш нь болгоно. Тэгээд л Володя, St. Jйrфme-ын хамт их сургууль руу явсан сан. Охид, тэдний дунд ялангуяа Катенька хөөр баярыг царайдаа тольдон тэргэнд сууж Володягийн цэх гуалиг биеийг цонхоор харж, аав “бурхан ивээтүгэй, бурхан ивээтүгэй” гэж, харин яаж ийж байгаад цонхны тушаа ирсэн эмээ маань нүдэндээ нулимс цийлгэнүүлэн, сууж яваа тэргийг нь эргэж далд орон ортол Володяг загалмайлан адисалж нэгийг шивнэн байж билээ.

	Володя эргэж ирэв. Бүгд л тэсэж ядан түүнээс “Яав? Сайн уу? Хэд вэ?” гэж асуух авч түүний жавхаатай царайнаас харахад л хэрэг нь бүтэмжтэй сайн гэдэг нь илт ажээ. Володя тав авчээ. Маргааш нь түүнийг мөн л амжилт хүсэж, айн түгшсээр явуулаад мөн л тэсэж ядан баяр хөөр болон угтав. Тийнхүү есөн хоног өнгөрлөө. Арав дахь өдөр нь сүүлчийн бөгөөд хамгийн хэцүү нь болох бурхны номын шалгалттай байлаа. Бүгдээрээ цонхны тушаа очиж зогсоод урьд урьдынхаас илүү тэсэж ядан хүлээнэ. Даруй хоёр цаг өнгөрөөд байсан боловч Володя алга л байлаа.

	— Бурхан минь! Яадаг билээ!!! Нөгөөдүүл маань!!! Нөгөөдүүл маань!! гэж Любочка хашхиран шилэнд нүүрээ наав.

	Тэгээд нээрээ ч тэргэнд St. Jйrфme-ын хажууд Володя нөгөө хөх фрак саарал малгайтайгаа биш, оёмол цэнхэр захтай оюутны дүрэмт хувцас, гурвалжин бүрх малгай өмсөж, алтан шармал чичлүүр жад ташаандаа зүүчихсэн сууж харагдав. Эмээ дүрэмт хувцастай Володяг хараад,

	— Тэр минь амьд байсан ч болоосой! гээд ухаан балартан унав.

	Царайндаа баяр гэрэлтүүлсэн Володя үүдний өрөөнд гүйн орж ирээд Любочка, Мими, Катенька бид нарыг тэвэрч үнсэхэд Катенька чихээ хүртэл улайна. Володя баярласандаа болоод яахаа ч мэдэхээ байжээ. Дүрэмт хувцас өмсчхөөд байгаа нь юутай сайхан харагдана вэ! Цэнхэр зах нь дөнгөж ургаж эхэлсэн хар сахалд нь хэчнээн зохиж вэ! Түүний нуруу нь юутай гуалиг нарийхан, алхах гишгэх нь юутай намбатай вэ! Тэмдэглэлт энэ сайхан өдөр бүгдээрээ эмээгийн өрөөнд үдийн хоол зооглож, бүгдийн царайд баяр баясгалан гэрэлтэнэ. Тэгээд үдийн зоогийн үеэр амтат бялуу авчрахад царайндаа ёс төртэй бөгөөд хөгжилтэй байдлыг хослуулсан бойдаа (гэрийн дарга) алчуурт ороосон шилтэй шампан дарс оруулж ирэв. Эмээ maman-ыг нас барснаас хойш анх удаа шампан дарс ууж, Володяд баяр хүргэн бүтэн хундагыг тогтоогоод, түүн рүү хараад дахиад л уйлна. Володя одоо ганцаараа өөрийнхөө тэргээр байшингийнхаа гаднаас явж танилуудаа хүлээн авч, тамхи татаж, найр наадамд очих болсон бөгөөд нэг удаа өрөөндөө өөрийнхөө танилуудын хамт хоёр шил шампан дарс ууж, хундага өргөх болгондоо ямар нэгэн нууц бүсгүйчүүлийн эрүүл энхийн төлөө үг хэлж хэнд le fond de la bouteille38 ноогдох тухай маргаж байсныг би нүдээрээ үзсэн юм. Гэхдээ үдийнхээ хоолыг тогтмол гэртээ идэх бөгөөд түүнийхээ дараа хуучны адил буйдант өрөөнд суугаад Катенькатай үргэлж дотночлон нууцалж ямар нэгэн юм ярина. Ярианд нь оролцдоггүй миний хагас хугас сонссон зүйлээс үзвэл тэр хоёр ердөө л уншсан роман зохиолынхоо эрэгтэй эмэгтэй баатруудын тухай, хардах сэтгэл, хайр дурлалын тухай ярилцах тул би ийм яриа хөөрөөнд зугаатай юм юу олсондоо, тийнхүү учиртайхан инээмсэглэж, бие биедээ мөчөөгөө өгөхгүй маргалдана вэ гэдгийг яавч ойлгож чадахгүй байлаа.

	Тэгээд ч дараа нь Катенька Володя хоёрын хооронд хамт өссөн найзуудын хооронд байдаг надад ойлгомжтой үерхлээс гадна өөр нэгэн сонин харьцаа тогтож тэр хоёрыг биднээс хөндийрүүлж үл ойлгогдох зүйлээр хооронд нь ойртуулсныг би гадарлан байж билээ.


XXI БҮЛЭГ : КАТЕНЬКА ЛЮБОЧКА ХОЁР

	 

	Катенька арван зургаан настай, тэр бээр сүрхий том болж шилжилтийн насны охидын шинж тэмдэг болсон эв хавгүй бие галбир, бүрэг ноомой зан, хөшилдсөн хөдөлгөөн нь дөнгөж дэлгэрсэн цэцгийн булбарай болоод уран үзэсгэлэнгээр солигджээ. Гэвч тэр бээр өөрчлөгдсөнгүй. Нөгөө л туяарсан цэнхэр нүд, инээмсэглэсэн харц, духтайгаа бараг л чацуу нармайтай тод хатуу самсаатай цэх хамар гэрэлт мишээлтэй уруул ам, ягаахан тунгалаг хацар дээрх бяцхан хонхорхой, нөгөө л цагаахан гар нь хэвээрээ бөгөөд түүнд цэвэрхэн охин гэсэн нэр хуучны л адил ихэд таарч зохих ажээ. Шинээс гэвэл томчууд шиг авч арчилж явдаг өтгөн шар гэзэг, өөрийг нь харваас нэгэнт баярлуулан, ичээн тодорч ирсэн булбарай хоёр хөх байлаа. Хэдийгээр Любочка, Катенькатай хамт өсөж хүмүүжиж ирсэн боловч бүх талаараа түүнээс өөр охин байлаа.

	Любочкагийн нуруу намхан, англи өвчний улмаас хөл нь одоо хүртэл галууных шиг бөгөөд даанч муухай бэлхүүстэй. Түүнээс авахаар юм гэвэл нүд л байлаа. Нүд нь үнэхээр сайхан том хар, хүний анхаарал тусахгүй байхын аргагүй, ихэмсэг цайлган байдал хосолсон хэлж боломгүй дулаахан харцтай билээ. Любочка аливаа юманд эгэл жирийн байгаагаараа байдаг. Харин Катенька бол хэн нэгэнтэй адилхан байхыг хичээх мэт санагдана. Любочкагийн хараа хэзээ ямагт цэх шулуун бөгөөд тэр бээр хааяа хэн нэгнийг том хар нүдээрээ дүрлийтлээ удтал хараад зогсчих тул түүнийг тэгэх муухай хэмээн загнах ч удаа бий. Харин Катенька сормуусаа буулган нүдээ онийлгоод миний мэдэхийн их сайн хардаг байтлаа нүд муутай гэж өөрийгөө хэлнэ. Любочка гаднын улсын дэргэд маяглах дургүй бөгөөд хэрвээ түүнийг зочдын нүүрэн дээр хэн нэгэн үнсвэл тэр бээр дургүйцэж, нялуурахыг үнэн голоосоо тэвчдэггүй гэнэ. Гэтэл Катенька бол зочдын өмнө ялангуяа Мимид их эелдэг болсон бөгөөд ямар нэгэн охинтой тэврэлдэн танхим дундуур явах дуртай. Любочка маш инээд муутай. тэр бээр нэг хөхрөхдөө хүрвэл гараа савчин өрөөн дундуур цовхчин гүйдэг байлаа. Харин Катенька инээхдээ амаа алчуураар юм уу эсвэл гараараа таглана. Катенька гараа хажуу тийш нь болгосхийгээд урдаа зөрүүлэн явна. Любочка хэрвээ том эрэгтэй хүнтэй хэдэн үг сольж чадвал учиргүй баярладаг бөгөөд заавал ч үгүй торгон цэрэгтэй сууна гэж ярина. Тэгэхэд Катенька бүх эрэгтэй хүмүүс зэвүүн муухай санагддаг гэх буюу хэзээ ч нөхөрт гарахгүй гэх бөгөөд эрэгтэй хүнтэй юм ярихдаа нэг л айж бишүүрхээд байгаа юм шиг царай нь шал өөр болж хувирна. Любочка амьсгаа авч болохгүй болтол татуургаар баглачих юм гээд үргэлж Мимид уцаарлах бөгөөд хоолондоо сайн. Харин Катенька байн байн даашинзныхаа захны завсар хуруугаа хийж, хувцас нь элбэгдээд байгааг харуулах бөгөөд юм маш бага иднэ. Любочка хүмүүсийн толгой зурах дуртай, харин Катенька зөвхөн цэцэг, эрвээхэй л зурна. Любочка Фильдын концерт, Бетховены зарим сонатыг маш тод яруу тоглоно. Катенька вариац, вальс тоглохдоо аясыг нь удаашруулж, товшилж завсар зайгүй дөрөөгөө гишгэх бөгөөд ямар нэг зүйлийг тоглож эхлэхийнхээ өмнө сэтгэл хөдөлсөн байдалтай аppreggio-гийн гурван аккордыг авдаг билээ. Гэвч миний тэр үеийн бодлоор Катенька нь том хүүхэнтэй илүү төстэй юм шиг санагдах тул надад ч илүү аятайхан санагддаг байсан сан. 


XXII БҮЛЭГ : ААВ

	 

	Володяг Их сургуульд орсноос хойш аав тун ч хөгжөөнтэй, эмээ ээж дээр ирж үдийн хоол идэх нь урьд урьдынхаасаа олон болжээ. Гэхдээ хөгжөөнтэй болсны учрыг, Николайгаас мэдэх нь ээ минь, сүүлийн үед маш их мөнгө хожсонд байсан юм санжээ. тэр бээр орой клубт очихынхоо өмнө бидэн дээр ирж төгөлдөр хуурын ард суугаад зөөлөн гутлаараа дэвслэн (тэр хатуу өндөр өсгийтэй гуталд угаас дургүй бөгөөд тийм гутал хэзээ ч өмсөж байгаагүй юм) Цыган дуу дуулах ч үе бас бий. Яг тэгж байхад нь аавын ч энхрийлдэг, аавд ч ухаангүй сайн Любочка хэрхэн хөөрч баяс ч байгааг тун ч харууштай. Хааяа аав ангид орж ирээд хичээлээ хэрхэн хариулж байгааг минь сонсох боловч намайг засаж залруулах гэж хэлсэн зарим үгнээс нь үзвэл миний заалгаж байгаа хичээлийг тааруухан мэддэг бололтой.

	Эмээ ээжийг хүн бүхэнд учир начиргүй уцаарлаж янших үед нь аав бидэн рүү сэмээрхэн нүд ирмэн, элдвээр дохиж зангана. "За бид ч мөн урт авхууллаа даа, хүүхдүүд ээ" гэж тэр бээр дараа нь хэлнэ. Ер миний л бодлоор бол аав маань өргөгдөөд байсан тэр хүршгүй оргилоосоо яваа яваандаа уруудан доошилсоор миний хувьд үнэ хүндээ алдаж ирсэн билээ.

	Би түүнийг урьдын адил чин сэтгэлээсээ хайрлаж хүндэтгэн том цагаан гарыг нь үнсэвч, нэгэнт аавын тухай бодож, үйл хөдөлгөөнийг нь эргэцүүлэн дүгнэж цэгнэдэг болсон юм. Үе үе л санахаас айдас хүрэм бодол миний сэтгэлд төрөх болов. Чухамдаа тийм нэг бодлыг төрүүлж сэтгэл санааг минь ихэд шаналгасан нэгэн явдал миний санаанд мартагдашгүй хоногшжээ.

	Нэг удаа, үдэш орой болсон үед аав хар фрак цагаан жилеттэйгээ зочдын өрөөнд орж ирэв. Аав хажуугийн өрөөнд хувцсаа өмсөж байсан Володяг цэнгээнт бүжигт дагуулан явахаар ирсэн нь тэр ажээ. Эмээ ээж Володягийн өмссөн зүүснийг харах гэж унтлагынхаа өрөөнд хүлээж байв. (Эмээ цэнгээнт бүжигт Володяг явах болгонд нь дуудаж адисалж хувцсыг нь харж шинжин захиас зөвлөгөө өгч зуршсан байлаа) Танхимд ганцхан дэнлүү асах бөгөөд тэнд Мими Катенька хоёр цааш нааш холхиж харин Любочка төгөлдөр хуурын ард суугаад maman-ы дуртай жүжиг болох Фильдын хоёрдугаар концертыг давтаж байлаа.

	Эгч ээж хоёр шиг ураг цусны тийм адилхан улсыг би хэзээ ч ямар ч хүмүүсийн дунд үзээгүй билээ. Нүүр царай, төрх байдлаараа ч биш харин гар хуруу, алхаа гишгээ болоод ялангуяа дууны өнгө зарим үг хэллэг зэрэг ялихгүй зүйлээрээ тун ч төстэй байлаа. Любочка уурлахаараа зуун жил хорьчих юм гэнэ. Ээжийн хэлж зуршсан „зуун жил“ гэдэг үгийг “зу-у-ун” жил гээд нэг сонин, сунжруу хэлдэг байлаа. Гэвч, төгөлдөр хуур тоглож байгаа байдал, хөгжим дарах бүх арга барилаараа эгч, ээж хоёр ер бусын адилхан сан. тэр бээр даашинзаа яг л ээж шиг засаад, хуудсаа яг л ээж шиг зүүн гараараа дээрээс нь эргүүлж, хэцүү пассаж эвлэж өгөхгүй үед нударгаараа яг л ээж шиг товшуурыг цохиж „Ай бурхан минь" гэх бөгөөд шинэ үеийн төгөлдөр хуурчдын бүх маяглалыг мартуулахуйц яруу, jew perle гэж тун ч онож нэрлэсэн Фильдын сайхан тоглолтын тийм гэж хэлэхийн аргагүй уянга зөөлөн тов тодхон аясыг яг л ээж шиг гаргаж чаддаг байлаа.

	Аав шуурхай болоод ойр ойрхон алхалсаар өрөөнд орж ирээд Любочкагийн дэргэд очиход цаадах нь түүнийг хараад тоглохоо болив. Тэгэхэд нь аав:

	— Үгүй, тогло Люба, тогло, гэж Любочкаг суулгаад би охиныхоо хөгжимдөхийг сонсох хэчнээн дуртайг чи мэднэ шүү дээ гэв.

	Любочка хөгжмөө үргэлжлүүлэн тоглоход аав төгөлдөр хуур тохойлдон урдаас нь харж удаан суув. Тэгснээ мөрөө татвасхийлгээд түргэн босож өрөөн дундуур алхаллаа. Төгөлдөр хуурын дэргэд очих болгондоо аав зогсож Любочкаг удтал ширтэн харж байв. Танхим дундуур нааш цааш хэд хэдэн удаа явснаа Любочкагийн сууж байсан сандлын ард очин зогсож охиныхоо хар толгойг үнсээд төдхөн эргэж дахиад л өрөөн дундуур алхаллаа. Любочка жүжгээ тоглож дуусгаад аавын дэргэд очиж „ямар болов доо?“ гэж асуухад нь тэр бээр Любочкагийн толгойноос нь барьж духыг нь, нүдийг нь тун ч энхрийлэн үнссэн бөгөөд би аавыг тийм байхыг нь урд өмнө ер үзээгүй юм.

	— Ай бурхан минь! Та чинь уйлж байх шив дээ! —гэж гэнэт Любочка хэлээд цагийнхаа гинжийг гараасаа аваад аавын нүүр өөд дүрлийтэл ширтэв. — Намайг өршөөгөөрэй, хайрт аав минь, энэ чинь ээжийн жүжиг болохыг би мартчихаж ээ гэж тэр бээр хэлэв.

	— Үгүй ээ, миний хүү, дахин дахин тоглож байгаарай, гэж хэлэхдээ уярч догдолсон хоолой нь чичирч, — Чинийхээ дэргэд уйлахад сэтгэл минь хэчнээн сайхан онгойдгийг мэддэг ч болоосой... гэв.

	Аав Любочкаг дахин үнсээд, үймэрч догдолсон сэтгэлээ барьж ядан мөрөө татвасхийлгэн хонгил дундуур одоод Володягийн өрөөнд ордог хаалгаар гарав.

	Хонгилын дунд очин зогсоод, — Вольдемар! Чи болж байна уу? гэж хашхирав. Яг энэ үеэр хажуугаар нь зарц эмэгтэй Маша гарч явсан бөгөөд эзнээ үзмэгц доошоо гараад тойрч гарахыг завдлаа. Аав түүнийг зогсоов. “Чи ч бүр улам хөөрхөн болоод байна шүү” гэж зарц эмэгтэйн дээрээс тонгойсхийн хэлэв.

	Машагийн царай нь улайж, толгойгоо улам гудайлгаад “Өршөөгөөрэй" гэж шивнэв.

	— Вольдемар, болж байна уу даа чи? гэж аав, Машаг хажуугаараа өнгөрсний дараа мөрөө хавчгануулан ханиалгаж дахин нэг хэлэхдээ намайг харчихлаа...

	Би аавдаа хайртай, гэвч хүний ухаан, зүрх сэтгэлээс нь ангид орших бөгөөд сэтгэлд харшлан гутаах, санаанд багтамгүй хахир хатуу бодлыг агуулан байх нь олонтоо билээ. Тийм бодлыг өөрөөсөө зайлуулахыг би хэдий хичээвч тэдгээр нь миний санаанд төрсөөр ажээ.


XXIII БҮЛЭГ : ЭМЭЭ

	 

	Эмээгийн бие өдөр ирэх тусам доройтож, тэнд хонхны дуу жингэнэх, Гашагийн уцаарлах, хаалга нь нээгдэж хаагдах чимээ улам их болсон бөгөөд эмээ биднийг ажлын тасалгаандаа Вольтерийн зөөлөвчтэй сандал дээрээ суугаад биш харин унтлагынхаа өрөөнд хээтэй хөвөн бүхий дэрээр өндөрлүүлсэн орондоо хэвтэн хүлээж авах болов. Түүнтэй мэндлэхэд, гараар нь, арьсыг нь гилийтэл цаанаас нь түрсэн зэвхий шар хаван гүйсэн байх бөгөөд өрөө нь таван жилийн өмнөх ээжийн өрөөнийхтэй адил үнэртэй болжээ. Өдөр бүр гурван удаа эмээ дээр эмч ирдэг бөгөөд хэд хэдэн удаа зөвлөгөө өгөөд байлаа. Гэвч эмээгийн зан ааш, гэрийнхэнтэйгээ, тэдний дотор ялангуяа аавтай харьцахад нь улам ч тод илэрдэг омог бардам болоод ёсорхуу харьцаа нь огтхон ч өөрчлөгдсөнгүй. Эмээ мөн л урьдын адил үгээ сунжруулан хэлж хөмсгөө дээшээ болгон “хонгор минь“ гэдэг хэвээрээ.

	Гэвч хэдэн хоног биднийг эмээтэй уулзуулахаа байж нэг өглөө St. Jйrфme хичээлийн үеэр намайг Любочка, Катенька хоёртой хамт чаргаар зугаал гэв. Чарганд сууж байхдаа би эмээгийн цонхны тушаа гудамжинд сүрэл дэвсэж, хөх цэмбэн урт дээлтэй ямар нэгэн хүмүүс манай хашааны хаалганы дэргэд зогсож байхыг харсан хэр нь ийм хуваарь бус цагаар биднийг юунд зугаалахаар явуулав гэдгийг ер ойлгохгүй байж билээ.

	Энэ өдөр тийнхүү зугаалан явахад Любочка бид хоёрын сэтгэл баахан хөөрч аливаа ердийн явдал, аливаа жирийн үг болон хөдөлгөөн бидний инээдийг хүргэж байв.

	Дамнуурын худалдаачин урдах хайрцгаа барьсаар зам хөндлөн жирийтэл гүйн гарна, бид инээж л байна. Ноорхой хувцастай Ванька давхиулсаар жолооныхоо үзүүрийг эргүүлэн бидний чаргыг гүйцээд ирнэ, бид хөхөрч л байна. Филиппын ташуур чарганы уланд тээглэж, тэр бээр эргэж хараад “Ээ, зайлуул!” гэхэд нь бид элгээ хөштөл инээнэ.

	Мими баахан дургүйцсэн байдалтай, зөвхөн тэнэгүүд л учир шалтгаангүй инээдэг юм гэж хэлэхэд Любочка инээдээ барьж ядсандаа минчийтэл улайчхаад духаараа харж байв. Харц маань тулгарахад бид хоёр нүднээсээ нулимс гартал, инээдээ цааш барихын эцэсгүй болтол, ёстой элгээ хөштөл, хөхөрч гарна. Хэсэг зуур амсхийж байгаад Любочка руу харж юм хэлэх болгонд заавал инээд хүргэдэг, саяхнаас бидний дунд дэлгэрсэн нэгэн үгийг хэлж дахиад л хөхөрч унана.

	Гэртээ эргэж ирэх үеэр би Любочкад нүүрээ нэг сайхан үрчийлгэж харуулъя гэж бодоод амаа ангайтал, манай орцын хаалганы нэг талд нь түшүүлж тавьсан авсны хар таг харагдаж, би амаа мурийлгасан хэвээр зогтусав.

	— Votre grande-mиre est morte!39 гэсээр царай нь зэвхий болсон St. Jйrфme биднийг тосон гарч ирэв. 

	Эмээгийн шарил гэрт байсан бүх хугацаанд үхлээс айх айдас намайг эзэмдэж сэтгэлд нэн дарамттай буюу амьгүй цогцос нь "би ч хэзээ нэгэн цагт үхнэ" гэсэн эвгүй бодлыг тодоор санагдуулж, хүмүүсийн яагаад ч юм харуусал гашуудалтай андуурч хутгаж зуршсан нэгэн сэтгэл төрж байсан билээ. Би эмээгийн хойноос харуусахгүй байлаа. Ер нь түүний хойноос чин зүрхнээсээ харууссан хүн бараг л байгаагүй биз ээ. Гэрээр дүүрэн уй гашуу болсон хүмүүс ирчихсэн хэдий боловч тэдний хэн нь ч өөд болсон эмээгийн хойноос огтхон ч харууссангүй ажээ. Харин цаглашгүй гашуудлаараа намайг гүнээ цочроосон ганц хүн байсан юм. Тэр бол гэрийн зарц эмэгтэй Гаша байлаа. тэр бээр дээврийнхээ өрөөнд очиж дотроосоо түгжчихээд зогсолтгүй уйлан өөрөө өөрийгөө хараан зүхэж, толгойтой үсээ зулгааж хүний зөвлөж тайтгаруулсан үгийг ер авахгүй хайрт эзэгтэйгээ нэгэнт алдсан хойно өөрөө үхвэл сая санаа амарна гэнэ.

	Аливаа сэтгэлийн хөдөлгөөнд хуурмаг байдал гаргах явдал бол чин үнэний тэмдэг мөнөөс мөн гэдгийг дахин хэлье.

	Эмээ нэгэнт үгүй болсон боловч манай байшинд түүний тухай дурсамж болоод явган яриа өрнөсөөр ажээ. Тэр явган яриа нь гол төлөв эмээгийн амьсгаа хураахынхаа өмнө хийсэн гэрээслэлийн тухай ажээ. Түүнийг нь талийгаачийн гэрээслэгч нь болсон ван Иван Иванычаас өөр хэн ч мэдэхгүй байлаа. Эмээгийн зарц хүмүүсийн сэтгэл нь баахан тогтохгүй болсныг би ажиглаж тэдний дунд хэн нь, хэнд ноогдох тухай яриа байн байн үүсэхэд бид өв хөрөнгөө авна гэж би ч үнэндээ өөрийн эрхгүй баярлан бодож байж билээ.

	Зургаан долоо хоногийн дараа манай гэрийн шинэ мэдээ авчирдаг байнгын сонин болсон Николай, эмээг өөрийнхөө эзэмшлийг Любочкад өв болгон үлдээсэн бөгөөд түүнийг нөхөрт гартал нь харж асарч байхыг аавд биш харин ван Иван Иванычид даалгасан тухай ярьж билээ.


XXIV БҮЛЭГ : БИ

	 

	Их сургуульд элсэн ороход хэдхэн сар үлдээд байна. Би сайн сурч байна. Би багш нарыг хүлээхээс айж эмээхээ больсноор үл барам хичээл хийхэд ямарваа таашаалыг эдлэх мэт санагдана.

	Тогтоож цээжилсэн хичээлээ тов тодорхой хариулчихад миний урам сэргэнэ. Би математикийн ангид орох гэж бэлдэж байгаа бөгөөд ийнхүү сонгож авсны минь учир нь гагцхүү синус, тангенс, диференциал интеграл гэх мэтийн үгс онцгой аятайхан санагдсанд л оршино.

	Володяг бодвол би чацаар бага, цээж өргөн, бие махлаг нөгөө л царай муутай хэвээрээ бөгөөд үүний учир сэтгэл шаналсан хэвээр. Би ямарваа ер бусын хүн болж харагдахыг хичээнэ. Нэг удаа аав намайг сүрхий ухаалаг царайтай гэж хэлсэн юм. Үүнд нь л би сүрхий урамшин сэтгэл тайвшрах бөгөөд хэлсэн үгэнд нь үнэн голоосоо итгэж явна.

	St. Jйrфme ч намайг сайшаах бөгөөд намайг магтаад унахад нь ч би үзэн ядахгүй болсноор үл барам ийм авьяастай ийм ухаантай хүн тийм ч юм хийж, ийм ч юманд хүрэхгүй бол ичгүүртэй гэхээр нь бараг хайр хүрэх шиг болно.

	Зарц бүсгүйчүүдийн өрөөг ажиглахаа би хэдийн больсон бөгөөд хаалганы ард нуугдана гэхээс санаа зовох болжээ. Тэгээд ч Маша Василий хоёрын хайр дурлалд нэгэнт итгэсэн тул сэтгэл минь баахан хөржээ. Василийн гэрлэсэн явдал намайг золгүй хайр дурлалаас минь бүр мөсөн ангижраасан бөгөөд тийнхүү гэрлэх зөвшөөрлийг нь би Василийн хүсэлтээр ааваас гуйж байж билээ.

	Залуу хос тавиуртай чихэр бариад аавд талархал илэрхийлж ирэхэд нь цэнхэр туузтай оройвчтой Маша бид бүгдэд яагаад ч юм талархсан гялайснаа хэлж цугаарыг нь мөрийг үнсэхэд би үснээс нь сарнайн оо ханхлахыг мэдсэнээс биш сэтгэл үймж догдолсон нь даан ч үгүй ээ.

	Ер нь тэгээд би өсвөр насныхаа дутагдлаас яваа яваандаа ангижирч байгаа боловч, миний амьдралд цаашдаа багагүй хор хүргэсэн гол дутагдал болох аливаа юмыг эргэцүүлэн боддог зан хэвээр үлдсэн байлаа.


XXV БҮЛЭГ : ВОЛОДЯГИЙН НАЙЗУУД

	 

	Володягийн найзууд намайг нэг их тоодоггүй байсан ч гэлээ зочид ирсэн үед би өрөөний нь тэрүүхэн буланд суугаад болж байгаа бүхнийг ажих дуртай сан. Володя дээр адъютант Дубков, оюутан ван Нехлюдов хоёр хэн хэнээс их ирдэг сэн. Дубков бол багавтар шөрмөслөг биетэй, хар үстэй, тийм ч идэр биш нэгэн байлаа. Хөл нь бага зэрэг богино гэхээс ер нь царайлаг сайхан, үргэлж золбоотой явдаг хүн сэн. тэр бээр ухаан хязгаарлагдмал гэвч чухамдаа түүнийхээ улмаас бусдад аятай санагддаг, юмыг олон талаас нь бодож эргэцүүлж чаддаггүй, сониуч хүмүүсийн нэг байлаа. Ийм улсын санасан бодсон нь хэзээд өрөөсгөл, алдаатай байдаг авч тэр нь чин сэтгэлээс нь урган гарсан учир хүний дур сонирхлыг татахуйц байдаг билээ. Явцуу биеэ тоосон үзэл нь хүртэл өршөөмөөр өхөөрдмөөр санагддаг билээ. Түүнээс гадна Дубков дайчин шинж байдалтайн дээр, хамгийн гол нь тухайн энэ үедээ залуучуудын машид өндөр үнэлэх төвшин шударга зан чанарын (comme IL faut) ухагдахууныг хутган будилдаг тэр насан дээрээ байсны хувьд аль аль талаараа Володя бид хоёрт сайхан санагддаг байв. Тэгээд ч Дубков бол ёстой л unhommе comme ie faut гэгч мөн байлаа. Харин ганц л юм надад эвгүй санагддаг сан. Тэр нь юу вэ гэвэл Володя заримдаа түүний дэргэд миний хамгийн гэм зэмгүй үйл хөдөлгөөний өмнөөс хүртэл ичиж зовоод байх шиг харагддагт байлаа.

	Нехлюдов бол царай муутай хүн. Түүний жижиг бор нүд, нам хүнхэр дух, биеийнх нь хэмжээнд тэнцэж тохироогүй хол гарыг нь яавч царайлаг сайхны шинж гэж хэлэмгүй байлаа. Түүнээс авах юм гэвэл ер бишийн өндөр нуруу, нүүрийн булбарай өнгө, гойд сайхан шүд л байлаа. Хэдий тийм боловч гялалзсан анигар нүд болон нэг болохоор ширүүн ч гом шиг харагддаг, нэг болохоор хүүхдийн цайлган байдлыг илтгэдэг инээмсэглэлийнх нь улмаас нүүр царай нь анзаарахгүй байхын аргагүй содон болоод зориг чадал илтгэсэн байдалтай байлаа.

	Жаахан л юм болбол тэр бээр чихний омогтоо хүртэл улайчихдаг учир үлэмж ичимтгий мэт санагдана. Харин түүний энэ бүрэг ичимтгий зан нь минийхээс тэс өөр байлаа. Улайх тусмаа царайнд нь шийдэмгий байдал улам тодордог бөгөөд ийм нэгэн сул талтайдаа өөртөө уурлаж байх шиг санагдана.

	Тэр Дубков, Володя хоёртой маш эвтэй найртай мэт харагдавч тэр хоёртой гагцхүү тохиолдлоор нийлсэн нь илт байдаг байв.

	Тэд бол шал өөр өөр зан байдалтай улс байлаа. Володя Дубков хоёр ул суурьтай эргэцүүлэн бодох, сэтгэл санаа уяруулах аливаа зүйлтэй төсөөтэй болгоноос айдаг мэт. Харин Нехлюдов дээд зэргээр оргилуун сэтгэлтэй хүн байсан бөгөөд шоолуулан шоолуулан гүн ухааны асуудал болон уярал, сэтгэлийн талаар яриа дэлгэх нь олонтоо. Володя Дубков хоёр дурласан бүсгүйчүүдийнхээ тухай ярих дуртай (тэр хоёр хэд хэдэн бүсгүйд зэрэг зэрэг дурласан байдаг байв). Харин Нехлюдовыг нэгэн шар үстэй бүсгүйд хайртай гэсэн үг цухуйлгахад цаадах нь үнэн голоосоо уурладаг байв.

	Володя, Дубков хоёр гэр орныхныгоо үс үе энхрийлэн хошигнодог байв. Харин Нехлюдов өөрийнх нь сүйд болдог садны нэгэн эгчийнх нь тухай жаахан л эвгүй юм хэлчихвэл уурлаж бачимдаад тэсэж байж яддаг байлаа.

	Володя, Дубков хоёр оройн хоолны дараа Нехлюдовыг орхин нэг тийш явах бөгөөд түүнийг "бүрэг ичимтгий бүсгүй" гэнэ...

	Анхнаасаа ван Нехлюдов яриа хөөрөө төрх байдлаараа надад нэн хачирхалтай санагдаж билээ. Зан төрхөөрөө надтай олон талаараа нийцэж байсан бөгөөд магадгүй тийм ч учраас тэр хүнийг дулаан хараагүй биз ээ.

	Түүний түргэн харц, яг таг хийсэн дууны өнгө, омог бардам байдал нь, ялангуяа намайг даан ч ойшоож үздэггүй байсан нь тун ч эвгүй санагддаг байв.

	Ярилцахад түүнтэй зөрмөөр санагдах нь олонтоо бөгөөд маргаж давж гараад намайг даан ч тоохгүй бай луу? би ухаантай шүү гэж нотолмоор санагддаг сан.

	 


XXVI БҮЛЭГ : БОДОЛ

	 

	Намайг оройн хичээлээ заалгаад зуршлаараа Володягийн өрөөнд ороход тэр бээр хөлөө буйдан дээр гаргачихсан шанаагаа тулаад ямар нэгэн франц роман уншиж байлаа. Тэр агшин төдий толгойгоо өндийлгөж намайг харснаа номоо цааш нь уншив. Тэр нь хамгийн энгийн юм атал миний нүүр улайв. Түүний нүдэнд чи яах гэж энд ирээв? гэсэн асуулт тодорч тэр учиртай харцаа нуухын тулд доош бөхийсөн мэт санагдлаа. Ийнхүү хамгийн ялихгүй юмыг учир бүхий мэтээр ургуулан бодох нь тэр насны минь онцлог шинж байлаа. Би ширээний тушаа очиж мөн л ном авав. Тэгээд унших гэтэл бид хоёр бүтэн өдөр бие биеэ хараагүй байж үг солихгүй байгаа маань нэг л инээдэмтэй юм шиг санагдлаа.

	— Хүүе, чи өнөө орой гэртээ байх уу?

	— Мэдэхгүй, юу гэж?

	Би яриа нийлэхгүй нь гэж мэдээд

	— Зүгээр гээд ном авч уншиж эхлэв.

	Володя бид хоёр нүүр нүүрээ хараад хэд хэдэн цагаар уг дуугарахгүй байчихдаг атлаа дуугай ч гэсэн гурав дахь этгээдийн дэргэд сонин сонин яриа дэлгэдэг байсан маань хачирхалтай.

	Бид хоёр хэн хэнийгээ сайн мэддэг гэж ойлгож байв. Бие биеэ хэтэрхий сайн юм уу эсвэл хэтэрхий муу мэдэхийн аль аль нь ойртож ойлголцоход саад учруулдаг билээ л.

	— Володя бий юу гэж үүдний өрөөнөөс Дубковын дуу сонсогдлоо.

	— Байна гээд Володя хөлөө буйдан дээрээс буулгаж номоо ширээн дээр тавив.

	Шинель бүрх малгай өмссөн Дубков, Нехлюдов хоёр өрөөнд орж ирлээ.

	— За театрт очих уу даа, Володя?

	— Үгүй, би амжихгүй гэж Володя нүүрээ улайлган хариулав.

	— За боль доо! явъя л даа.

	— Үгүй надад билет ч байхгүй шүү дээ.

	— Үүдэнд нь билет хэд л бол хэд байгаа даа.

	— Хүлээж байгаарай би одоохон хүрээд ирье гэж Володя булзамхай хариулаад мөрөө татвасхийлгэн өрөөнөөс гарч одов.

	Дубковыг театрт очъё гэхэд нь Володя тийшээ явах тун дуртай байсан боловч мөнгөгүй учир татгалзаж, тэгээд сая гэрийн даргаас цалин буутал таван рубль зээлэхээр гарлаа гэдгийг нь би мэдэж байв.

	— Сайн байна уу, дипломат аа! гээд Дубков надад гараа өгөв.

	Володягийн найзууд намайг дипломат гэдэг байлаа. Учир нь нэг удаа талийгаач эмээ энэ тэр үдийн хоолны дараа тэдний дэргэд бид хоёрын ирээдүйн тухай ярьж Володяг цэргийн хүн болгоно, харин намайг хар фрак болон, дипломат тушаалтны зайлшгүй нэгэн болзол гэж эмээгийн үздэг а la cog маягаар үсээ засуулсан ёсорхог хүн болчхоод байхыг нь харна гэж бодож байна гэж хэлсэн юм.

	— Володя хаашаа явчхав аа? гэж Нехлюдов надаас асуув.

	— Мэдэхгүй гэж хэлээд би Володягийн яах гэж явсны учрыг тэд гадарласан болов уу гэж бодохдоо царай улайв.

	— Цаадах чинь мөнгөгүй юм байна шүү дээ! Тийм үү? Ан! Дипломат аа! гэж тэр бээр миний инээсний учрыг тайлан магадлаад, — Би ч бас мөнгөгүй. Чамд бий юу Дубков? гэв.

	— Үзье л дээ гэж хэлээд Дубков түрийвчээ гаргаж богинохон хуруугаараа хэдэн задгай мөнгөө нэгд нэгэнгүй тэмтэрч, — Энэ тавтын мөнгө байна, энэ хорьтын мөнгө байна. Тэгээд л ффффю! гээд алиалан гараа хөдөлгөв.

	Энэ үеэр Володя өрөөнд орж ирлээ.

	— За яав? Явахаар болов уу?

	— Үгүй.

	— Чи яасан инээдэмтэй хүн бэ? Мөнгөгүй гээд хэлчхэж яагаад болдоггүй юм бэ? Чи явмаар байгаа бол миний билетийг ав л даа гэж Нехлюдов хэлэв.

	— Чи яах юм?

	— Лоожид бүл эгч нар дээрээ очоод суучихна биз гэж Дубков хэлэв.

	— Үгүй би бүр явахаа болилоо.

	— Яагаад?

	— Яах юу байх вэ, би лоожид суух дургүй.

	— Яагаад?

	— Би дургүй, надад эвгүй байдаг.

	— За нөгөө л юмаа яриад эхэллээ! Очиход чинь тэд баярлана шүү дээ. Тийм газар очихдоо юуг нь эвгүйцдэг юм? Энэ чинь инээдэмтэй байна mon cher40 

	— Яах гэхэв, si je suis timide!41 чамайг насандаа нүүр улайлгаж үзээгүй гэдэгт би эргэлзэхгүй байна.

	Гэтэл би юм л болбол улайчихдаг гэж хэлэхдээ тэр мөн л улайчхав. Дубков

	— Savez-vous d'oщ vient votre timiditй?.. d'un excиs d'amour propre, mon cher,42 гэж баахан ихэрхсэн маягтай хэлэв.

	Юуны чинь d'amour propre43 гэж Нехлюдов ихэд эгдүүцэн хэлээд-Би хэтэрхий бага d' amour propre болохоороо бүрэг ичимтгий байгаа юм. Тийм ч учраас надтай байсан хүмүүс эвгүйцэж уйддаг байх гэв.

	— Хувцаслаач дээ Володя гэж Дубков түүнийг мөрнөөс нь барьж хүрмийг нь тайлангаа: — Игнат, эзнээ хувцасла! гэлээ.

	— Тийм болохоор би ер нь...гээд Нехлюдов нөгөө яриагаа үргэлжлүүлж байв.

	Гэвч Дубков түүний нь эс анзааран “Трала-ла та- ра-ра-ла-ла“ гээд нэг ая аялав.

	— Чи ингээд ч зүгээр салахгүй шүү. Биеэ тоосноос болж хүн ичимтгий байдаггүй гэдгийг чамд нотлохдоо л нотолно гэж Нехлюдов хэлэв.

	— Бидэнтэй явбал нотлоорой л доо.

	— Би явахгүй гэж хэлсэн шүү дээ.

	— Тэгвэл үлдээд түүнийгээ дипломатад нотол л доо. Биднийг эргэж ирэхэд ярьж өгнө биз. 

	— Нотолсон ч яадаг юм. Харин түргэн ирээрэй гэж Нехлюдов хүүхдийн зөрүүд зан гарган хэлэв.

	— Би биеэ тоосон хүн үү? Та юу гэж боддог вэ? гэж тэр над руу дөхөж суугаад асуув.

	Энэ тухай өөрийн гэсэн бодол байсан боловч тийнхүү гэнэт шууд асуухад нь баахан тулгамдаж дор нь хариулж чадсангүй.

	— Тийм гэж бодож байна гэхэд хоолой чичирч ухаантай гэдгээ нотлох цаг ирлээ гэж бодохоос нүүр улайж байв.

	— Хүн болгон биеэ тоож явдаг. Юу л хийнэ вэ тэр бүхнээ биеэ тоосны улмаас хийж байгаа юм гэж боддог доо, гэж би хэлэв.

	— Тэгвэл таны бодож байгаагаар биеэ тоох гэдэг чинь юу юм бэ? гэж Нехлюдов инээмсэглэсэн нь баахан басамжилсан мэт надад санагдав.

	— Биеэ тоох гэдэг бол “би хэнээс ч илүү, хэнээс ч ухаантай” гэсэн итгэл санаа юм гэж би хэлэв.

	— Үгүй яаж бүх хүн тэгж бодож итгэж явах юм бэ?

	— Зөв буруу эсэхийг бүү мэд, харин надаас өөр хэн ч тийм гэж үнэнээ хэлдэггүй юм. Би өөрийгөө энэ дэлхийн хэнээс ч ухаантай гэж бодож явдаг. Та ч гэсэн мөн тийм бодолтой яваа гэдэгт би огт эргэлзэхгүй байна.

	— Үгүй шүү, надаас ухаантай гэдгийг нь хүлээн зөвшөөрөхөөс аргагүй улстай дайралдаж явсан шүү гэж Нехлюдов хэлэв.

	— Тийм байх ёсгүй гэж би хэлсэндээ бат итгэлтэй өчив.

	— Та чинь үнэхээр тэгж боддог юм биш биз дээ гэж Нехлюдов намайг ширтэн хэлэв.

	— Үнэхээр шүү гэж би хариуллаа.

	Гэтэл тэрхэн хооронд нэг санаа төрлөө, түүнийгээ би даруй хэллээ.

	— Би үүнийгээ нотолъё. Бид яагаад өөрсдийгөө бусдаас илүү хайрлаж эрхэмлэнэ бэ. Яагаад гэвэл бид өөрсдийгөө бусдаас дээр гэж боддог, илүү их хайр хүлээх ёстой гэж үздэг. Хэрэв бид бусдыг өөрөөсөө дээр гэж үздэг сэн бол тэднийг өөрсдөөсөө илүү хайрлах ёстой шүү дээ. Гэтэл тэгэх нь үгүй. Тэгдэг ч байсан миний зөв гэж нэмж хэлэхдээ би өөрийн эрхгүй биеэ бахархан инээмсэглэж орхив.

	Нехлюдов мөч хэртэй дуугүй байснаа

	— Таныг ийм ухаантай гэж даанч санасангүй шүү! гээд тун цайлган сайхан инээмсэглэсэнд ёстой л миний нар гарах шиг санагдаж билээ.

	Магтаал сайшаал гагцхүү хүний зүрх сэтгэлд бус мөн ухаан санаанд нь хүчтэйеэ үйлчилдэг учир түүний тэрхүү таатай сайхан үг надад хавьгүй их ухаан нэмэх мэт санагдаж толгойд бодол санаа ер бусын хурдтай хуралдаж эхлэв.

	Биеэ тоох тухай ярьж байснаа бид хоёр нэг мэдэх нь ээ хайр сэтгэлд шилжиж энэ сэдвээр яриад яриад дуусашгүй мэт санагдлаа. Бидний эргэцүүлэн бодож ярих зүйл нэгэнт бүдэг бадаг өрөөсгөлийн учир хөндлөнгийн сонсогч хүнд даан ч утга учиргүй мэт санагдаж болох байсан авч бид хоёртоо тун хэрэгтэй зүйл байсан сан.

	Бид хоёрын сэтгэл нэгэн аясаар даан ч сайхан хөглөгдсөн болохоор нэгний маань сэтгэлийн чавхдасыг өчүүхэн төдий хөндөхөд нөгөөгийн маань сэтгэлд дуу авалцаж байж билээ. Бидний ярьсан зүйл сэтгэлийн маань янз бүрийн чавхдасыг доргиоход ая аялгуу нь тийнхүү хоршин нийцэх нь бид хоёрт нэн таашаалтай байж билээ. Дотроос түрэн байсан бүхий л санаа бодлоо бие биедээ хэлнэ гэхэд үг ч хомсдоод цаг ч багадаад байх шиг санагддаг сан.


XXVII БҮЛЭГ : НӨХӨРЛӨЖ ЭХЛЭВ

	 

	Тэр үеэс Дмитрий Нехлюдов бид хоёрын хооронд нэлээд хачин гэвч онцгой сайхан харьцаа тогтлоо. Өөр хүмүүсийн дэргэд тэр намайг бараг хайхардаггүй байсан юм. Харин хоёулхнаа учрахдаа аятайхан газар тухалж аваад бүхнийг умартан цаг хугацаа хэрхэн өнгөрч буйг ч эс анзааран яриа дэлгэдэг байлаа.

	Бид хоёр хойшдын амьдралын ч тухай, урлагийн ч тухай, алба ажлын ч тухай, хүүхдийн хүмүүжлийн ч тухай ярилцдаг байсан бөгөөд тэр маань авахын аргагүй дэмий хоосон яриа гэж ой тойнд ордоггүй байжээ. Тийм бодол бид хоёрын ухаанд яагаад орж ирдэггүй байв аа гэвэл, бидний тэр дэмий хоосон яриа маань дэмий гэвч ухаалаг, гэм зэмгүй зүйл байлаа. Тэгээд ч залуу явахад ухааныг үнэлж итгэх нь бий билээ. Залууд хүний сэтгэл санааны бүхий л хүчин хойч ирээдүйдээ зорьсон бөгөөд урт удаан насалж хэрсүү ухаан суусан хүний туршлага биш болж бүтэх мэтээр ургуулан бодсон аз жаргалыг үндэслэн буй итгэл найдварын нөлөөгөөр тэрхүү хойч ирээдүй нь амьд бөгөөд гайхам сайхан хэлбэр болох учир ирээдүйн тухай ойлгож хуваалцсан дан ганц мөрөөдөл нь хүртэл энэхүү насны жаргал болдог билээ. Бид хоёрын ярианы гол зүйлийн нэг болох метафизик бясалгал ярианд, бодол санаа хурдлан хурдлан үүсэж улам бүр хийсвэр болсоор тодруулан гаргахын аргагүй бодсоноо хэлэх гээд шал өөр юм ярьчих тийм их бүдэг бадаг болох мөч сайхан сан.

	Нэгэн удаа шар тосны баяраар Нехлюдов элдэв зугаа цэнгээнд сатаарч манайд өдрийн хэд орж ирдэг хэр нь надтай ганц ч удаа юм ярьсангүйд маш гомдож Нехлюдов дахиад л надад бардам муухай хүй мэт санагдах болов. Би түүнтэй нийлж дотно байхыг огтхон ч эрхэмлэхгүй гэдгээ харуулах эгзгийг хүлээж байлаа.

	Шар тосны баярын дараа анх удаа надтай юм ярих гэхэд нь би хичээлээ хийнэ гэж шалтаг заагаад дээшээ явчхав. Гэтэл мөчийн дараа хаалга онгойж Нехлюдов миний дэргэд хүрч ирээд

	— Би танд саад болоогүй биз? гэв.

	Би үнэхээр завгүй гэж хэлэхийг завдаж байсан атлаа

	— Үгүй гэж хариулав.

	— Та юунд Володягийн өрөөнөөс явав? Та бид хоёр яриа хөөрөө удтал дэлгэсэнгүй шүү дээ. Би бүр сурчхаад нэг л юм үгүйлээд байдаг болчхож.

	Агшин зуур миний гомдол арилж Дмитрий надад хуучны адил цайлган эелдэг хүн болж харагдав.

	— Намайг яагаад явчихсаныг та мэдэж байгаа биз дээ? гэж би хэлэв.

	— Мэдэж байж ч магадгүй гээд тэр дэргэд минь сууж

	— гэхдээ би гадарлаж байлаа ч гэсэн учрыг нь хэлж чадахгүй юм. Харин та чадна шүү дээ гэв.

	— Би хэлье л дээ. Би танд уурласан учраас... уурласан ч биш юм аа. Гомдсон болохоор тэндээс явчихсан юм. Ер нь л та намайг хэтэрхий бага балчир гээд басамжлан голох болов уу гэж би цаг үргэлж айж байдаг ю.м л даа.

	Намайг тийнхүү үнэнээ хэлэхэд тэр ухаалаг сайхан харж:

	— Бид хоёр яагаад нийлэв? Яагаад би таныг юм юмаараа илүү нийцдэг дотно танил улсаас онцлон хайрлана вэ? Үүний учрыг би сая оллоо. Танд илэн далангүй ярьдаг ховор нандин чанар байна гэв.

	— Тийм ээ, би хүнд хэлэхэд ичмээр юм аа л ярьдаг гэж түүний хэлснийг магадлаад гэхдээ зөвхөн итгэсэн хүндээ л шүү гэв.

	— Тийм. Харин хүнд итгэхийн тулд түүнтэй чинхүү дотно нөхөрлөх хэрэгтэй. Гэтэл бяд хоёр хараахан нөхөрлөөгүй байлаа. Nicolas, Та санаж яваарай, бид хоёр нөхөрлөх тухай ингэж ярилаа шүү. Чин үнэнч нөхөрлөхийн тулд бие биедээ итгэх хэрэгтэй гэж.

	— Миний хэлсэн зүйлийг та цааш нь хэнд ч хэлэхгүй гэж итгэх хэрэгтэй гэж би залгуулан хэлснээ, — Гэтэл харин хамгийн нандин хамгийн сонирхолтой гэсэн бодлоо бие биедээ яавч хэлэхгүй шүү дээ гэв.

	— Юутай муухай юм бэ! Ийм өөдгүй бодлоо илэн далангүй хэлэх ёстой гэдэг ой тойнд ч орж ирэхээргүй юм.

	— Аан гээч, би нэг ийм юм сэдлээ, Nicolas гэж тэр залган хэлээд, — Хоёулаа нэг ингэе. Тэгэхэд энэ маань бид хоёрт хэчнээн ашиг тустай болохыг та харна. Хоёулаа бие биедээ илэн далангүй бүх юмаа ярьж байна гэж амлая. Тэгэхэд бид хоёр бие биеэ мэдэх болио. Тийм учраас ичиж зовох зүйл үгүй болно шүү дээ. Тэгэхдээ харин гаднын улсаас айж болгоомжлохгүйн тулд бие биеийнхээ тухай хэзээ ч хэн ч юу ч ярихгүй гэж ам гаръя. Хоёулаа ингэж тохиръё.

	— За тэгье гэж би хэллээ.

	— Бид хоёр үнэхээр ч тэгж тохирсон билээ. Үүний улмаас юу болсныг би дараа өгүүлэмз.

	Карр хэлэхдээ аливаа дотносох явдалд хоёр тал бий бөгөөд нэг тал нь хайрладаг, нөгөө тал нь хайрыг нь хүлээдэг. Нэг тал нь үнсэхэд нөгөө тал нь хацраа өгдөг гэсэн билээ.

	Энэ нь туйлын үнэн үг ажээ. Бид хоёрын нөхөрлөлд би үнсдэг нь харин Дмитрий хацраа өгдөг нь байлаа. Гэвч тэр намайг үнсэхэд бэлэн байсан юм. Бид хоёр бие биеэ мэдэх бөгөөд харилцан үнэлдэг учир хэн хэнийгээ адил тэгш хайрлаж байсан билээ. Тэглээ гээд түүний надад нөлөөлөх миний түүнд хөтлөгдөхөд саад болсон юм үгүй.

	Нехлюдовын нөлөөгөөр би өөрийн эрхгүй буянт үйлсийг бахархан бишрэх, хүний гол зорилго бол төгс боловсронгуй болох явдал мөн гэдэг чиг санааг нь дагадаг болсон минь мэдээжийн хэрэг ээ. Тэгэхэд бүх хүмүүн төрөлхтнийг засаж хүний бүхий л бузар булай зол жаргалгүй байдлыг устгах нь эвтэйеэ биелэх зүйл мэт бодогддог сон. Учир нь өөрийгөө засаж буяны үйлсийг санаанаа хэвшүүлэн аз жаргалтай болгоход нэн амархан, нэн хялбар мэт санагдаж байсан юм. 

	Идэр насны ариун шударга бодол мөрөөдөл үнэхээр инээдэмтэй байсан эсэхийг тэр бодол мөрөөдөл маань хэний буруугаас биелээгүй болохыг гагцхүү Бурхан тэнгэр мэдэх буй заа...

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Сайн айлын хүүхдүүд (франц)




	[←2]
	 Хүмүүжүүлэгч (франц)




	[←3]
	 Туслах




	[←4]
	 Цэрэг татлага




	[←5]
	 Сугалаа




	[←6]
	 цэрэг




	[←7]
	 Аяга шар айраг




	[←8]
	 Гренадер цэрэг




	[←9]
	 Гэвч франц хүн буугаа хаяад өршөөл гуйв
 
 




	[←10]
	 Нааш цааш




	[←11]
	 Хэн явна? гэж тэрээр гэнэт асуув.




	[←12]
	 аав




	[←13]
	 Гэж гэнэт аав минь хэлэв




	[←14]
	 Намайг “Ээж ээ! би таны хүү, таны Карл байна” гэхэд тэр бээр ухасхийн ирж намайг тэврэв.




	[←15]
	 Гай намайг хаана ч явсан дагах юм.




	[←16]
	 хүрэм




	[←17]
	 Шөнийн манаач




	[←18]
	 Хуулийн нэрийн өмнөөс онгойлго!




	[←19]
	 өмд




	[←20]
	 Би нэг удаа чичээд




	[←21]
	 Би Эм-д ирлээ.




	[←22]
	 Даваа гарагт 2-3 хооронд, түүх-газарзүйн багш




	[←23]
	 Түүхийн багш




	[←24]
	 За, ноёд оо




	[←25]
	 Хувцсаа янзлаад доошоо очицгоо




	[←26]
	 Өрөөнд тоглодог тоглоом




	[←27]
	 Урт хамар




	[←28]
	 Хонгор минь




	[←29]
	 Сайн байна




	[←30]
	 Нэл цэцэг




	[←31]
	 Эцэг минь, элбэрэлт ачтан минь, сүүлчийн удаа намайгаа адислаач. Бурхан тэнгэрийн соёрхлыг дагая.




	[←32]
	 сөгд




	[←33]
	 Хоёр дахь ээж чинь болсон хүнийхээ үгэнд та ингэж орж, ачийг нь ингэж хариулж байна вий.




	[←34]
	 Сөгд




	[←35]
	 Тайвшир, хайрлаач, гүнийн хатаан.




	[←36]
	 туйвандах




	[←37]
	 Адгийн амьтан, өөдгүй амьтан




	[←38]
	 Үгчилбэл, лонхны ёроол гэсэн үг




	[←39]
	 Танай эмээ ээж өөд болсон!




	[←40]
	 Хонгор минь




	[←41]
	 Би чинь бүрэг ичимтгий хүн хойно




	[←42]
	 Бүрэг ичимтгий зан чинь юунаас болж байна вэ? Биеэ хэт эрхэмлэснээс, хонгор минь




	[←43]
	 Биеэ эрхэмлэх

